
MINUTI

Il-Minuti tas-Seduta Nru 15 li saret fil-25 ta’ Ġunju, 2003 ġew konfermati.

MISTOQSIJIET – TWEĠIBIET ORALI

TURIŻMU - DIRECT ORDERS
125. L-ONOR. NOEL FARRUGIA  staqsa lill-Ministru għat-Turizmu: Jista’ il-Ministru jgħid kemm direct orders  ħarġu mill-ministeru u d-dipartimenti li jaqgħu taħtu fix-xhur ta’ Jannar, Frar, Marzu u April ta’ din is-sena?  Kemm hi ċ-ċifra fi flus ta’ dawn id-direct orders?  Jista’ il-Ministru jagħti l-informazzjoni għall-perjodu 2001 u 2002?
  ONOR. FRANCIS ZAMMIT DIMECH (Ministru għat-Turiżmu): Ninsab informat li fil-perjodi msemmija fil-mistoqsija ma ngħatat l-ebda direct order.

  MR SPEAKER (Onor. Anton Tabone):  L-Onor. Farrugia, domanda supplimentari.

  ONOR. NOEL FARRUGIA:  Jista' il-Ministru jgħid jekk investigax is-sitwazzjoni li nħolqot fil-bajja ta' Għajn Tuffieħa fejn kwantita' ta' ġebel niżel max-xatt kollu? Possibbli li jinħoloq aċċess temporanju biex in-nies ikunu jistgħu jinżlu sal-baħar mingħajr wisq diffikulta'? Jikkonsidra li wara l-istaġun tas-sajf isir ix-xogħol neċessarju biex ir-ramel li niżel fil-baħar jerġa' jittella' lura fil-bajja u din il-problema tiġi rrimedjata?

   MR SPEAKER:  Il-Ministru.

  ONOR. FRANCIS ZAMMIT DIMECH:  M'iniex informat li fil-bajja ta' Għajn Tuffieħa teżisti l-problema li qed jirriferi għaliha l-Onor. Interpellant,  pero' nwiegħdu li nivverifika immedjatament.   Ma nafx jekk dan huwiex riżultat ta' xogħol ta' twaqqigħ tal-lukanda f'din l-istess bajja, liema xogħol issa huwa komplut.  (Interruzzjonijiet) L-Onor. Interpellant qed jgħidli li dan m'huwiex riżultat ta' din l-attivita'.  

Li nista' ngħid hu li xogħol ta' beach-cleaning li jikkonsisti fit-tneħħija ta' ġebel u  alka huwa ongoing u fejn stajna żidna.  Pero' għada stess nivverifika dak li qed jirriferi għalih l-Onor. Interpellant.

  MR SPEAKER:  L-Onor. Farrugia.

  ONOR. NOEL FARRUGIA:  Mr Speaker, nafu li l-gvern se jagħti sussidju sabiex ikun hemm impatt mill-inqas fuq il-familji Maltin u Għawdxin meta niġu biex nadottaw l-istess prezzijiet interni ta’ l-Unjoni Ewropea fejn jidħlu prodotti ta' l-ikel.  Jista' il-Ministru jgħid sarx studju biex bl-istess mod dan ma jkunx ta' piż fuq l-industrija tat-turiżmu?

  MR SPEAKER: Il-Ministru.

  ONOR. FRANCIS ZAMMIT DIMECH:  L-analisi li naf biha jien rigward l-impatt tas-sħubija ta' Malta fl-Unjoni Ewropea fuq is-settur tat-turiżmu, hija waħda pożittiva.  

L-ewwelnett irridu niftakru li l-ministeru għat-turiżmu kien neħħa l-iskemi ta' sussidji diretti.  Jiġifieri b'mod partikolari u b'mod kuraġġuż, il-ministru preċedenti f'din il-kariga kien ħa d-deċiżjoni li jneħħi  s-sistema tat-TOSS, fejn kien jingħata sussidju dirett lill-operaturi fis-servizz turistiku relatat mad-differenza fir-rata tal-kambju bejn il-lira Sterlina u l-lira Maltija, naturalment f’parametri stabiliti.  Fl-opinjoni tiegħi, għalkemm kien hemm min beda jitħasseb x'jista' jiġri jekk din l-iskema titneħħa, din spiċċat mingħajr skossi u llum qegħdin naħdmu b'mod pro-attiv ma' l-operaturi tat-turisti skond dak li huma jkunu qed joffru u jippromwovu biex iġibu t-turisti lejn Malta.

Mr Speaker, riċentement f'Malta kellna konferenza li ffokat preċiżament fuq is-suġġett li qed jistaqsini dwaru l-Onor. Interpellant,  u cioe' dwar l-impatt fuq it-turiżmu fil-każ ta’ dawk il-pajjiżi li qegħdin ġewwa kif ukoll dawk li qegħdin barra. Minn diversi analisi li saru mhux biss internament imma anke minn kelliema barranin li kellna fis-seminar, jirriżulta li huwa ferm aħjar li tkun parti minn dak is-suq għal diversi raġunijiet,  b’mod partikolari għax tkun tista’ tipparteċipa fit-third package li jiflaħ ħafna iktar possibbilta' ta' konnessjonijiet bl-ajru lejn pajjiżna.  Dan ifisser ukoll li jkun hemm iktar carrying capacity fl-airlines li joperaw għal pajjiżna, li naturalment iservu bħala conduit għat-turisti,  għax għalxejn tipprova ġġib it-turisti lejn pajjiżek jekk imbagħad ma jkollokx seating  available.

Dan apparti l-fatt li meta nitkellmu dwar għajnuna mill-Unjoni f'oqsma relatati mat-turiżmu – qed ngħid għall-qasam ambjentali u l-qasam tal-ħarsien tal-patrimonju storiku, apparti l-qasam ta' l-infrastruttura – inkunu qed nitkellmu fuq proġetti li apparti li għandhom impatt pożittiv għalina nfusna bħala poplu Malti, kollha jgħinu l-prodott Malta u allura l-prodott turistiku.  Jiġifieri l-analisi li jien rajt fil-ġimgħat kemm ili nokkupa din il-kariga u li kont naf biha qabel, tindika opportunitajiet ġodda favur pajjiżna bħala riżultat tas-sħubija fl-Unjoni Ewropea.

NAXXAR - SMEs SITE SELECTION
253. L-ONOR. NOEL FARRUGIA  staqsa lill-Ministru għall-Affarijiet Rurali u Ambjent: Jista' il-Ministru jinformani jekk is-siti li ġew identifikati mill-MEPA għall- skop ta' SMEs fit-telgħa t'Alla u Ommu, ġewx evalwati għall-valur agrikolu tagħhom?
  ONOR. JESMOND MUGLIETT (Ministru għaż-Żgħażagħ u Kultura) (f'isem il-Ministru għall-Affarijiet Rurali u Ambjent):  Ninsab informat li l-assessment mingħand id-dipartiment ta’ l-agrikoltura ngħata kemm qabel kif ukoll wara li d-dokument “SMEs (Micro-enterprise) Site Selection Exercise – Public Consultation Draft”, ħareġ għall-konsultazzjoni pubblika. 
UE - IMPORTAZZJONI TA' PRODOTTI TA’ L-IKEL

254. L-ONOR. NOEL FARRUGIA  staqsa lill-Ministru tal-Finanzi u Affarijiet Ekonomiċi: B'riferenza għat-tweġiba għall-mistoqsija parlamentari 55, jista' il-Ministru jinformani kemm hija fi flus jew f'persentaġġ dik il-parti li l-Unjoni Ewropea se tissussidja lill-Gvern Malti sabiex  il-prezzijiet ta' l-ikel ma jogħlewx wara Mejju 2004?  Minn fejn se jipprovdi l-flus il-gvern għall-parti l-oħra tas-sussidju, minn taxxi ġodda, mit-tnaqqir tal-pensjonijiet, minn benefiċċji soċjali jew minn sorsi oħrajn?  
  ONOR. NINU ZAMMIT (Ministru għar-Riżorsi u Infrastruttura) (f'isem il-Ministru tal-Finanzi u Affarijiet Ekonomiċi): Fil-preparamenti għan-negożjati ma’ l-Unjoni Ewropea, saret analisi globali u integrata tal-qasam agrikolu kemm f’Malta kif ukoll fil-pajjiżi ta’ l-Unjoni.  Fuq din il-bażi, il-Gvern Malti fassal it-talbiet tiegħu fin-negozjati ma’ l-Unjoni.  

Fost oħrajn, il-Gvern Malti irnexxielu jikseb id-dritt li jimplimenta mekkaniżmu ta' sussidju li permezz tiegħu l-gvern se jkun jista' jikkumpensa għal xi żidiet li jista’ ikun hemm fil-prezz lokali ta’ ċerti prodotti partikolari minħabba d-differenza bejn il-prezz tagħhom fuq is-suq internazzjonali u dak fl-Unjoni Ewropea. Peress li dawn d-differenzi u ċirkostanzi ivarjaw regolarment, m'huwiex possibbli li wieħed jippreżenta ċifra ta’ sussidju li se tingħata fis-snin li ġejjin.
  MR SPEAKER:  L-Onor. Farrugia, domanda supplimentari.

  ONOR. NOEL FARRUGIA:  Mr Speaker, jien attwalment staqsejt kif se nagħmlu tajjeb għal dan is-sussidju, u cioe' jekk hux permezz ta’ taxxi ġodda jew jekk hux mit-tnaqqir tal-pensjonijiet jew ta' xi benefiċċji soċjali oħra.  Staqsejt  ukoll kemm se jkun l-persentaġġ li l-Unjoni Ewropea se toħroġ bħala sussidju. Għax il-gvern ippubblika dak li se joħroġ hu pero' dak li se toħroġ l-Unjoni ma nafuhx.

  MR SPEAKER:  Il-Ministru.

  ONOR. NINU ZAMMIT:  Mr Speaker, jien m'għandix din it-tip ta' informazzjoni, pero' naturalment kull forma ta' sussidju trid tiġi mill-flus li l-gvern ikollu available.  

Bħala l-persuna li sa ftit xhur ilu kont responsabbli minn dan il-qasam, inżid ngħid li l-gvern kien innegozja ma' l-Unjoni miżura mifruxa fuq seba' snin biex fuq l-importazzjoni ta' ċerti prodotti jkun hemm sussidju  - bħal fil-każ tal-laħam, qmugħ, zokkor, butir, ġobon u prodotti oħra - u hekk inkopru l-prezz li Malta kienet dejjem tħallas u dak li Malta se jkollha tħallas biex timporta ladarba f'Mejju li ġej inkunu membri ta' l-Unjoni.  Ovvjament dan is-sussidju se jinqasam bejn il-Gvern Malti u l-Unjoni Ewropea, fis-sens li fl-ewwel sena s-sussidju se jinħareġ 100% mill-Unjoni, is-sena ta' wara 95% tas-sussidju jinħareġ mill-Unjoni, is-sena ta' wara 90% tas-sussidju jinħareġ mill-Unjoni u mbagħad għandek sliding scale ta' l-ammont ta' sussidju li l-Unjoni toħroġ, sakemm fl-aħħar tas-seba' snin is-sussidju jibda jinħareġ kollu mill-Gvern Malti.

Irridu niftakru ukoll li l-prezzijiet qegħdin dejjem joqorbu lejn xulxin, fis-sens li l-prezzijiet ta' dawk il-prodotti ġejjin mill-pajjiżi ta’ l-Unjoni Ewropea se jkunu qed javviċinaw ħafna l-prezzijiet ta' dawk il-prodotti ġejjin minn pajjiżi u blokki oħra bħal, ngħidu aħna, mis-South America, mill-United States of America, mill-Canada u mill-Awstralja. Jiġifieri fuq perjodu qasir ta' żmien, speċjalment bil-mod kif ġiet riformata l-common agricultural policy  ta’ l-Unjoni Ewropea kif ukoll kif inhi miexja d-WTO,  se jkun hawn konverġenza ta' dawn il-prezzijiet għal prezz wieħed.  Ovvjament ladarba dan iseħħ, ma jibqax ikollna differenza bejn il-prezz li aħna konna normalment inħallsu u l-prezz li se jkollna nħallsu ladarba nkunu membri.

  MR SPEAKER:  L-Onor. Farrugia.

  ONOR. NOEL FARRUGIA:  Mr Speaker,  napprezza dak li qed jelabora dwaru l-Ministru, pero' xtaqt inkun naf kemm se jkun il-persentaġġ li se toħroġ l-Unjoni Ewropea.  Għax l-SMPPMA jgħid li l-Gvern Malti se joħroġ euro 51 miljun biex jissussidja l-prezz taz-zokkor  u nafu wkoll li parti minn dan is-sussidju se toħorġu l-Unjoni Ewropea.  Li xtaqt inkun naf hu jekk il-parti li se toħroġ l-Unjoni hijiex parti mill-euro 51 miljun jew hijiex is-somma li fl-SMPPMA l-gvern iddikjara li se joħroġ mill-kaxxa ta' Malta biex jissussidja d-differenza fil-prezzijiet.

  MR SPEAKER:  Il-Ministru.

  ONOR. NINU ZAMMIT: Dak li hemm fl-SMPPMA huwa eżerċizzju statiku għax huwa bbażat fuq perjodu ta' tliet snin.  Aħna ħadna l-1999, rajna kemm kien l-average price ta' ċerti prodotti u rajna l-prezzijiet ta' l-Ewropa u fuq dak il-perjodu nħadmet id-differenza.  Issa sal-lum dawk il-prezzijiet inbidlu.  Fil-fatt fir-risposta għall-interpellanza oriġinali jingħad li:

"Peress li dawn id-differenzi u ċirkostanzi jvarjaw regolarment, m'huwiex possibbli li wieħed jippreżenta ċifra ta' sussidju li se tingħata fis-snin li ġejjin."

  MR SPEAKER:  L-Onor. Farrugia.

  ONOR. NOEL FARRUGIA:  Jiġifieri jekk qed nifhem sew, dawk il-euro 11-il miljun li hemm ivvotati biex jiġi ssussidjat iz-zokkor li se jiġi mportat bejn Mejju  u Diċembru 2004, m'huwiex se joħroġhom il-Gvern Malti imma se toħroġhom kollha l-Unjoni Ewropea.  Hekk qed ngħidu?

  MR SPEAKER:  Il-Ministru.

  ONOR. NINU ZAMMIT:  Fl-ewwel sena l-varjazzjoni li se jkun hemm se toħroġha kollha l-Unjoni Ewropea.

BAĦAR IĊ-CAGĦAQ :  TRIQ ID-DWIELI – ASFALTAR 

255. L-ONOR. NOEL FARRUGIA  staqsa lill-Ministru għat-Trasport u Komunikazzjoni: Jista' il-Ministru jgħid għaliex Triq id-Dwieli u Trejqet il-Kampanjol f'Baħar iċ-Ċagħaq tħallew żdingati? Jista' jara li jsiru l-arranġamenti mad-dipartiment tat-toroq u l-kunsill lokali responsabli minn dawn l-inħawi ħalli l-manutenzjoni ssir minnufih?
  ONOR. TONIO BORG (Ministru tal-Ġustizzja u Intern) (f'isem il-Ministru għat-Trasport u Komunikazzjoni): Jien informat illi l-awtorita` dwar it-trasport qed tipprepara programm għall-asfaltar ta' diversi toroq ġodda madwar Baħar iċ-Ċagħaq.   Ix-xogħol fit-toroq imsemmija mill-Onor. Interpellant se jsir aktar 'il quddiem,  dejjem skond il-prioritajiet li jirriżultaw minn żmien għal żmien.
RABAT  - TALBA GĦAĊ-CHILDREN ALLOWANCE
256. L-ONOR. NOEL FARRUGIA  staqsa lill-Viċi Prim Ministru u Ministru għall-Politika Soċjali: Jista' il-VPM jinformani x'qed jiġri mill-applikazzjoni għall-benefiċċju taċ-children allowance li d-dettalji tagħha qed jintbagħtu separatament?  
  ONOR. TONIO BORG (f'isem il-Viċi Prim Ministru u Ministru għall-Politika Soċjali): Nitlob lill-Onor. Interpellant jirriferi l-persuna indikata fl-uffiċċju distrettwali tad-dipartiment tas-sigurta’ socjali.
RABAT : GĦAR ZERRIEGĦA – BDIL TA’ ARBLU TAD-DAWL

257. L-ONOR. NOEL FARRUGIA  staqsa lill-Ministru għall-Affarijiet Rurali u Ambjent: Jista' il-Ministru jara li jittieħdu l-passi meħtieġa sabiex jinqala' u jitpoġġa x'imkien ieħor arblu tad-dawl li qed jimblokka l-aċċess għall-bdiewa ta' l-inħawi ta' GĦar Żerriegħa, fil-limiti tar-Rabat,  qabel ma jkun hemm xi inċident fatali? L-arblu jinsab fejn ir-residenza tal-persuna li isimha qed jintbagħat separatament u d-dettalji tal-persuna li hija midħla sew ta' dawn l-inħawi wkoll qed jintbagħtu separatament.
  ONOR. JESMOND MUGLIETT (f'isem il-Ministru għall-Affarijiet Rurali u Ambjent): Nitlob lill-Onor. Interpellant biex jirriferi din il-mistoqsija lill-ministru koncernat.
  MR SPEAKER:  L-Onor. Farrugia, domanda supplimentari.

  ONOR. NOEL FARRUGIA:  Jista' il-Ministru jgħidli għala talba bħal din ma jaqbadx u jivverifikaha  hu ma’ l-awtoritajiet konċernati?  

  MR SPEAKER:  Il-Ministru.

  ONOR. JESMOND MUGLIETT:  Mr Speaker, il-mistoqsija tikkonċerna arblu li skond l-Onor. Interpellant qed jimblokka l-aċċess għall-bdiewa.  Naturalment nafu li l-arbli jitqiegħdu biex jitwassal servizz u allura jidhirli li hija l-korporazzjoni konċernata li għandha l-awtorita' li tressaq dawn l-arbli u mhux il-ministru responsabbli mill-affarijiet rurali u ambjent.  

BORMLA – MULTI-LEVEL CARPARK

434. L-ONOR. JOE MIZZI (f'isem l-Onor. Chris Agius) staqsa lill-Ministru għall-Affarijiet Rurali u Ambjent: Jista' il-Ministru jgħid fiex tikkonsisti l-applikazzjoni 2243/02 għall-bini ta' multi-level carpark  fi Pjazza Santa Margerita, Bormla?  Jista' jpoġġi fuq il-Mejda tal-Kamra l-pjanti relatati ma' dan il-proġett?
  ONOR. JESMOND MUGLIETT (f'isem il-Ministru għall-Affarijiet Rurali u Ambjent): Ninsab informat li l-applikazzjoni PA 2243/02 għall-bini ta’ multi-level carpark fi Pjazza St. Margerita, Bormla tikkonsisti fit-tħaffir tas-sit preżentement okkupat minn playing field, il-kostruzzjoni ta’ multi-level carpark fl-istess sit u l-bini mill-ġdid tal-playing field fuq is-saqaf tal-carpark.

L-access għall-pjanti huwa rregolat mill-Att dwar l-Ippjanar ta’ l-Iżvilupp (Kap. 356) u għalhekk ma nistax inpoġġi kopja ta’ pjanti fuq il-mejda tal-Kamra.
  MR SPEAKER:  L-Onor. Mizzi, domanda supplimentari.

  ONOR. JOE MIZZI:  Peress li din il-kwestjoni diġa' telgħet quddiem l-awtorita' ta' l-ippjanar -  u waqt public hearing irriżulta li minn dik l-area  għaddejjin xi mini antiki taħt l-art, tant hu hekk li  kellha ssir spezzjoni biex naraw  jekk huwiex possibbli li jsir dan it-tħaffir mingħajr ma jiġu meqruda  dawn l-istess mini - jista' il-Ministru jgħidli x'ġara minn dakinhar sal-lum peress li issa għaddew madwar sitt xhur?

  MR SPEAKER:  Il-Ministru.

  ONOR. JESMOND MUGLIETT:  Bħalissa quddiemi għandi d-DPA report u dan ifisser li l-aġġudikazzjoni ta' din l-applikazzjoni waslet fi stadju avvanzat.  Saru l-konsultazzjonijiet neċessarji minn diversi istituzzjonijiet,  fosthom l-EMU,  il-museums department u s-superintendent of fortifications u jidher li ma kienx hemm oġġezzjoni lanqas mill-kunsill lokali ta' Bormla. Biss m'għandix informazzjoni aktar minn hekk, Sur President.

  MR SPEAKER:  L-Onor. Mizzi.

  ONOR. JOE MIZZI:  Sur President, dak id-DPA report li qed jirriferi għalih il-Ministru kien tressaq quddiem il-bord ta' l-awtorita' ta' l-ippjanar u peress li kien irriżulta li taħt l-art għaddejjin il-mini, ma kenitx ittieħdet deċiżjoni sakemm dawn jiġu spezzjonati.  Il-kunsill lokali ta' Bormla ma kienx oġġezzjona għax ma kienx jaf li jeżistu dawn il-mini. Issa peress li l-ministru responsabbli ma jistax jagħtini l-informazzjoni għalissa għax m'huwiex qiegħed preżenti fil-Kamra, tista’ issir l-indaġni neċessarja?

  MR SPEAKER:  Il-Ministru.

  ONOR. JESMOND MUGLIETT:  Ninforma lill-Onor. Interpellant u lill-Kamra li l-ministru responsabbli  jinsab imsiefer fuq xogħol tal-gvern u li l-informazzjoni li qed jitlob m'hijiex qiegħda fil-file.  Għalhekk nitolbu jagħmel domanda bil-miktub ħalli l-ministru jirrispondih.

  MR SPEAKER:  L-Onor. Mizzi.

  ONOR. JOE MIZZI:  Sur President, ma naħsibx li għandi għalfejn nagħmel mistoqsija bil-miktub.  Kulma tlabt hu li nkun naf x'ġara wara li rriżulta li kien hemm dawn il-mini u jekk ġiex ivverifikat li jista' isir il-carpark.  Jiena nerġa' nitlob biex aktar tard,  ningħata  din l-informazzjoni imqar f’xi okkażjoni oħra.

  MR SPEAKER:  Il-Ministru.

  ONOR. JESMOND MUGLIETT:  Jiena żgur ma nistax nagħtiha din l-informazzjoni għax m'iniex imdaħħal fil-proċess.  Huwa veru li l-DPA report iġib id-data ta' disa' xhur ilu, pero' x'ġara f'dan il-perjodu rigward din l-applikazzjoni ma nistax ngħid.  

Naħseb li l-aħjar mod li nimxu bih hu li ssir mistoqsija bil-miktub biex meta l-ministru responsabbli jiġi lura, ikun jista' jagħti din l-informazzjoni.

  MR SPEAKER:  L-Onor. Mizzi.

  ONOR. JOE MIZZI:  Mr Speaker, nitlob għall-protezzjoni tas-Sedja  għax ma nafx minn fejn toħroġ li jekk ma ningħatawx risposta għal domanda supplimentari, din trid issir bil-miktub.

  MR SPEAKER:  Onorevoli, id-domanda tiegħek għamiltha u l-Ministru rrisponda fuq ir-responsabbilta' tiegħu.

  ONOR. JOE MIZZI:  Id-domanda tiegħi hi jekk il-Ministru huwiex lest li aktar tard  jagħti l-informazzjoni li qed nitlob lil din il-Kamra, m’hemmx bżonn illum.

  MR SPEAKER:  Il-Ministru.

  ONOR. JESMOND MUGLIETT:  Naħseb li l-proċedura f'dan il-parlament hi li risposta għal domanda supplimentari tingħata viva voce jekk il-ministru konċernat ikun preżenti jew jekk min ikun qed jaġixxi minfloku jkun jaf iwieġeb b’eżattezza.   Imma jekk il-ministru ma jkunx qiegħed hawn u dak li jkun qed jaġixxi minfloku ma jkunx jista' jagħti risposta preċiża, l-uniku mezz proċedurali li naf bih jien huwa li l-mistoqsijiet isiru bil-miktub.

  MR SPEAKER:  L-Onor. Mizzi, fil-qosor jekk jogħġbok.

  ONOR. JOE MIZZI: Imma minn fejn toħroġ li membru parlamentari bilfors irid jagħmel domanda bil-miktub jekk ma jingħatax risposta għad-domanda supplimentari li jkun għamel?

  MR SPEAKER:  Il-Ministru.

  ONOR. JESMOND MUGLIETT:  Naħseb li għandha toħroġ mis-sens komun, Sur President!

  MR SPEAKER:  Grazzi.  Il-ħin tal-mistoqsijiet għadda.  Ngħaddu għal Tqegħid ta' Karti.  Il-Ministru Tonio Borg.


TQEGĦID TA’ KARTI   

  ONOR. TONIO BORG:  Mr Speaker, inqiegħed fuq il-mejda tal-Kamra:  

  Rapport Annwali tal-Verifika ta’ l-Assoċjazzjoni tal-Kunsilli Lokali għas-sena li għalqet fil-31 ta’ Diċembru 2002; 

  Tabella li turi l-fondi ordinarji (skond artiklu 55 u l-Għaxar Skeda ta’ l-Att), li se jieħu kull kunsill lokali bejn April 2003 u Marzu 2004, bi tweġiba għal mistoqsija parlamentari 435;

Tabelli li juru n-numru ta’ inkjesti pendenti, sena b’sena, ta’ kull maġistrat bejn l-1982 u Ġunju 2003, bi tweġiba għal mistoqsija parlamentari 767;

Tagħrif dwar ħlasijiet għal xogħol ta’ riċerka li saru mill-gvern lil Eureka Services Ltd bejn Jannar 2002 u Marzu 2003, bi tweġiba għal mistoqsija parlamentari 772;

Tagħrif dwar ħruġ ta’ passaporti bejn Jannar 2002 u Ġunju 2003, bi tweġiba għal mistoqsija parlamentari 774; u

Tabella li turi l-għadd ta’ noti ta’ insinwazzjoni reġistrati fir-reġistru pubbliku bejn l-1998 u l-2003, bi tweġiba għal mistoqsija parlamentari 794; 

f’isem il-Viċi Prim Ministru u Ministru għall-Politika Soċjali nqiegħed fuq il-mejda tal-Kamra: 

Tabella li turi l-għadd ta’ talbiet pendenti għas-servizz ta’ Telecare, maqsuma skond il-lokalità, bi tweġiba għal mistoqsija parlamentari 757;

Tabella li turi l-għadd ta’ persuni li għandhom is-servizz ta’ Telecare, maqsuma skond il-lokalità, bi tweġiba għal mistoqsija parlamentari 758;

Kopja tal-menu ta’ l-ikel li jingħata lir-residenti fir-Residenza St Vincent de Paule, bi tweġiba għal mistoqsija parlamentari 759;

f’isem il-Ministru ta’ l-Edukazzjoni nqiegħed fuq il-mejda tal-Kamra:

Lista ta’ entitajiet f’Malta li jipprovdu korsijiet speċjali, bi tweġiba għal mistoqsija parlamentari 613;

Tabella li turi l-għadd ta’ għalliema fi skejjel tal-Knisja u indipendenti li huma mħarrġa fil-PSD, bi tweġiba għal mistoqsija parlamentari 614; 

Tagħrif dwar xogħlijiet ta’ tiswija u manutenzjoni li se jsiru fi skejjel tal-gvern matul l-istaġun tas-sajf 2003, bi tweġiba għal mistoqsija parlamentari 616;  

f’isem il-Ministru tal-Finanzi u l-Affarijiet Ekonomiċi nqiegħed fuq il-mejda tal-Kamra:

Avviż Legali Nru. 136 ta’ l-2003 -  Method for Designating Conformity Assessment Bodies Regulations, 2003;  

Tagħrif dwar ħlasijiet li saru lil Malta Drydocks u Malta Shipbuilding bejn Jannar 2002 u Marzu 2003, bi tweġiba għal mistoqsija parlamentari 765;

Tagħrif dwar ħlasijiet li l-gvern ġabar mit-taxxa fuq dokumenti u trasferimenti fuq kuntratti inter vivos ta’ proprjetà immobbli u taxxa proviżorja fuq qligħ kapitali bejn Jannar 2002 u Marzu 2003, bi tweġiba għal mistoqsija parlamentari 766;

Informazzjoni addizzjonali għal mistoqsija parlamentari 123 li t-tweġiba għaliha ngħatat fis-seduta 15 tal-25 ta’ Ġunju 2003 dwar direct orders li ħarġu mill-Ministeru tal-Finanzi u dipartimenti li jaqgħtu taħt id-dekasteru tal-Ministru tal-Finanzi, bejn Jannar u April tas-snin 2002 u 2003.

  MR SPEAKER:  Grazzi.  Il-Ministru għat-Turiżmu.

  ONOR. FRANCIS ZAMMIT DIMECH (Ministru għat-Turiżmu):  Inqiegħed fuq il-mejda tal-Kamra:  

Kopja ta’ press release datata 25 ta’ Ġunju 2003 dwar xogħlijiet ta’ kostruzzjoni f’areas turistiċi, bi tweġiba għal mistoqsija parlamentari 762;

Tagħrif dwar stabbilimenti li jservu l-ikel li huma reġistrati u liċenzjati ma’ l-Awtorità tat-Turiżmu ta’ Malta, bi tweġiba għal mistoqsija parlamentari 799; u 

Tagħrif dwar aġenziji ta’ l-ivvjaġġar f’Malta, Għawdex u Kemmuna reġistrati u liċenzjati ma’ l-Awtorità tat-Turiżmu ta’ Malta, bi tweġiba għal mistoqsija parlamentari 802.

  MR SPEAKER:  Grazzi.  Stqarrijiet ministerjali?  Mozzjonijiet?  Ordnijiet tal-Ġurnata.


ORDNIJIET TAL-ĠURNATA

ABBOZZ TA’ LIĠI DWAR L-UNJONI EWROPEA

EUROPEAN UNION BILL

L-ordni għall-Kumitat ġie moqri.

FIL-KUMITAT

L-Onor. Carmelo Abela, President tal-Kumitati¸ jippresjedi.   

Klawsola 2 – Tifsir.

Clause 2 -     Interpretation.

  THE CHAIRMAN:  Il-Ministru għall-Affarijiet Barranin.

  ONOR. JOE BORG (Ministru għall-Affarijiet Barranin):  Sur President¸ klawsola 2 hija dik il-klawsola li tagħti d-definizzjonijiet li huma rilevanti għall-iskopijiet ta’ dan l-abbozz ta’ liġi. Fil-fatt l-ewwel definizzjoni hija dwar il-kelma “komunitajiet” li t-tifsira tagħha hija din:   

“il-Komunitajiet” tfisser il-Komunità Ewropea,  u l-Komunità dwar l-Enerġija Atomika Ewropea;”.

Huwa mportanti li wieħed jgħid li oriġinarjament kien hemm tliet komunitajiet minbarra dawn iż-żewġ komunitajiet għax kien hemm ukoll il-Komunità dwar il-Faħam u l-Azzar.  Pero’ ftit taż-żmien ilu din il-komunità ġiet assorbita fil-Komunità Ewropea biex b’hekk illum baqa’ żewġ komunitajiet.  

Id-definizzjoni l-oħra hija dik tal-kelma “trattat” dwar l-adeżjoni ta’ Malta fl-UE flimkien mal-pajjiżi l-oħra kollha li se jissieħbu fl-1 ta’ Mejju tas-sena 2004 u l-pajjiżi membri eżistenti.  Ovvjament id-definizzjoni tal-kelma “trattat” tagħti l-isem ta’ dawn il-pajjiżi kollha u tirriferi wkoll għat-trattat iffirmat f’Ateni fis-16 ta’ April tas-sena 2003.  Dan jinkludi kull trattat,  ftehim jew protokoll ieħor li Malta saret parti fih jew li sar japplika għal Malta bis-saħħa tiegħu stess.  

Hawnhekk ikun tajjeb li wieħed isemmi li fiha nnifisha l-UE daħlet f’diversi trattati u akkordi ma’ pajjiżi jew gruppi ta’ pajjiżi oħrajn.  Per eżempju, hawnhekk nista’ nsemmi l-European Economic Area Agreement ta’ l-UE ma’ Iceland, mal-Liechtenstein u ma’ Norway.  Wieħed jista’ jsemmi wkoll id-diversi akkordi oħrajn li l-UE daħlet fihom u allura bis-saħħa tad-definizzjoni tal-kelma “trattat” qed jingħad li trattat ifisser it-trattat innifsu tas-sħubija ta’ Malta mal-pajjiżi l-oħrajn diġà membri u trattati¸ ftehim jew protokolli oħrajn.  

Hemm ukoll id-definizzjoni ta’ l-UE li tgħid hekk:

“ “l-Unjoni  Ewropea” tfisser l-Unjoni Ewropea kif jirreferi għaliha t-Trattat.”.  

Imbagħad fis-subartiklu (2) hemm provvediment li bis-saħħa tiegħu l-Prim Ministru jista’ joħroġ ordni fejn jiddikjara li xi trattat li jkun sar wara s-16 ta’ April tas-sena 2003 għandu jitqies bħala ħaġa waħda mat-trattat.   Dan ifisser li jekk ikun hemm xi trattat li l-UE tidħol fih mil-lum ‘il quddiem¸ dak it-trattat jiġi qisu nkorporat mad-definizzjoni ta’ trattat għall-iskopijiet ta’ dan l-abbozz ta’ liġi billi l-Prim Ministru joħroġ ordni f’dan is-sens.  Pero’ għandek provvediment li jgħid li jekk it-trattat ikun jemenda jew jissostitwixxi trattat dwar l-UE jew xi emendi sussegwenti għalih¸ dak it-trattat għandu jiġi ratifikat b’Att tal-parlament.  Per eżempju¸ meta jiġi ffirmat u jiġi fis-seħħ it-trattat kostituzzjonali l-Prim Ministru ma jkunx jista’ joħroġ ordni u jgħid li dan huwa parti minn dan it-trattat imma peress li dak huwa trattat li jemenda jew jissosstitwixxi trattat dwar l-UE dak ikun irid jiġi ratifikat b’Att minn dan il-parlament.  Imbagħad wara li dak it-trattat ikun ġie ratifikat¸ il-Prim Ministru jista’ b’ordni jestendi s-setgħat ta’ dak l-artiklu għal dak it-trattat.  Għalhekk wara li dak it-trattat ikun ġie ratifikat minn dan il-parlament  il-Prim Ministru jkun jista’ joħroġ ordni fejn igħid li dak it-trattat ikun sar parti integrali mid-definizzjoni tat-trattat abbażi ta’ dan l-Att ta’ ratifika.  B’hekk ma jkunx hemm xi ekwivoku dwar jekk dak it-trattat jaqax taħt id-definizzjoni ta’ “trattat” skond dan l-abbozz ta’ liġi. 

Imbagħad għandna subklawsola (3) ta’ klawsola 2 tgħid hekk:

“Għall-finijiet ta’ dan l-artiklu “Trattat” u “trattat” jinkludu kull protokoll jew anness miegħu; “trattat” tinkludi kull ftehim internazzjonali.”.

  THE CHAIRMAN:  Grazzi.  Aktar rimarki?  L-Onor. Evarist Bartolo.

  ONOR. EVARIST BARTOLO:  Fl-istadju tat-Tieni Qari l-oppożizzjoni diġà wriet   it-tħassib tagħha dwar din il-parti ta’ l-abbozz ta’ liġi minħabba li ddgħajjef ir-role ta’ dan il-parlament.   Tant hu hekk li aħna għamilniha ċara li ma naqblux li l-parlament jiġi żvalutat għal rubber stamp institution fejn sempliċement nittimbraw dak li jgħaddi.  

Sur President, fid-diskors tiegħu l-Viċi Prim Ministru spjega – dan ħareġ ukoll x’ħin kellna speċi ta’ battibekk - li m’hemmx ix-xewqa li b’ordni naqbżu l-parlament iżda li jkun hemm avviż legali.  Jekk dan kien maħsub min-naħa tal-gvern biex iserrħilna rasna li għandna nikkuntentaw b’avviż legali fil-fatt dan inkwetana iżjed.  Dan għaliex b’avviż legali nkunu qed nitkellmu wara li l-fatt ikun ġara u apparti minn hekk il-gvern bl-ebda mod m’hu obbligat li jġib dak l-avviż legali għad-diskussjoni quddiem dan il-parlament.  

Fil-fatt mhux l-ewwel darba li l-gvern ikun poġġa avviż legali fuq il-mejda tal-Kamra li l-oppożizzjoni tkun ikkontestatu.  Għalhekk dik il-biċċa ma tikkonfortana xejn u fil-fatt irridu nressqu emenda min-naħa tagħna biex il-parlament żgur ma jinqabiżx.   Għalhekk se nipproponi din l-emenda:

“A”
F’subklawsola (2) ta’ klawsola 2 minflok il-kliem “l-ordni għandu jkun konklussiv u hekk għandu jitqies” għandhom jidħlu l-kliem “huwa jqiegħed tali ordni quddiem il-Kamra tar-Rappreżentanti għall-approvazzjoni b’riżoluzzjoni u kull ordni mbagħad ikun konklussiv, u hekk għandu jitqies”.

“A”
In subclause (2) of clause 2 for the words “The order shall be conclusive that it is to be so regarded” there shall be substituted the words “he shall lay such order before the House of Representatives for its approval by resolution and any such order shall then be conclusive, that so it is to be regarded”.

Qed nipproponu din l-emenda biex il-parlament ma jinqabiżx żgur għax, nerġa’ ngħid li l-gvern għandu l-obbligu li jpoġġi avviż legali fuq il-mejda tal-Kamra imma m’għandu l-ebda obbligu li jġibu għad-diskussjoni fil-parlament.

  THE CHAIRMAN:  Il-Ministru Tonio Borg.

  ONOR. TONIO BORG:  Sur President, tqajmu żewġ punti li jkun tajjeb li nikkummenta dwarhom.  Hawn il-kritika li mhux se jkun hawn skrutinju tajjeb biżżejjed tal-parlament fuq ordni li jista’ joħroġ il-prim ministru minħabba li din hija soġġetta għal riżoluzzjoni negattiva ta’ kontroll.  Dan għaliex ladarba toħroġ l-ordni¸ dak li tipprovdi l-ordni jiġi fis-seħħ mill-ewwel u mbagħad sta għall-parlament sabiex iwaqqaf l-eżekuzzjoni tagħha b’riżoluzzjoni li trid issir fi żmien 28 ġurnata minn mindu l-ordni titpoġġa fuq il-mejda tal-Kamra.  Fil-fatt l-ewwel punt li qajjem l-Onor. Bartolo kien jekk dan l-iskrutinju huwiex tajjeb jew le.  

Aħna hawnhekk qed ngħidu li t-trattat preżenti se jiġi ratifikat permezz ta’ din il-liġi u allura se jsir parti mil-liġijiet ta’ Malta u se jkun direttament applikabbli f’Malta.  Mela l-problema tqum x’jiġri wara u allura hemm subartiklu (2) li jgħid li l-prim ministru jista’ b’ordni jiddikjara li t-trattat imsemmi fl-istess ordni li Malta tidħol għalih wara s-16 ta’ April tat-2003 isir qisu parti mit-trattat innifsu.  Pero’ dan ma japplikax f’każijiet meta t-trattat jemenda jew jissostitwixxi t-trattat dwar l-UE jew xi emendi sussegweni għalih għax f’dak il-każ it-trattat għandu jiġi ratifikat b’Att tal-parlament.  Mela f’dak il-każ ma rridux nagħmlu sempliċement riżoluzzjoni jew xi riżoluzzjoni taħt ir-Ratification of Treaties Act ta’ l-1983 imma addirittura jrid ikun hemm Att tal-parlament li jgħaddi mill-istadji kollha ta’ l-ewwel qari¸ tat-tieni qari,  tal-kumitat u tat-tielet qari.  

Dan japplika għal meta jkun hemm trattati oħrajn li ma jolqtux l-istrutturi jew l-affarijiet radikali imma dawk inqas radikali f’liema każ issir l-ordni.  Huwa veru li dan mhuwiex Att tal-parlament.  Fil-fatt din hija forma ta’ leġislazzjoni sussidjarja li japplika għaliha l-Att dwar l-interpretazzjoni li jitpoġġa fuq il-mejda tal-Kamra fi żmien 28 ġurnata.  Hemmhekk b’riżoluzzjoni l-Kamra tista’ twaqqaf l-eżekuzzjoni ta’ dak l-avviż.  Issa l-Onor. Bartolo qed jgħid:  Mela dan l-avviż legali se jidħol fis-seħħ imbagħad sta għall-parlament biex iwaqqfu;   mhux aħjar  li kieku niġu fil-parlament qabel?  Din hija l-proċedura li tiġi segwita fil-konfront tar-regolamenti kollha li għandhom x’jaqsmu ma’ leġislazzjoni sussidjarja pero’ jien nikkontesta dak li qal għalkemm dan huwa ftit soġġett għall-interpretazzjoni.   

Dwar il-punt li  l-parlament jista’ ma jiddiskutix negative resolution li nista’ ngħid hu li dan il-parlament għandu obbligu li jekk ordni jew leġislazzjoni sussidjarja  tiġi kkontestata minn xi ħadd fi żmien 28 ġurnata, din trid tiġi diskussa.  Issa huwa veru li din mhijiex worded li bilfors irid isir hekk;  forsi wieħed jista’ jagħti dik l-interpretazzjoni.  Pero’ kulħadd għandu r-responsabbiltà politika li jekk xi ħadd joġġezzjona għal xi ordni li għandha x’taqsam mat-trattat b’riżoluzzjoni negattiva fi żmien 28 ġurnata,   dik l-ordni għandha titressaq fuq l-aġenda tal-Kamra.

  THE CHAIRMAN:  Aktar kummenti?  L-Onor. Marie Louise Coleiro.

  ONOR. MARIE LOUISE COLEIRO:  Sur President, il-ministru semma eżempji ta’ trattati li joħorġu mit-trattat tas-16 ta’ April pero’ jien nixtieq li jkun hemm lista ta’ dawn it-trattati li joħorġu minn dan l-istess trattat.  S’issa l-prassi ta’ dan il-parlament dejjem kienet li kull trattat li Malta tiffirma jiġi ratifikat permezz ta’ dan il-parlament.   Pero’ dawn it-trattati li se joħorġu mit-trattat tas-16 ta’ April mhux se jkollhom l-opportunità li jiġu ratifikati minn dan il-parlament għax huma blankets  jiġifieri bit-trattat tas-16 ta’ April  ħadna on board kwalunkwe trattat li sar s’issa u li joħroġ minnu.  Naħseb li dan il-punt irid jiġi ċċarat ukoll ħalli l-poplu jkun jaf x’se jieħu minn din il-liġi li qed jipproponi l-gvern.  

Punt ieħor li nixtieq nitkellem dwaru huwa li ċerti trattati futuri jiġu hawnhekk b’Att tal-parlament jiġifieri l-oħrajn se jibqgħu għaddejjin bħalma se jgħaddu t-trattati l-oħrajn kollha li qed joħorġu mit-trattat tas-16 ta’ April.  Mela jista’ jkun hemm trattati li ma nistgħux nidentifikaw x’jistgħu jkunu għax hawnhekk qed nitkellmu fuq xi ħaġa futura.   It-tħassib tiegħi huwa akbar minħabba r-rimarka li saret mill-ministru, fis-sens li ċerti trattati futuri li jistgħu joħorġu permezz ta’ sħubija fl-UE jiġu hawnhekk b’Att tal-parlament biex jiġu diskussi u oħrajn le.  Pero’ l-fatt li hemm it-trattat tas-16 ta’ April ifisser li aħna dħalna fi club u meta tidħol fi club trid taċċetta r-regoli kollha.  Issa l-gvern għamel id-dikjarazzjoni unilaterali tan-newtralità.  Allura x’se tkun il-pożizzjoni u x’safeguards qed jaħseb fihom il-gvern  f’każ li tiġi żviluppata common, foreign and security policy fl-UE u li b’xi mod tkun tinvolvi parteċipazzjoni tassattiva mill-membri l-oħrajn kollha fi ħdan l-UE u li allura tippreġudika l-commitment kostituzzjonali tagħna tan-newtralità.   Issa huwa veru li hemm  il-veto, imma anke dik hija mistoqsija għax il-kwestjoni tal-voting pattern hija xi ħaġa li qed tiġi diskussa u argumentata, jiġifieri ma nistgħux ngħidu li dik hija xi ħaġa li qiegħda hemmhekk għall-eternità.  

F’dawn l-eventwalitajiet kollha x’safeguards qed jaħseb fihom il-gvern biex jassigura dak li hemm f’subartiklu (1) ta’ artiklu 3 tal-kostituzzjoni tagħna?   Aħna mhux qed ngħidu li Malta hija pajjiż newtrali u nieqfu hemm imma n-newtralità tagħna hija definita u kwalifikata b’ħames kwalifiċi partikolari.                

Fil-kontest li sas-16 ta' April politikament konna għadna mhux imsieħba fl-UE u fil-kontest ukoll li  l-akkwati u l-portijiet tagħna kienu qed jintużaw minn bastimenti tal-gwerra Amerikani li kienu tant protagonisti fil-gwerra ta' l-Iraq,  x'safeguards qed jippjana l-gvern fuq dan il-punt importanti kostituzzjonali?  Tajjeb ngħidu li dan huwa provvediment li jitlob id-due terzi ta' din il-Kamra biex jinbidel.

  THE CHAIRMAN:  Il-Ministru Joe Borg.

  ONOR. JOE BORG:  L-ewwelnett l-Onor. Marie Louise Coleiro staqsiet dwar it-trattati eżistenti bejn l-UE u pajjiżi, jew gruppi ta' pajjiżi oħrajn li allura jaqgħu taħt id-definizzjoni ta' "trattat" kif għedt fl-introduzzjoni tiegħi.  F'dan ir-rigward irrid ngħid li fil-fatt għaddejt kopja ta' lista ta' dawn it-trattati, kif maħruġa mill-kummissjoni Ewropea, liċ-chairperson tal-foreign affairs committee biex għada jiċċirkolaha lill-membri ħalli huma jkollhom f'idjehom ukoll liema huma dawn it-trattati u iżjed tard ngħaddu wkoll dokument li juri f'liema minn dawn it-trattati Malta diġà hija membru jew aderixxiet għalihom.  Dawn it-trattati jinkludu anke konvenzjonijiet ta' natura multilaterali li l-pajjiżi membri ta' l-UE huma membri tagħhom.  Per eżempju, hemm konvenzjonijiet fil-qasam ta' l-ambjent li l-pajjiżi membri ta' l-UE huma membri tagħhom, allura jifformaw parti mill-acquis communautaire, però jista' jkun li Malta diġà hija membru tagħhom.  Allura beħsiebna nagħtu dan id-dokument li juri l-istat kif inhu llum.  Imbagħad wieħed ikun jista' jgħid liema trattati jew il-konvenzjonijiet aħna diġà membri fihom u oħrajn għadna m'aħniex membri fihom, però nsiru membri tagħhom ladarba nsiru membri ta' l-EU.  

Wieħed irid jgħid ukoll li din mhix xi ħaġa ġdida.  Waqt il-fażi tan-negozjati dħalna f'dan is-suġġett fil-kapitolu dwar l-external relations biex naraw xi trattati għandha l-UE ma' gruppi ta' pajjiżi u biex naraw ukoll dawn x'jimplikaw għal Malta.  Wara d-diskussjonijiet li għamilna internament f'Malta u wara d-diskussjonijiet li għamilna ma' l-UE l-konklużjoni kienet li dawn it-trattati nistgħu nsiru membri fihom u m'għandhomx ikollhom riperkussjonijiet ta' natura konsiderevoli, anzi f'ħafna mill-każi, fil-bulk tal-każi r-riperkussjonijiet jistgħu jkunu addirittura pożittivi għal Malta.

Biżżejjed wieħed isemmi dak li għandu x'jaqsam mal-European economic area.  Il-fatt li l-pajjiżi ta' l-European economic area jibbenefikaw mis-suq intern ta' l-UE ifisser li huma jridu jikkontribwixxu mingħajr m'huma membri.  Norway, Iceland u Liechtenstein jridu jikkontribwixxu finanzjarjament għall-fatt li huma jipparteċipaw fis-suq intern ta' l-UE.  Indirettament aħna bbenefikajna, kif tħabbar riċentement, għax dawn il-pajjiżi kellhom ikabbru l-kontribut tagħhom minħabba fit-tkabbir li jmiss.  U din iż-żieda fil-kontribut tagħhom se tmur prinċipalment għall-pajjiżi l-ġodda li se jissieħbu fl-UE, inkluża Malta.

Mr Chairman, m'għandna l-ebda diffikultà li dan l-istess dokument li se ngħaddu lill-foreign affairs committee jitqiegħed fuq il-mejda tal-Kamra, u anke d-dokument li juri l-pożizzjoni ta' Malta fir-rigward ta' dan it-trattat jista' jitqiegħed fuq il-mejda tal-Kamra.  Ovvjament meta ntlestuh għax dan irċevejnieh xi jumejn, tlett ijiem ilu min-naħa ta' l-UE.  Dehrilna li tkun ħaġa tajba li ngħadduh lill-foreign affairs committe għax fih elenku tat-trattati kollha li għandha l-UE.  Ta' min jgħid li f'din il-lista hemm trattati li jiġu in vigore meta aħna nissieħbu.  Jiġifieri hemm uħud minnhom li l-azzjoni diġà ttieħdet hawn Malta, jew irridu neħduha bejn issa u d-data tas-sħubija, u hemm trattati oħrajn li fil-fatt l-azzjoni trid tittieħed flimkien mad-data tas-sħubija.

Issa se nitkellem dwar it-trattati futuri.  Ir-realtà hija li t-trattati li huma ta' ċerta portata, bħalma huma trattati li għandhom x'jaqsmu ma' l-emendi jew is-sostituzzjoni tat-trattat dwar l-UE jew emendi sussegwenti għalih, dawn bilfors iridu jiġu ratifikati b'Att tal-parlament.  Trattati oħrajn, li normalment ikunu ta' portata inqas minn dan it-tip ta' trattat ma jkunux jirrikjedu neċessarjament li wieħed isegwi l-proċedura ta' ratifika b'Att tal-parlament, però jsiru b'ordni li għandha l-istess sinifikat ta' avviż legali, u allura jitqiegħdu fuq il-mejda tal-Kamra flimkien bħala anness ta' l-ordni nnifsu.  

Però anke f'dan ir-rigward, ma rridux nieħdu l-impressjoni li l-UE, li aħna membri fiha, se tinnegozja xi trattat ma' xi pajjiż jew grupp ta' pajjiżi oħra u aħna lanqas biss inkunu nafu x'qed jiġri.  Jiġifieri fir-realtà dawn it-tip ta' trattati jieħdu mhux ix-xhur imma s-snin biex jiġu konklużi.  U aħna, bħala membri, se nkunu parteċipi fid-diskussjonijiet biex l-UE tidħol fi trattat.  

Per eżempju, l-UE se tibda d-diskussjoni dwar open skies agreement ma' l-Istati Uniti għax sal-lum il-ġurisdizzjoni pretendewha l-pajjiżi membri u għada pitgħada, b'deċiżjoni tal-qorti Ewropea, din saret ġurisdizzjoni ta' l-UE.  Allura l-pajjiżi membri aċċettaw li l-kummissjoni, għan-nom ta' l-UE tibda tinnegozja ma' l-Istati Uniti trattat dwar l-open skies.  Meta dan jibda jiġi diskuss il-pajjiżi membri fil-livell tal-kumitati, fil-livell tal-COREPER, fil-livell tal-kunsill tal-ministri kulħadd jibda jgħid il-parti tiegħu.  U ovvjament kull pass fl-iter ta' dik id-diskussjoni jiġi fil-foreign affairs committee hawn Malta - jekk ikun il-foreign affairs committee - jew fil-kumitat apposta, jekk ikun hemm, għall-iskrutinju tal-leġislazzjoni ta' l-UE li tkun qed tiġi moħmija, ħalli jkollu l-okkażjoni kollha li jiddiskutiha.  Imbagħad wara dan l-iter kollu, wara li nkunu xbajna nisimgħu dwar proposta ta' leġislazzjoni ta' l-UE jew dwar proposta għal trattat li l-UE trid tidħol għalih ma' pajjiż terz, wara li nkunu xbajna niddiskutuha fis-sede proprja tal-parlament - wieħed għad irid jara xi jkun jaqbel l-iżjed li jkollna bħala parlament għal dawn l-iskopijiet; jista' jkun il-parlament kif inhu hawn, jista' jkun il-foreign affairs committee, jista' jkun xi sotto-kumitat tiegħu, jista' jkun xi scrutiny committee - fl-aħħar dan it-trattat jiġi adottat u ffirmat mill-UE għan-nom tal-pajjiżi membri u mill-pajjiż jew pajjiżi involuti.  Jekk nieħdu l-open skies agreement, mill-Istati Uniti.   Imbagħad qed ngħidu li ma jkunx hemm għalfejn nerġgħu niġu hawn niddibattuh għax ikun sar id-dibattitu fuqu, qisu liġi interna tagħna.   Imbagħad dak jitqiegħed fuq il-mejda tal-Kamra bħala anness ta' ordni. 

Qed ngħidu wkoll li jekk, minkejja dan kollu, ikun hemm xi membru tal-Kamra li jħoss li hemm xi parti ta' din l-ordni li ma togħġbux, jista' fi żmien 28 jum iressaq mozzjoni sabiex isir dibattitu fuqha.

Fuq il-kwestjoni tan-newtralità aħna nnegozjajna taħt il-kapitlu dwar il-common foreign security policy li n-newtralità ta' Malta kif inhi mħaddna fil-kostituzzjoni Maltija hija garantita.  Issa apparti milli wieħed joqgħod jiftaħ l-argumenti jekk hemmx partijiet mill-kostituzzjoni li llum huma kważi anakronistiċi, il-fatt huwa li l-UE aċċettat li n-newtralità tagħna, kif inhi fil-kostituzzjoni tagħna, hija garantita u l-UE aċċettat li tirrispettaha, bħalma tirrispetta n-newtralità ta' pajjiżi oħra newtrali li huma fl-UE.

Barra minn hekk, biex żgur ma jkun hemm l-ebda dubju, għamilna dikjarazzjoni dwar in-newtralità li ġiet annessa mat-trattat, allura tifforma parti integrali tat-trattat ta' sħubija u tifforma parti mill-acquis.  Dik id-dikjarazzjoni hija ċara daqs il-kristall li n-newtralità tagħna kif inhi hija garantita.  

Jekk wieħed iħares lejn it-trattat kostituzzjonali li issa jrid imur quddiem il-konferenza inter-governattiva biex il-pajjiżi membri jaraw jekk iridux jadottawh kif inhu, jew b'xi tibdil, jew addirittura jaqilbuh ta' taħt fuq, isib li hemm ukoll provvediment li jissalvagwardja lill-pajjiżi newtrali fi ħdan l-UE.   Dan jgħid li huma ma jistgħux jiġu mġiegħla jieħdu azzjonijiet li jħossu li m'għandhomx jieħdu minħabba fin-newtralità tagħhom.  Hemm provdut ukoll li kwalunkwe ħaġa li għandha x'taqsam ma' dan il-qasam tirrikjedi l-unanimità biex titbiddel.  Allura jekk jgħaddi t-trattat kostituzzjonali kif inhu propost, biex issir xi ħaġa fl-UE fil-futur li lilna tikkrealna problemi għan-newtralità tagħna, irridu nkunu aċċettajnieha aħna wkoll, għax kwalunkwe tibdil f'dik id-direzzjoni jirrikjedi l-unanimità, jiġifieri jirrikjedi wkoll il-kunsens ta' Malta.

  THE CHAIRMAN:  L-Onor. Joseph Cuschieri.

  ONOR. JOSEPH CUSCHIERI:  Mr Chairman, il-Ministru għadu kemm spjega li hemm trattati ta' ċerta weight u trattati ta' weight ieħor, imma pajjiżna se jkun involut f'dak kollu li jkun qed jiġri i se jkun qed jagħmel parti mid-diskussjonijiet kull meta jkun qed jiġi negozjat xi trattat mill-UE.  Però meta niġu għall-approvazzjoni finali ta' dan it-trattat mill-UE u l-pajjiż li miegħu jkun qed isir it-trattat, jeħtieġ li jkun hemm qbil unanimu permezz ta' deċiżjoni tal-gvern tal-pajjiżi membri, huma min huma?  Il-Ministru qal li jekk l-UE tkun se tagħmel trattat ma' xi pajjiż, kontinent jew organizzazzjoni, pajjiżna se jieħu sehem fid-diskussjonijiet.  Imma minkejja li jkun qed jipparteċipa, jekk finalment pajjiżna ma jaqbilx ma' dak it-trattat, hu ta' liema weight hu, kemm jekk huwa ta' weight kbir u iktar u iktar jekk ikun ta' weight żgħir - għax meta jkun hemm trattati ta' weight kbir ovvjament irid ikun hemm qbil unanimu - ikollu jaċċettah xorta waħda?

Dan forsi jorbot mat-tieni punt li xtaqt nagħmel f'dan ir-rigward.  Meta jiġu dawn it-tip ta' trattati l-gvern Malti kif se jiddefinixxi l-weight ta' trattat u l-weight ta' trattat ieħor biex jitressaq quddiem dan il-parlament?  Kif smajna, hemm ċerti trattati li se jiġu għad-diskussjoni fil-parlament.  Smajna wkoll li kull membru parlamentari għandu perjodu ta' żmien li fih jista' jitlob diskussjoni fuq dak it-trattat li jkun anness ma' ordni.  Imma kif se tiġi definita d-distinzjoni bejn weight ta' trattat u weight ta' trattat ieħor?  Dawn huma ż-żewġ mistoqsijiet.  F'kull trattat, sew jekk għandu ħafna weight u kemm jekk għandu inqas weight, pajjiżna jrid jaqbel finalment jew jista' finalment ma jaqbilx imma t-trattat jiġi ffirmat xorta mill-UE, u allura pajjiżna jkollu jaċċettah?  Dak l-ewwel punt.  

It-tieni mistoqsija hija dwar kif se jiġi definit il-weight ta' trattat biex finalment jitressaq quddiem dan il-parlament għall-approvazzjoni?  Minn fejn toħroġ din id-definizzjoni, mil-linja politika li jaddotta l-gvern tal-pajjiż jew mil-linja politika li torbotna permezz tat-trattat li għandna quddiemna?

  THE CHAIRMAN:  Il-Ministru Joe Borg.

  ONOR. JOE BORG:  L-ewwelnett irrid niċċara l-punt li trattat li jiġi nnegozjat fis-sens tradizzjonali tiegħu huwa trattat li jiġi nnegozjat mill-pajjiżi membri ta' l-UE.  Allura t-trattati tradizzjonali li tidħol fihom l-UE ikunu trattati li fl-aħħar mill-aħħar iridu jiġu aċċettati mill-pajjiżi membri.  Però f'areas fejn l-UE għandha l-kompetenza esklussiva, fosthom areas li għandhom x'jaqsmu mal-kompetizzjoni u fil-kwestjoni tat-trasport - għalhekk semmejt l-eżempju ta' l-air services agreement - l-UE għandha ġurisdizzjoni u l-qorti Ewropea ddeċidiet li l-ġurisdizzjoni f'dak li għandu x'jaqsam ma' l-air services agreement hija ta' l-UE.  U allura hija l-UE, kif rappreżentata mill-kummissjoni, li tagħmel dawk in-negozjati.  Meta jiġi ffinalizzat dak il-ftehim jiġi adottat mill-UE bis-saħħa tal-mekkaniżmi li għandha l-UE.  Jiġifieri jmur quddiem il-parlament Ewropew, jiġi adottat mill-parlament, imur quddiem il-kunsill tal-ministri eċċ.  U jista' jkun ikollok bżonn ta' maġġoranza kwalifikata, però wieħed irid jgħid li dawn l-areas kemm-il darba jkunu areas ftit jew wisq ta' natura teknika.  Ladarba huma ta' natura teknika wieħed jifhem li la m'għandekx sinifikat politiku qawwi fihom - biex niġi għat-tieni mistoqsija tiegħek - kemm-il darba d-deċiżjoni tkun abbażi ta' maġġoranza kwalifikata.

Però wieħed irid jgħid li anke f'dawn iċ-ċirkostanzi l-pajjiżi membri - u f'dan ir-rigward tista' tkun Malta, tista' tkun il-Ġermanja, tista' tkun l-Ingilterra u tista' tkun l-Olanda - ikunu qegħdin imdaħħla fil-proċess kollu.  Jiġifieri waqt li jkunu qed isiru n-negozjati l-pajjiżi membri individwali jkunu mdaħħla fil-proċess kollu.Jiġifieri huma jkollhom l-opportunita` li jagħtu l-pożizzjoni tagħhom u mbagħad fl-aħħar mill-aħħar, kif jiġri f'dawn il-fora, id-deċiżjoni dwar jekk għandux jiġi addottat dak ir-regolament jew dik id-direttiva jew le tittieħed meta d-diskussjoni f'dan ir-rigward tkun ġiet eżawrita.  Ta' min jgħid ukoll li dik id-deċiżjoni tittieħed abbażi ta' l-acquis ta' l-UE, u fil-fatt it-trattat qiegħed jagħmel il-mod kif jittieħdu d-deċiżjonjiet fi ħdan l-UE ferm iktar sempliċi minn qabel.  Dawn huma r-regoli ta' l-UE, liema regoli ilhom hemm minn mindu twaqqfet, u għalhekk kull pajjiż li jiddeċiedi li jsir membru ta' l-UE jrid isegwihom.  Aħna ilna nitkellmu dwar dawn l-affarijiet minn qabel ma bdew in-negozjati tant li l-poplu ddeċieda dwarhom, u allura hija xi ħaġa minn ewl id-dinja li d-deċiżjonijiet li tieħu l-UE fl-areas fejn għandha kompetenza jkunu japplikaw.  Meta wieħed jibda jargumenta bħallikieku aħna għandna dritt inbiddlu d-deċiżjonijiet li tieħu l-UE f'dawk l-areas fejn għandha kompetenza esklussiva u naqilbuhom ta' taħt fuq, ikun qiegħed juri li għadu lanqas biss beda jifhem xi tfisser l-UE.

Sur President, it-trattat ta' l-UE qiegħed hemm biex jiġi assigurat li r-regoli ta' l-unjoni jiġu segwiti, u għalhekk kull pajjiż li huwa msieħeb fl-UE jrid jassumi dik ir-responsabbilta` u l-commitments tiegħu bħala membru.  Hawnhekk ta' min jgħid ukoll li meta l-UE tkun se tieħu xi deċiżjoni, kull pajjiż membru jkollu l-okkażjoni li mhux biss jipparteċipa fid-diskussjonijiet li jkunu qed isiru imma anke jieħu pożizzjoni dwar dak li jkun qed jiġi diskuss, u jekk ikun hemm pajjiżi membri oħrajn li jieħdu l-istess pożizzjoni li jkun ħa dak il-pajjiż, il-proposta oriġinali tkun tista' tinbidel.  Fil-fatt hemm ħafna każi fejn dan sar u l-proposta oriġinali li ħarġet mill-kummissjoni tbiddlet għal darba, darbtejn jew tlieta qabel ma ġiet addottata, pero` meta mbagħad din il-policy tiġi addottata, kull pajjiż membru jkun irid isegwi l-mekkaniżmi li huma msemmija fit-trattati eżistenti.

  THE CHAIRMAN:  L-Onor. Farrugia.

  ONOR. ANĠLU FARRUGIA:  Sur President, nixtieq nagħmel żewġ osservazzjonijiet, li waħda minnhom tirrigwarda l-kwestjoni ta' l-ordni li jista' jagħti l-prim ministru.  L-ewwelnett irrid ngħid li l-abbozz ta' liġi li għandna quddiemna m'huwiex xi masterpiece, anzi huwa wieħed mill-agħar abbozzi ta' liġi li tressqu s'issa quddiem dan il-Parlament, u l-mod kif ġie ppreżentat huwa insult għad-demokrazija ta' pajjiżna.  Dwar dan diġa` tkellimt meta kont qed nagħmel l-intervent tiegħi fl-istadju tat-tieni qari, u naħseb li kont ċar ħafna, għalkemm kien hawn min ipprova ma jifhimnix biżżejjed.

Jekk wieħed iħares lejn l-Interpretation Act - u jien nistieden lill-Ministru biex ikollu kopja ta' dan l-att - isib li l-kelma "order" tniżżlet f'din il-liġi bħala konsegwenza għal meta pajjiżna, qabel l-indipendenza ta' l-1964, kien jingħata l-ordnijiet mir-Renju Unit u North Ireland.  Meta mbagħad pajjiżna, mill-1964 'il hawn, beda jagħmel il-liġijiet hu, dawn il-liġijiet bdew jgħaddu wara li tiġi segwita l-proċedura ta' forum f'dan il-Parlament.  Issa fl-istess Interpretation Act hemm proċedura biex il-liġi tagħti l-poter lill-ministru jew lill-prim ministru, ikun min ikun, li jagħmel regoli, regolamenti jew leġislazzjoni sussidjarja.  Hawnhekk qed nagħmel riferenza għal artiklu 11 ta' l-Interpretation Act, u f'dan l-artiklu m'hemm l-ebda riferenza għall-kelma "ordni".  

Meta konna fl-istadju tat-tieni qari, il-Viċi Prim Ministru Gonzi u l-Ministru Joe Borg irrispondew għall-kritika li għamilt jien billi qaluli li wieħed għandu l-opportunita` li jiddiskuti l-ordnijiet li jkun ħareġ il-prim ministru f'dan il-Parlament għax dawn l-ordnijiet se joħorġu permezz t'avviż legali.  Madanakollu f'dan l-abbozz ta' liġi m'hawn imkien indikat li dawn il-famużi ordnijiet, li se jkollna ħafna minnhom min-naħa tal-prim ministru, se joħorġu permezz t'avviż legali, u allura jkun tajjeb jekk wieħed jispjega liema proċedura se tiġi addottata.

Per eżempju, Sur President, bħalissa qed nara lill-Ministru Gatt quddiemi.  Il-Ministru Gatt kien ħareġ diversi legal notices fis-sajf, qabel ir-recess, biex jgħolli t-tariffi bil-konsegwenza li aħna kellna nistennew is-sajf jgħaddi biex nippreżentaw il-mozzjoni minħabba li l-Parlament ikun magħluq matul ix-xhur tas-sajf.  Jien inħoss li hawnhekk lil pajjiżna qed nittradixxuh f'dik li hi demokrazija u bla dubju ta' xejn, dan huwa att ta' treason għax m'hijiex demokrazija li wieħed jgħid li l-prim ministru se jkollu dritt joħroġ l-ordnijiet li jrid u mbagħad jekk irid, wieħed jista' jippreżenta mozzjoni f'dan il-Parlament fi żmien 28 ġurnata minn meta tkun ħarġet il-legal notice biex imbagħad din l-ordni tkun tista' titressaq għad-dibattitu.  Ovvjament sakemm titressaq din il-mozzjoni, l-ordni tal-prim ministru tkun diġa` ġiet in force għax meta toħroġ il-legal notice, awtomatikament dik issir parti mil-liġi.

Il-punt li qed nagħmel huwa dan, Sur President.  L-UE ma mponietx li l-prim ministru jkollu l-poter li jagħti l-ordnijiet imma ħalliet f'idejn kull pajjiż membru li jagħżel il-proċedura li jrid hu.  Tajjeb jew ħażin, issa l-gvern iffirma dan it-trattat, pero` dwar kif id-direttivi li toħroġ l-UE isiru liġijiet ma kien hemm l-ebda formula li ġiet imposta jew li ġiet indirizzata lill-gvern biex jimxi fuqha.  Il-Viċi Prim Ministru Gonzi jew il-Ministru Borg - għax ma niftakarx min minnhom kien eżatt - qalli:  Mela ma tiftakarx li fl-1972 l-Ingliżi kienu għamlu l-European communities act?  Pero` jien ngħidilhom li jekk stess huma ppruvaw jikkupjaw din il-liġi, lanqas din ma kkupjaw sew.  Jien nistaqsi wkoll:  L-avukat tar-Repubblika kellu jikkopja mudell ta' 30 sena ilu?  Possibbli li ma kienx hemm mudell xi ftit iktar ħaj u feliċi matul dawn l-aħħar 30 sena?  Jekk nistaqsu lil Edward Heath jekk dak li għamel 30 sena ilu kienx l-ideal, ma naħsibx li jgħidilna li dak kien l-ideal, pero` dak iż-żmien, minħabba li kellu ħafna reżistenza u ħafna affarijiet oħra jxekkluh, ma setax jagħmel mod ieħor.  Issa aħna, f'dan il-Parlament, jew se nitkellmu fuq kemm hu importanti li nipproteġu d-demokrazija f'pajjiżna jew inkella se noqogħdu nagħmlu żuffjett mid-demokrazija, u l-abbozz ta' liġi li għandna quddiemna qiegħed proprjament jagħmel żuffjett mid-demokrazija.  Jien nifhem li l-gvern għandu commitment li jagħmel il-liġijiet skond it-trattat li ffirma f'April li għadda, pero` dak li hemm miktub f'subklawsola (2) ta' klawsola 2, fejn hemm miktub "Meta l-Prim Ministru b'ordni jiddikjara", żgur li m'huwiex meħud mill-mudell li qed jikkopja.  

L-iskuża akkademika, legali u sa ċertu punt teknika li qed iġibu l-Membri tan-naħa tal-gvern hija li kull bidla li se ssir fil-liġi, se ssir permezz ta' legal notice.  Issa jien naf li hemm min hu serju min-naħa l-oħra u jafu li l-abbozz ta' liġi li għandna quddiemna huwa ħniżrija, pero` dawn qed jibqgħu b'ħalqhom magħluq biex ma jidhrux koroh.  Hawn irrid nenfasizza wkoll li din m'hijiex kwestjoni ta' jekk naqblux li Malta tidħol fl-UE jew le, għax dik hija issue li ma nafx kemm-il darba tkellimna fuqha.  Kulmin tkellem min-naħa ta' l-oppożizzjoni kien ċar.  Aħna nafu li l-verdett tal-poplu għandu jiġi rispettat, imma dan l-abbozz ta' liġi, li huwa mimli difetti, tressaq wara l-elezzjoni, u fil-fatt f'dan l-istadju ta' Kumitat irridu nagħmlu diversi emendi għalih.  Il-European Communities Act ta' l-1972, li suppost il-Membri tan-naħa l-oħra kkupjawh kelma b'kelma, fost affarijiet oħrajn jgħid hekk:

"When Her Majesty, by order in council, declares that a treaty specified in the order is to be regarded as one of the community treaties, as herein defined, the order shall be conclusive, that is to be so regarded, but a treaty entered into by the United Kingdom after the 22nd January, 1972, other than a pre-accession treaty to which the United Kingdom exceeds on terms settled on or before that date, shall not ...",

- u hawnhekk irrid nagħmel enfasi fuq il-kliem "shall not" -

"... be so regarded unless a draft of the order in council has been approved by a resolution of each House of Parliament.".

Dan xi jfisser, Onor. Gonzi?  Dan ifisser li inti ma kkupjajtx il-liġi Ingliża sew, jew inkella lil min qabbadt qabiżhielek din is-silta!  Li kieku ridt tkun leali verament mal-liġi li saret 30 sena ilu fl-Ingilterra, kellek tiġi f'dan il-Parlament u tippreżenta kull order li kienet se tidħol fis-seħħ ħalli mbagħad din tkun tista' tiġi diskussa fil-Parlament qabel ma tidħol fil-liġi, u jekk stess din l-order kellha tidħol fil-liġi, kellha tidħol fil-liġi b'riżoluzzjoni.  Imma min suppost ingħata r-responsabbilta` li jikkopja l-liġi Ingliża kelma b'kelma, dan f'subklawsola (2) ta' klawsola 2 qalilna hekk:

"Meta l-Prim Ministru ...",

- issa hawnhekk qed isemmi lill-prim ministru minħabba li r-reġina ma baqgħetx hemm -

"... b'ordni jiddikjara li trattat speċifikat fl-ordni, li jkun trattat li tkun daħlet għalih Malta wara s-16 t'April, 2003 ...",

- issa ovvjament id-data ta' l-iffirmar tat-trattat ta' l-Ingilterra ma kenitx is-16 t'April, 2003 imma kienet it-22 ta' Jannar, 1972 -

"... għandu jitqies bħala ħaġa waħda mat-Trattat kif hawn iżjed qabel imfisser, l-ordni għandu jkun konklużiv u hekk għandu jitqies.".

Tajba din!  Mela hawn qed ngħidu li kull ordni li jiddikjara l-prim ministru se tidħol fis-seħħ u jekk din issir b'avviż legali - u hawn irrid nagħmel enfasi fuq il-kelma "jekk" - biex din l-ordni tiġi diskussa jkun irid iressaq mozzjoni fuqha xi ħadd mill-membri parlamentari ta' din il-Kamra.  This is a shame, u hawn qed nirriferi kemm għad-drafting kif ukoll għall-preżentazzjoni ta' dan l-abbozz ta' liġi li għandna quddiemna.

Punt ieħor li tqajjem matul dan id-dibattitu kien jirrigwarda l-kwestjoni tan-newtralita`, u fil-fatt fl-istadju tat-tieni qari jien ukoll għamilt riferenza għall-prinċipju kostituzzjonali tan-newtralita` ta' pajjiżna.  L-ewwelnett irrid ngħid li din m'hix kwestjoni ta' jekk dawk ta' l-UE qablux magħkom jew le.  Aħna ma nafux jekk ta' l-UE qablux magħkom għax ma konniex magħkom, pero` jekk stess huwa veru li qablu magħkom, min-naħa l-oħra lanqas qalu kemm qed jieħdu pjaċir jaqblu magħkom.  Issa l-ewwelnett ikun tajjeb jekk nagħmluha ċara li mhux il-pajjiżi membri kollha ta' l-UE li huma newtrali għandhom kostituzzjoni miktuba, pero` Malta mhux talli għandha kostituzzjoni miktuba, talli għandha l-kwalifika tan-newtralita`.  Per eżempju, Finland huwa pajjiż newtrali, pero` l-kwalifika tan-newtralita` tiegħu ma tinkludix li dan iħaddan politika ta' non-alignment.  (Interruzzjonijiet)  Issa tidħak jew ma tidħakx fuq dan il-punt li qed insemmi, Onor. Borg, il-fatt hu li biex tmissha din il-kwalifika tkun trid l-approvazzjoni taż-żewġ terzi tal-Membri tal-Kamra.  Sal-lum la hemm il-veto, din tidher li hija safeguarded, pero` jekk kemm-il darba meta pajjiżna jsir membru ta' l-UE il-politika komuni dwar id-difiża u s-sigurta` fl-UE tinbidel b’tali mod ...  U issa ejjew ma noqogħdux induru mal-lewża għax ix-xenarju fl-UE kulħadd jafu.  20 sena ilu ħadd ma kien jobsor li l-UE kienet se tagħmel munita waħda għall-pajjiżi membri kollha tagħha, u meta kien hemm xi ħadd li ħareġ b'din l-idea, għall-ewwel kulħadd ħaseb li din kienet xi ħaġa impossibbli li sseħħ, imma minkejja dan kollu, illum hemm il-munita tal-Euro.  Ħadd ma kien jobsor lanqas 25 sena ilu li fl-UE kien se jkun hemm min jitkellem fuq military budget, anzi qabel kif kien jissemma l-"military budget", il-pajjiżi membri kienu jgħidu lill-UE li huma ssieħbu fi ħdanha għall-ekonomija u biex ikollhom il-four freedoms.  Ara llum m'għadniex qed nitkellmu fuq dawn l-affarijiet imma qed nitkellmu fuq ħafna affarijiet iktar serji.  Nafu wkoll li fl-UE tiela' moviment b'saħħtu ħafna.  Huwa tajjeb li aħna, bħala pajjiż żgħir, s'issa għandna l-veto fuq in-newtralita`, pero` jekk il-pożizzjoni tinbidel ...  U hawn ma nistax ma nagħmilx il-punt li hekk kif illum irridu niġu hawn biex immissu l-protezzjoni tagħna bħala pajjiż newtrali, l-istess irridu nagħmlu meta nkunu fl-UE għax in-newtralita` hija entrenched  fil-kostituzzjoni u biex tmissha trid l-approvazzjoni taż-żewġ terzi tal-Kamra.

Sur President, issa jien nixtieq nistaqsi lill-Ministru Borg jekk waqt li kien qed isir id-drafting tal-liġi, itteħdux in konsiderazzjoni dawk it-trattati li diġa` hemm eżistenti bejn il-gvern Malti u l-gvern Taljan, il-gvern Libjan u l-gvern Russu, liema trattati saru proprju biex nipproteġu n-newtralita` tagħna.  Jekk dan ittieħed in konsiderazzjoni, x’kienet ir-reazzjoni ta’ l-UE?  Qed nagħmel dawn il-mistoqsijiet għax inħoss li issa wasalna fl-istadju li nikxfu l-karti kollha, mhux biss għall-benefiċċju tagħna l-Membri parlamentari imma għall-benefiċċju tal-poplu Malti u Għawdxi kollu.  Għalissa fuq din il-klawsola nieqaf hawnhekk imbagħad inkompli nitkellem iktar tard.    

  THE CHAIRMAN:  Nirringrazzjak.  Iktar rimarki, jekk jogħġobkom?  Il-Ministru Borg.

  ONOR. TONIO BORG:  Sur President, ħalli nibda biex nitkellem fuq it-trattat li għadha kif iffirmat Malta.  L-ewwelnett irrid ngħid li huma ħafna dawk il-pajjiżi li jaddottaw id-duttrina monista għar-rigward tat-trattati, u fil-fatt iktar 'il quddiem se nikkwota mill-kostituzzjoni Franċiża għax skond il-kostituzzjoni Franċiża, il-fatt li trattat jiġi rratifikat, awtomatikament dak ikun ifisser li sar parti mil-liġijiet ta’ Franza.  Biex inkun għedt kollox, din m'hijiex it-tradizzjoni Maltija u lanqas hi t-tradizzjoni Ingliża għax fil-każ ta' Malta u l-Ingilterra, jekk tkun trid iddaħħal xi ħaġa fil-liġi tkun tista' tagħmel dan biss permezz ta' legal notice jew billi tressaq abbozz ta' liġi fil-parlament.  Allura issa lill-pajjiżi li għandhom din it-tradizzjoni se ngħidulhom "dittatorjali" jew inkella "Napuljoniċi"?!  Insomma, lili jekk xi ħadd jgħajjarni Napuljun inħossni onorat għax matul ħajtu, Napuljun għamel ħafna affarijiet tajbin, u żgur li kieku Frans Sammut qiegħed hawnhekk, kien jaqbel miegħi fuq din il-ħaġa.  Fil-fatt anke Edward Heath, meta għadda din il-liġi fl-1972, li hija simili għal tagħna, ukoll kien ġie mgħajjar "Napuljun ta’ l-Ingilterra", u mbagħad kien qabeż Sir Jeffrey Howe u antiċipa li għalkemm dak iż-żmien il-partit Laburista kien kontra s-sħubija fl-UE, 'il quddiem se jinduna li żbalja, u fil-fatt hekk ġara għax illum il-partit Laburista Ingliż huwa wieħed mill-ikbar sostenituri ta’ l-UE.  Sir Jeffrey Howe kien ukoll qal lill-partit Laburista ta' dak iż-żmien "Not tonight, Josephine", u fil-fatt illum jien se ngħid l-istess ħaġa lill-oppożizzjoni, "Not tonight, Josephine", għax persważ li iktar 'il quddiem din se tirtira r-riżervi li għandha vis-à-vis l-UE.

Sur President, l-European communities bill huwa l-iktar abbozz ta' liġi li jixbaħ lil dan l-abbozz ta' liġi li għandna quddiemna.  Meta dan l-abbozz ta' liġi kien tressaq fl-Ingilterra, il-partit konservattiv ta' Edward Heath kien qed jipproponi li r-Renju Unit jidħol fil-komunita` Ewropea filwaqt li l-partit Laburista Ingliż, minkejja li fl-1967 hu wkoll kien qed jinnegozja biex idaħħal lil pajjiżu fil-komunita`  Ewropea, meta mbagħad spiċċa fl-oppożizzjoni beda jopponi li l-Ingilterra tidħol fl-UE, u fil-fatt dan il-famuż bill kien għadda biss bi tmienja jew disa’ voti; mingħalija bi 309 vot kontra 301 vot.  Dak iż-żmien kien hemm min beda jġib l-istess argumenti li qed iġib l-Onor. Farrugia, ċioe` li qed niżawtoritizzaw lill-parlament u li l-parlament qiegħed jabbdika għall-poteri tiegħu.  Madanakollu r-risposta dejjem kienet li ġaladarba l-parlament Ingliż kien ipparteċipa fit-tfassil tal-liġijiet u tat-trattati ta' l-UE, allura għandu jkun hu l-ewwel wieħed li jkun obbligat li jintrabat ma’ l-UE. 

Sur President, minn dakinhar l-UE kibret, u huwa impossibbli li noqogħdu ngħaddu kull trattat li ġie ffirmat mill-UE minn dan il-Parlament - ħlief għal dawk li huma l-iktar bażiċi, bħal, per eżempju, il-kostituzzjoni Ewropea l-ġdida - bħallikieku qed ngħaddu xi abbozz ta' liġi.  Issa hawnhekk jien m'iniex qed ngħid li m'għandux ikun hemm l-iskrutinju tal-parlament, u fil-fatt jien ngħid li għandu jitwaqqaf xi organu, xi passatur jew xi sifting organ biex mhux biss jara xi trattati għandhom bżonn ir-ratifika tal-parlament imma anke d-direttivi u r-regolamenti li qed niddiskutu.  Naħseb li ma nkun qed nikxef l-ebda sigriet meta ngħid li bħalissa fil-kunsill tal-ministri ta’ l-intern u tal-ġustizzja hemm tmien regolamenti għaddejjin flimkien, u ma tistax tgħid liema huma l-ewwel regolamenti li se jgħaddu għax dan jiddependi mir-reżistenza li jista’ jkun hemm mill-pajjiżi nnifishom.  Issa jekk l-oppożizzjoni tixtieq li nagħmluha iktar ċara li artiklu 11 ta' l-Interpretation Act, jiġifieri dak l-artiklu li jagħti 28 ġurnata ċans biex wieħed iressaq mozzjoni għal-legal notice li tkun ħarġet, japplika wkoll għal ordnijiet ta' dan it-tip, din in-naħa ma ssib l-ebda diffikulta` li dan isir.  Ejjew nieħdu eżempju biex naraw x’qed jiġri llum.

Per eżempju, illum l-UE se tiffirma trattat ta’ estradizzjoni ma’ l-Istati Uniti ta’ l-Amerka, u dan mhux għaliex il-membri stati m’għandhomx trattati diġa` imma għax dan it-trattat se jkun il-mudell ta' l-UE.  Issa ġaladarba aħna nsiru membri ta' l-UE, aħna se nipparteċipaw f'dan it-trattat awtomatikament fuq livell internazzjonali, pero` biex inkunu nistgħu ngawdu mid-drittijiet u nwettqu l-obbligi li jġib miegħu trattat bħal dan, il-prim ministru jrid joħroġ legal notice sabiex dak it-trattat ikun parti mil-liġijiet ta’ Malta.  Issa hawn ta' min jagħmel parentesi u jgħid li trattat ta' dan it-tip ikun ilu jiġi diskuss xi sena u nofs jew sentejn, jekk mhux iktar, u iktar ma jgħaddi żmien dawn it-tip ta' trattati iktar qed jiżdiedu.  L-UE għandha diversi trattati ta'  kooperazzjoni ma' pajjiżi differenti, u jekk dawn it-trattati joħolqu xi drittijiet jew obbligi, huwa tajjeb li jkun hemm l-iskrutinju tal-parlament permezz tal-foreign affairs committee jew permezz ta' mozzjoni, kif jipprovdi artiklu 11 ta’ l-Interpretation Act, imma huwa impossibbli li noqogħdu nressqu kull trattat li jsir quddiem dan il-Parlament għax kieku l-Parlament ikollu jaħdem fuq dawn it-trattati biss.  Għalhekk aħna qbilna li nisseparaw dawk it-trattati li għalkemm għandhom bżonn skrutinju, m’għandhomx bżonn li jgħaddu mis-sezzjoni plenarja tal-Parlament, minn oħrajn li għandhom bżonn l-iskrutinju tal-Parlament, fosthom dawk it-trattati li jbiddlu l-kostituzzjoni Ewropea, it-trattat ta' l-UE u t-trattat ta’ Maastricht.  Fil-fatt it-trattat ta' Maastricht ġie diskuss anke fil-parlament Ingliż fejn dak iż-żmien il-partit Konservattiv kien maqsum bejn dawk li riedu japprovaw dan it-trattat u dawk li ma riedux japprovawh.  Hawnhekk ta' min jgħid illi li kieku kellna nagħmlu xi ħaġa simili għat-trattat ta' Maastricht issa, li ffirmajna t-trattat ta' Malta ma' l-UE, l-abbozz ta' liġi mhux biss ikun irid jitressaq quddiem dan il-Parlament permezz ta' riżoluzzjoni imma jkun irid jgħaddi mill-istadju ta' l-ewwel qari, tat-tieni qari, tal-kumitat u tat-tielet qari.  Issa ħalli niġi biex nitkellem dwar in-newtralita`.

Sur President, jien m'iniex se noqgħod nidħol fil-kwestjoni ta' xi tfisser newtralita` għaliex hawn diversi opinjonijiet differenti.  Li hu żgur hu li min kien fassal in-newtralita` dak iż-żmien ma riedx li n-newtralita` tiġi mqiegħda fi straitjacket.   Hemm ċerti affarijiet bażiċi li huma pprojbiti, bħal per eżempju, li ma jistax ikun hawn bażi militari barranija fit-territorju Malti, li ma nistgħux inkunu nifformaw parti minn xi alleanza militari u li ma nistgħux noffru l-faċilitajiet tagħna b’mod li jkun hemm konċentrazzjoni qawwija ta’ forzi barranin f’Malta.  Subartiklu (3) t'artiklu 1 tal-Kostituzzjoni jgħid li :

"Malta is a neutral state actively pursuing peace, security and social progress among all nations by adhering, to a policy of non-alignment and refusing to participate in any military alliance.".

Jien fittixt ukoll id-dibattiti li kienu saru dak iż-żmien fil-Parlament u sibt li Dr. Karmenu Mifsud Bonnici, li allura kien prim ministru, kien qal li kulħadd jaf li n-newtralita` m'hijiex astratta imma qiegħda fil-kuntest ta' non-alignment bejn iż-żewġ superpotenzi.  Jien nemmen li n-newtralita` għandha sustanza fil-kostituzzjoni tagħna, pero` m'iniex se noqgħod nidħol f'ċerti dettalji, fosthom fuq kif daħlet in-newtralita` fil-kostituzzjoni tagħna u li biex daħlet in-newtralita` fil-kostituzzjoni tagħna kellhom jidħlu affarijiet oħra, u se ngħid biss, kif għedt diġa`, li min kien fassal in-newtralita` dak iż-żmien ma riedx li n-newtralita` tiġi mqiegħda fi straitjacket.  Per eżempju, aħna konna newtrali u fl-istess ħin iffirmajna t-trattat sigriet mal-Korea ta’ Fuq.  Għaliex?  Għax in-newtralita` tagħtik ċerta liberta` ta’ azzjoni.  Aħna konna newtrali u fl-istess ħin iffirmajna trattat kważi militari mal-Libja fl-eqqel tal-cold war.  

Għalhekk, kif qed naraw, min fassal in-newtralita` f'pajjiżna ma riedx li din b'xi mod jew ieħor tkun restrizzjoni.  Huwa ried li ċerti affarijiet bażiċi jkunu pprojbiti, pero` mbagħad in-newtralita` tagħna hija pjuttost liberali.  Fil-fatt jidhirli li t-trattat sigriet dwar l-armi li sar mal-Korea ta’ Fuq kif ukoll it-trattat ta’ natura militari li sar mal-Libja saru f’mument meta l-Amerikani kienu qegħdin jibbumbardjaw lil-Libja.  Għalhekk hawn wieħed bilfors ikollu jikkonkludi li meta l-parlament Malti approva dak it-trattat ta’ newtralita`, huwa ried jagħti liberta` ta’ azzjoni sabiex aħna nkunu nistgħu nipparteċipaw ma’ pajjiżi oħrajn f'dik li għandha tkun l-outlook tagħna vis-à-vis l-politika barranija, iktar u iktar fil-kuntest ta’ l-UE fejn, kif spjegajna diversi drabi, għandna l-veto fuq kwestjonijiet li għandhom x’jaqsmu ma’ dan is-suġġett, fosthom man-newtralita` u għandna wkoll veto anke biex ikun jista' jitneħħa l-veto.  

L-Onor. Farrugia qalilna li huwa veru li llum din hija s-sitwazzjoni, pero` huwa ma jafx x’jista’ jiġri għaxar snin oħra.  Kif għadni kemm għedt, bir-regoli tal-lum, għandna veto biex inneħħu l-veto għaliex biex inneħħu r-regola ta’ l-unanimita` għandna wkoll bżonn ta’ l-unanimita` f'ċerti materji, bħal per eżempju, fin-newtralita`.  Issa ħalli niġi għall-punt ta' jekk din tmurx kontra l-kostituzzjoni jew le.  

L-ewwelnett  meta din ġiet diskussa ma’ l-UE u qraw u flew dan l-artiklu ma sabu xejn li jista’ jikkonfliġġi ma’ l-acquis¸ mal-pożizzjonijiet ta’ l-UE  u mal-kapaċita` tagħna li nkunu membri.  L-Onor. Farrugia qalilna li ċerti pajjiżi newtrali llum mhumiex skond in-non-alignment.  Mela allura n-newtralità tagħhom hija aktar iebsa għaliex jekk in-newtralità tagħna hija bbażata fuq politika ta’ non-alignment f’kuntest fejn illum m’hemmx aktar żewġ super potenzi allura hija aktar  liberali u tagħtik aktar liberta` ta’ azzjoni minn ta’ ħaddieħor.   

L-Onor. Farrugia qal ukoll li hemm bżonn naħdmu flimkien ma’ pajjiżi newtrali oħra ħalli nippreżervaw in-newtralita`.  Aħna m’għandna l-ebda intenzjoni li nkissru,  innaffru jew inċekknu n-newtralita` li hemm fil-kostituzzjoni.  Wara kollox ngħaddu x’ngħaddu f’dan il-parlament u niffirmaw x’niffirmaw ma’ l-UE,   artiklu 1 tal-kostituzzjoni se jibqa’ dak li hu.  Jekk hemm xi ħadd, kif ġieli ġara, li jidhirlu li kwalunkwe ħaġa li hemm illum jew li jista’ jkun hemm fil-futur tikser artiklu 1  …   Per eżempju,  tgħid:    X’kawża tista’ tagħmel biex xi ħadd jara jekk aħniex insegwu politika ta’ paċi u progress soċjali fost in-nazzjonijiet?  Dawn tant huma kunċetti politiċi li niddubita jekk qorti tasalx biex tgħid jekk il-politika tal-gvern Malti hijiex qed tagħmel progress soċjali.  Rigward dak li għandu x’jaqsam ma’   bażi militari hija ċara imma ċerti konċetti politiċi huwa diffiċli li tagħmilhom f’termini legali li jistgħu jiġu esegwiti.  Pero` kellna nies li kkuntestaw azzjoni tal-gvern Malti abbażi ta’ dan l-artiklu.  Issa apparti l-kwestjonijiet proċedurali li jistgħu jqumu kellna każijiet minn dawn.  Per eżempju, meta ġie l-Ark Royal u xi żewġ bastimenti oħrajn tal-flotta navali Ingliża – niftakar dan kien eżattament meta tlajna fil-gvern -  kien hemm iż-żgħażagħ għall-ambjent li  ppruvaw joħorġu mandat ta’ inibizzjoni kontra l-gvern Malti abbażi ta’ dan l-artiklu għax qalu li qed jiġu wisq bastimenti tal-flotta navali Ingliża u dan jikser in-newtralita` u d-dritt tal-ħajja.  U l-qorti¸ f’żewġ kawżi separati - jidher li f’dan il-każ daħlu l-Imħallef Borg Costanzi u l-Imħallef Borg Cardona -  irrifjutat dan l-argument. 

Dan ifisser li nagħmlu x’nagħmlu u niffirmaw x’niffirmaw dan l-artiklu se jibqa’ hemm.  Jekk xi ħadd jidhirlu li xi ħaġa li nagħmlu issa jew fil-futur tikser il-kostituzzjoni għandu kull liberta` li jagħmel kif jagħmlu n-nies fil-pajjiżi ċivilizzati kollha -  anke kif ġara f’ċerti pajjiżi ta’ l-UE - u jmur il-qorti.  Pero’ l-ebda qorti, parlament jew gvern jista’ ma josservax dan.    Jidhirli li meta l-Ġermanja ffirmat u rratifikat it-trattat ta’ Maastricht kien hemm min mar quddiem il-qorti suprema kostituzzjoni federali Ġermaniża u qal li l-iffirmar tat-trattat ta’ Maastricht daparti tal-Kanċellier Ġermaniż għan-nom tal-gvern Ġermaniż jikser il-kostituzzjoni Ġermaniża u tilfuha.  Għalhekk m’hijiex problema unika għal Malta li fil-futur,  teoritikament u akkademikament¸ xi ħadd jista’ jgħid li xi trattat li se jiġi ffirmat jikser il-kostituzzjoni.  

Din li qed ngħaddu hija liġi ordinarja, jiġifieri qatt ma tissupera l-kostituzzjoni, anke meta se nemendaw artiklu 65 u ngħidu li l-parlament jista’ jagħmel liġijiet biex iwettqu l-obbligi internazzjonali tagħna, inklużi l-obbligi internazzjonali li joħorġu mit-trattat ta’ l-UE, dejjem soġġett għall-kostituzzjoni tal-pajjiż.   Pero` din hija problema teoretika u akkademika għal kulħadd ħlief għall-Ingilterra li m’għandhiex kostituzzjoni miktuba.  Ladarba għandna kostituzzjoni miktuba nistgħu ndumu sa l-4:00 a.m. hawnhekk ngħidu li tista’ tiġri xi ħaġa, remota jew immedjata, li biha jkun hemm konflitt ma’ l-istess kostituzzjoni.   Jekk għandek kostituzzjoni miktuba mhux bilfors li trid tagħmel dan l-argument!  Imma din hija problema  tagħna u tagħna biss?  Din hija problema ta’ kulmin għandu kostituzzjoni miktuba.  Jien naħseb li huwa diffiċli ħafna li jkollna xi ħaġa fl-acquis jew fit-trattat li tikkozza direttament mal-kostituzzjoni tagħna, inkluż mal-kwestjoni tan-newtralita`.    

  THE CHAIRMAN:   Grazzi.  Hawn aktar rimarki?  L-Onor. Leo Brincat.

  ONOR. LEO BRINCAT: Sur President¸ għal min qed jismagħna huwa mportanti li nagħmlu distinzjoni ċara bejn il-liġi u t-trattat innifsu.    Jien persważ li meta l-gvern ħejja dan l-abbozz ta’ liġi¸ il-punt tat-tluq tiegħu kien li idealment jikseb il-kunsens taż-żewġ naħat tal-Kamra.  Issa apparti mill-pożizzjoni politika li ħadna aħna b’mod unanimu li nivvotaw kontra u bla  division b’rispett lejn in-nies li ppreferew il-programm elettorali tagħna fl-aħħar elezzjoni, huwa virtwalment impossibbli 

li nagħtu l-backing  tagħna għal abbozz ta’ liġi bħal dan.  U kemm dan il-gvern xellef dan il-kunsens rajnih meta ltqajna privatament ma’ diversi avukati li kienu favur l-UE li qalulna apertament kemm din il-liġi hija waħda infeliċi – ħalli ma nużax kliem iktar goff – u rajnih ukoll nhar is-Sibt stess meta t-tliet forzi politiċi tal-pajjiż konna preżenti f’forum li kien qed jiddiskuti l-konvenzjoni Ewropea l-ġdida u dak il-partit politiku li appoġġa lil dan il-gvern fl-issue  tar-referendum, kif kellu dritt,  saħansitra talab lill-gvern biex jirtira l-abbozz ta’ liġi.  

Għalhekk aħna l-membri ta’ l-oppożizzjoni żgur li ma konniex petty meta ħadna l-istand li ħadna.   Nerġa’ ngħid li l-istand li ħadna l-ewwelnett ħadniha b’rispett lejn in-nies li vvotaw għall-partit Laburista fl-aħħar elezzjoni għaliex aħna ħassejna li ma nistgħux indawru daharna fuq nies li appoġġjawna inqas minn xahrejn ilu, imma t-tieni nett anke kieku ma kienx hemm din il-konsiderazzjoni -   hawnhekk jien m’iniex qed inċekken din il-konsiderazzjoni biex ħadd ma jaħseb li jien qed nipprova nċekken l-importanza tar-rispett lejn in-nies li appoġġjaw il-manifest Laburista -   bħala partit Laburista ma stajniex naċċettaw id-draft bill  kif ippreżentat hawnhekk iżjed u iżjed wara l-interpretazzjoni legali li raw sħabi li għandhom  background legali li jien m’għandix.  

U għalkemm forsi l-argument tal-legal notices jista’ jreġi f’termini stretti ħafna li huma purament legalistiċi¸ jien naħseb li din l-interpretazzjoni żgur li ma kenitx ta’ awgurju biex jintlaħaq il-kunsens li jien nippretendi li l-gvern telaq bih bħala punto di partenza tiegħu.   Għalhekk il-gvern ġab fix-xejn il-mira tiegħu stess li jikseb il-kunsens ta’ din il-Kamra b’din is-sensila ta’ legal notices li se jkollna in the pipeline.   Pero’ apparti minn hekk hawnhekk wieħed irid jagħmel distinzjoni bejn il-legal notices.   

Jekk wieħed ifittex ir-records  tal-Kamra jsib li kellna aktar minn każ wieħed ta’ legal notices  li ġew ikkontestati min-naħa tagħna bħala oppożizzjoni fil-leġislatura l-oħra.  Fil-fatt qed igħiduli li mill-inqas kien hemm żewġ każi li ma resqux għad-diskussjoni hawnhekk jiġifieri  mhux veru li kull każ li jiġi kkontestat  jitressaq għall-kunsiderazzjoni ta’ din il-Kamra.  

It-tieni nett meta jkun hemm legal notices  trid tagħmel distinzjoni.  Jekk ikun hemm legal notice  dwar tariffa mod, jekk ikun hemm legal notice  dwar policy  mod, jekk ikun hemm legal notice dwar il-ħolqien ta’ strutturi ġodda mod u jekk ikun hemm  legal notice  dwar provvedimenti ġodda mod ieħor.  Per eżempju, meta l-gvern ġie biex joħloq id-deposit protection scheme - din ma kenitx xi ħaġa kontroversjali u konna naqblu magħha - għadda legal notice  pero` aħna lanqas għaddietilna minn rasna fil-leġislatura l-oħra li nikkontestawha.  Dan ma jfissirx li se nagħmlu hekk  rigward dawn l-items  li  hawn fil-legal notices  proposti min-naħa tal-gvern.   Nerġa’ ngħid li jekk se jkun hemm issues  li jorbtu ma’ policies jew  ma’ ħolqien ta’ strutturi ġodda mhux bħal meta tressaq tariffa biex oġġett minn Lm1 ttellgħu Lm2!  

Għalhekk jien ngħid li jekk se nieħdu din il-pożizzjoni se nkunu qed inbaxxu u nkasbru l-importanza ta’ dan il-parlament.   Nerġa’ ngħid li din mhijiex it-thinking  tagħna biss bħala partit Laburista biex ħadd ma jaħseb li aħna qed nipprovaw nisfrattaw il-proċess tal-gvern.  Pero’ naħseb li konna nonqsu mid-dmir  tagħna u mir-responsabbilta` tagħna lejn din il-Kamra kieku ma ħadniex l-attitudni li ħadna ġewwa dan il-parlament.  

Sur President, nixtieq nistaqsi wkoll fuq kemm-il legal notice qed nitkellmu.  Jien m’iniex qed nippretendi li l-ministru jgħidli ammont speċifiku, biex inkun ċar¸ u lanqas qed norbotlu jdejh b’dan il-mod, pero` jekk qed nitkellmu  dwar sitt legal notices huwa mod u jekk qed nitkellmu dwar 100 jew 120 legal notice huwa   mod ieħor.  Qed ngħid hekk għax jekk inti trid toħloq sistema li biha se tippermetti lill-oppożizzjoni tikkontesta dawn il-legal notices kemm se jkun possibbli li din il-Kamra tingħata 120 seduta biex tikkontesta dawn il-legal notices?   Jien m’iniex qed ngħid li aħna se nfettqu fuq kull legal notice imma x’nagħmlu jekk ipotetikament kull waħda minn dawn il-legal notices tkun kontestabbli¸ fil-fehma tagħna?  Għalhekk huwa mportanti li mhux billi nitfgħu l-kelma legal notice  b’mod purament legalistiku u ma narawx l-implikazzjonijiet ta’ dan kollu.  

Sur President¸ jien xorta waħda nħoss li għalkemm il-Viċi Prim Ministru pprova jtaffi xi ftit l-antagoniżmu li qam fid-debate  meta żeffen fin-nofs il-kumitat ta’ skrutinju – biex inkun fair dan semmih ukoll il-Ministru Borg -  ikun tajjeb li nkunu nafu  at what stage  il-gvern qed jikkonsidra li jagħmel dan għaliex jekk qed isemmih biss  as a sweetener  biex jippaċifikana xi ftit huwa mod imma jekk il-gvern għandu  time frame  immedjata¸ iċ-ċirkostanzi jinbidlu xi ftit ukoll.   Għalhekk ikun tajjeb li l-gvern,  mingħajr ma nirtiraw xejn minn dak li qed ngħidu bħala kritika fuq il-legal notices¸   jagħtina indikazzjoni aktar ċara dwar meta dan il-kumitat ta’ skrutinju se jitwaqqaf ħalli nkunu nafu fuqxiex qed nitkellmu.    

Issa ħalli ngħaddi għal xi ħaġa oħra.  Jien m’inix bniedem kostituzzjonali imma   jekk wieħed jara dak li ġabet il-MIC f’”The Times” fis-suppliment “Membership package at a glance” – hawnhekk m’iniex qed nitkellem dwar in-negotiating papers jew dwar il-position papers -  u jqabbel  il-mod tassattiv kif il-gvern tkellem dwar l-abort u l-mod kif tkellem dwar in-newtralita` isib li n-newtralita` tefagħha sempliċement fl-istess kontest li tkellem dwar Għawdex.  Mhux qed ngħid hekk biex inċekken l-importanza ta’ Għawdex imma fil-każ ta’ l-abort se nikkwota bl-Ingliż:  

“A protocol on abortion will be annexed to Malta’s treaty.  It gives legal certainty that EU law, present or future, cannot change Maltese law on abortion.”.

Issa hawnhekk m’għandniex l-istess tip ta’ assigurazzjoni fir-rigward tan-newtralita`.  Kulma għandna hija dikjarazzjoni unilaterali min-naħa Maltija li żgur ma tistax toffri l-istess element ta’ konfort.    

  THE CHAIRMAN:  Grazzi.  Aktar rimarki?  L-Onor. Charles Mangion.

  ONOR. CHARLES MANGION:   Sur President¸ bħalissa qed niddiskutu abbozz ta’ liġi u prattikament it-trattat huwa annexe jew schedule miegħu.   Pero’ jien nistenna li hawnhekk ma noqgħodux nitkellmu fuq livell politiku għax l-oppożizzjoni diġà aċċettat il-fatt li l-kwestjoni ta’ l-UE ġiet deċiża mill-poplu u allura argumenti politiċi dwar dan m’għandhomx joqoqgħdu jissemmew f’dan id-dibattitu.   

Sur President,  huwa mportanti li f’moħħna jkollna ċar x’irridu u fejn irridu naslu.   Aħna bl-ebda mod mhu qed ngħidu li l-gvern m’għandux jimxi ‘l quddiem fuq  it-trattat li ġie ffirmat imma kif għandu jimxi ‘l quddiem huwa mportanti ħafna. Jekk aħna rridu nirriduċu lil dan il-parlament sempliċement bħala rubber stamp nistgħu nibqgħu għaddejjin imma  aħna rridu li dan il-parlament li huwa l-ogħla istituzzjoni jiġi rispettat u dan issemma wkoll fid-Diskors tal-President.   

L-emenda li ġiet proposta minn din in-naħa¸ li diġa` spjegawha sħabi fid-dettall, m’hijiex intiża biex tfixkel lill-gvern imma hija ntiża biex b’rispett lejn l-istituzzjonijiet kostituzzjonali u  lejn dak li pajjiżna,  għallinqas mill-kostituzzjoni ‘l hawn,  dejjem irrispetta u dejjem ħaddan,  qabel ma ordni tkun finali u konklużiva,  tiġi mgħoddija u skrutinata minn dan il-parlament.  Il-poplu għandu jkun informat kif se jkun effettwat minn xi ordni partikolari u għandu jkun mgħarraf x’obbligi u xi drittijiet se jkollu.  U l-aħjar sede li fih tkun tista’ tagħmel dawn l-affarijiet huwa l-parlament.    

Sur President¸ saret riferenza għall-iskrutinju fil-parlament.   U jien nistaqsi:  Fejn hu l-iskrutinju tal-parlament?  Hawnhekk m’hawn l-ebda skrutinju!   L-emenda tagħna qed tgħid li għandu jkun hemm l-iskrutinju fil-parlament u allura wieħed ma jistax ma jaqbilx ma’ din l-emenda.  Jekk wieħed jaqbel ma’ dan il-prinċipju jkun qed jirrispetta dawk il-prinċipji li jkun ħalef għalihom fl-ewwel seduta tal-leġislatura.   Aħna ma rridux infixklu jew nagħtu gambetti lill-gvern; kulma qed ngħidu aħna huwa li kull ordni li jgħaddi l-eżekuttiv għandha tiġi skrutinizzata minn dan il-parlament.  Biex ibenġluha qed jgħidu li jridu jagħmlu legal notice.  Imma, bir-rispett kollu, dan huwa tidwir mal-lewża.   Li qed tisħaq dwaru l-oppożizzjoni huwa li għandna nirrispettaw il-prinċipji kostituzzjonali.  Issa hawnhekk qed jintqal li dawn il-prinċipji għandhom ikunu rispettati u fil-fatt jidhru li qed ikunu rispettati pero` nerġa’ ntenni li qabel ma ordni tkun konklussiva trid tiġi approvata b’riżoluzzjoni tal-parlament u din hija xi ħaġa importanti.   Per eżempju¸ ejjew ma ninsewx li biex l-eżekuttiv seta’ jagħti lura biċċa art li ma kellux bżonn u li kien ħa by public order kellna nemendaw il-liġi minn dan il-parlament għaliex hekk jitlob il-kriterju kostituzzjonali. 

Il-gvern qed jgħid li l-kostituzzjoni m’hijiex se tiġi mittiefsa imma se tiġi salvagwardata u rispettata, pero` dwar dan nitkellem aktar ‘il quddiem.  Il-Viċi Prim Ministru qalilna li din il-liġi ġiet ibbażata fuq liġi ta’ 30 sena ilu.    Issa jien m’iniex se nidħol fil-mertu ta’ dan pero` fi 30 sena kien hemm ħafna żviluppi,  kien hemm ħafna diskussjonijiet u saret ħafna kritika fejn intqal li l-istruttura ta’ l-UE qiegħda ‘l bogħod min-nies u li għandha tkun eqreb lejn in-nies.   Per eżempju¸  l-aktar element importanti kien li l-Ingilterra rrispettat id-diviżjoni tal-poter anke jekk m’għandhiex kostituzzjoni miktuba pero` dak hawnhekk ma nsemmuhx bħallikieku qatt ma kien xejn.  

Sur President, skond din il-klawsola l-prim ministru¸ ikun min ikun¸ b’ordni jista’ jgħid li l-poplu jrid iġorr ċerti piżijiet u obbligi pero` aħna nemmnu  li liġi għandha tiġi sanċita minn dan il-parlament.  Ovvjament il-gvern li jkollu l-maġġoranza jkollu vantaġġ imma l-proċess demokratiku għandu jkun rispettat.  U proprju din in-naħa qed tinsisti li dawn il-prinċipji aċċettati għandhom jibqgħu rispettati kif kienu rispettati matul dawn l-aħħar 40 sena.  

  THE CHAIRMAN:  Grazzi.   L-Onor. Joe Borg.

  ONOR. JOE BORG: Sur President, qabel xejn irrid ngħid li bħalissa qed nitkellmu fuq  subklawsola (2) ta’ klawsola 2 li tgħid hekk:

“Meta l-Prim Ministru b’ordni jiddikjara li trattat speċifikat fl-ordni, li jkun trattat li tkun daħlet għalih Malta wara s-16 ta’ April, 2003 għandu jitqies bħala ħaġa waħda mat-Trattat kif hawn iżjed qabel imfisser,”. 

Għalhekk irridu nillimitaw l-argumentazzjoni tagħna għat-trattati.  Qed ngħidu li jekk l-UE tidħol fi trattat ma’ pajjiż terz jew ma’ grupp ta’ pajjiżi wara s-16 ta’ April 2003 allura l-Prim Ministru jista’ b’ordni jgħid li dak it-trattat huwa parti integrali mit-trattat tas-sħubija tagħna ma’ l-UE.  Mela li qed ngħidu hawnhekk huwa li Malta se tkun membru  ta’ l-UE u bħala membru ta’ l-UE m’hijiex se tidħol  fi stat ta’ fatt fejn l-UE għandha ħafna trattati u aħna rridu naddottawhom.  Pero` aħna se nkunu parti mid-diskussjoni kollha li trid issir sabiex l-UE tidħol f’dak it-trattat u allura din mhijiex xi ħaġa li waqgħet fuqna f’daqqa waħda¸  qisu t-trattat ġie mis-sema u  aħna rridu naddottawh.   

Sur President¸ aħna se nkunu mdaħħla fil-proċess tad-diskussjonijiet u nagħtu s-sehem tagħna wkoll.  M’hemmx dubju li fejn it-trattat ikollu aspetti li jistgħu jolqtu ħażin lill-pajjiż aħna nkunu f’pożizzjoni li ngħidu li mid-diskussjonijiet li qed isiru jidher li l-pajjiż se jintlaqat ħażin kif wara kollox jagħmlu pajjiżi membri oħrajn.     Ovvjament dan nagħmluh fil-fora ta’ l-UE pero` jsir ukoll fil-forum lokali.   Per eżempju¸   l-ewwel dokument  li joħroġ jiġi quddiem il-foreign affairs committee pero’ jekk ikun hemm bżonn¸ fil-house business committee l-gvern u l-oppożizzjoni għandhom jiddiskutu kemm jista’ jkun malajr  biex jaraw jekk għandux ikun il-foreign affairs committee li in the long term jibda jittratta l-proposti li tagħmel l-UE li fl-aħħar mill-aħħar jistgħu jwasslu għal direttiva, regolament jew trattat, jekk għandux ikun sotto-kumitat tal-foreign affairs committee jew inkella għandux ikun scrutiny committee.

Ikun xi jkun, il-fatt huwa li jkollna l-mekkaniżmu li mill-bidu li jkun hemm dokument li għandu jwassal għal xi forma ta’ regolament jew trattat ta’ l-UE, jiddiskutih u jagħti l-pożizzjoni tiegħu.  B’hekk il-gvern jew min ikun qiegħed jinnegozja jkollu l-gwida tal-parlament Malti wkoll u mbagħad, jekk ikun hemm proposta li temenda dak it-trattat, dik id-direttiva jew dak ir-regolament, terġa' tiġi diskussa hawnhekk, sakemm fl-aħħar tiġi għall-pożizzjoni li jittieħed il-vot fis-sede ta’ l-UE, il-kunsill tal-ministri, hu x’inhu, biex dak ir-regolament, dik id-direttiva jew dak it-trattat - għalissa nillimitaw ruħna għal trattat - jiġi adottat. 

Wara li tkun saret din id-diskussjoni kollha, ġaladarba jiġi adottat dak it-trattat jitqiegħed fuq il-mejda tal-Kamra bis-saħħa ta’ ordni li għandha l-istess effett ta’ legal notice.  U jekk fi żmien 28 jum ma ssirx mozzjoni minn kwalunkwe membru tal-Kamra biex niddibattuha allura din tidħol in vigore.  F’dan ir-rigward xtaqt ngħid ukoll li jekk hemm dubju dwar jekk "ordni" fl-abbozz tfissirx legal notice jew le, din nistgħu faċilment nagħmlu emenda għaliha.  Fil-fatt l-Attorney General għamilli draft ta' emenda biex tkun ċara li tgħid hekk:  

"Fis-subklawsola (2) tal-klawsola 2 minnufih wara l-kliem "u hekk għandu jitqies’’ għandhom jidħlu l-kliem "u d-dispożizzjonijiet ta’ l-artikolu 11 ta’ l-Att dwar l-Interpretazzjoni (Kap. 249) għandhom japplikaw għal kull ordni bħal dik.". 

Dan ifisser li tiġi segwita l-istess proċedura li dejjem ġiet segwita għal-legal notices.  Illum meta Att tal-parlament jagħti l-poter lill-ministru li jagħmel regolamenti, il-ministru bis-saħħa ta’ l-Interpretation Act isegwi l-proċedura li joħroġ ir-regolament, jitqiegħed fuq il-mejda tal-Kamra u kwalunkwe membru tal-Kamra jista’ jressaq mozzjoni biex jiġi diskuss.  Hija l-eċċezzjoni li ngħidulha n-negative resolution.  Jiġifieri legal notice jiġi in vigore però kwalunkwe membru tal-Kamra jista’ jressaq mozzjoni fi żmien 28 jum biex tiġi diskussa, imbagħad jekk il-parlament jiddeċiedi li dik il-legal notice għandha tieqaf mis-seħħ, tieqaf.  Però tiġi in vigore.  Dik hija l-proċedura li aħna nsegwu.  Biex ma ssegwix dik il-proċedura trid tgħid speċifikament fl-Att tal-parlament li ma tkunx negative resolution imma tkun positive.  Jiġifieri qabel ma tiġi in vigore l-legal notice trid tagħmilha fuq il-mejda tal-Kamra u jekk jgħaddi ż-żmien mingħajr ma tiġi challenged tiġi in vigore.   

Issa qed ngħidu li għal dan l-iskop nistgħu nużaw l-istess proċedura - jekk mhijiex ċara niċċarawha b’dan il-mod - li għandna għall-poter tal-ministri li jagħmlu regolamenti normali taħt il-kappa ta' l-enabling legislation, taħt il-kappa ta’ l-Att tal-parlament li jadottaha.  (Interruzzjonijiet)  Iva, jekk ġrat, se mai nistgħu nirrimedjaw dik.  Jekk hemm xi forma ta’ loophole fejn iridu jgħaddu 28 jum u ma tittellax għad-diskussjoni, allura għal dawn l-iskopijiet nistgħu nirrimedjaw dik.  Ma naħsibx li għandu jkun diffikultà.  (Interruzzjonijiet)  Din hija xi ħaġa li se mai wieħed jista’ jirrimedjaha.  Però l-pożizzjoni li qed ngħid jien hija li nistgħu nagħmlu din l-emenda biex dak li jkun ikollu moħħu mistrieħ li dawn it-tip ta’ ordnijiet jiġu trattati bl-istess mod ta’ kif jiġu trattati l-legal notices.  

Xtaqt nagħmel punt ieħor peress li l-Onor. Leo Brincat semma l-kwestjoni ta’ l-abort u n-newtralita`.  Jien naħseb li huma paraguni odjużi li wieħed joqgħod jagħmel il-paragun għax dwar l-abort għamilna protocol u dwar in-newtralità għamilna dikjarazzjoni unilaterali.  Ir-realta` hija li l-uniku każ ieħor li kien jeżisti fl-UE dwar l-abort kien ta’ l-Irlanda, li wara t-trattat ta’ Maastricht l-Irlanda nsistiet li għandu jkollha protocol dwar l-abort.  U aħna abbażi ta’ dak il-preċedent speċifiku għedna li rridu jkollna bħalhom, u l-UE aċċettatu.  

Fir-rigward tan-newtralita` s-sitwazzjoni hija li m’hemm l-ebda wieħed mill-pajjiżi membri ta’ l-UE newtrali li talbu xi ħaġa simili.   GĦax hija meħuda for granted li jekk inti pajjiż newtrali, dik in-newtralita` hija rikkonoxxuta mill-UE.  L-UE qatt ma qalet pajjiż membru ma jistax ikun newtrali.  L-ewwel tkabbir li fih daħal pajjiż newtrali kien il-każ ta’ l-Irlanda fl-1970.  Fil-fatt kien l-ewwel tkabbir, imbagħad daħlu pajjiżi newtrali fl-aħħar tkabbir li sar fl-1995, u l-UE qatt ma qalet li pajjiż membru ma jistax ikun newtrali u dawn qatt ma’ talbu xejn.  

L-uniku każ li kien hemm, jekk niftakar sew, kien ta' l-Awstrija li fl-ittra ta' l-applikazzjoni tagħhom għamlu xi ħaġa fis-sens li huma pajjiż newtrali.  Daqshekk.  GĦamluha fl-ittra ta' meta applikaw u l-UE qatt ma’ ċaħdet dan u l-ebda pajjiż minn dawn in-newtrali qatt ma nsista għax hija ħaġa ovvja li l-UE taċċetta pajjiżi newtrali.  

Anke fil-kostituzzjoni li għandna quddiemna, biex tiġi adottata mill-UE għandna provvedimenti li jissalvagwardjawna minn rasna sa saqajna dwar in-newtralità.  Fil-fatt tgħidlek li jekk irridu nibqgħu navvanzaw 'il quddiem, nistgħu; min ma jridx ma javvanzax.  Jekk għada pitgħada fis-sistema legali tiegħu wieħed jiddeċiedi li jkun irid, jista' jingħaqad wkoll.  Jekk jittieħdu deċiżjonijiet li jeffettwawlek is-sensittivitajiet tiegħek tista’ tastjeni b’mod kostruttiv.  U biex jitbiddel dan kollu trid l-unanimita`.  Jiġifieri altru milli hemm salvagwardja! 

Però minkejja dan kollu, anke minħabba l-atmosfera li kellna f’Malta fl-aħħar xhur tan-negozjati, aħna bħala gvern għedna li jkun iżjed għaqli li nagħmlu dikjarazzjoni dwar in-newtralita`.  U l-UE, minkejja li qaltilna li m’għandniex bżonnha, aċċettat li nagħmluha u daħlet fit-trattat tas-sħubija.  Dawn huma l-fatti kif inhuma u tajjeb li wieħed jerġa` jirrepetihom, għalkemm waqt id-diskussjonijiet li kellna qabel ir-referendum konna xjbajna ngħiduhom dawn l-affarijiet.  Imma tajjeb li wieħed jerġa' jirrepetihom biex ma niġux miżgwidati f’dan ir-rigward.   

Issemma l-każ tar-Renju Unit peress li l-mudell huwa abbażi tar-Renju Unit, pero` wieħed irid jgħid ukoll li fl-1972 ir-Renju Unit ma kellhomx mekkaniżmu parlamentari ta’ skrutinju jew ta' monitoring, allura riedu jdaħħlu xi ħaġa biex ikollhom moħħhom mistrieħ.  Naħseb li llum, bis-sistemi sofistikati li għandhom fir-Renju Unit, dak li hemm fl-Att ta’ l-1972 ġie superfluwu.   Allura llum irridu nħarsu lejha minn dik il-lenti wkoll.  Jekk aħna jkollna l-proċeduri ta’ skrutinju through the foreign affairs committee, jew through il-kumitat ta’ skrutinju li jmexxina pass pass ma’ l-iter tal-leġislazzjoni li tkun qiegħda tiżviluppa fl-UE, allura jkollna l-mezz kollu biex niddiskutuha fil-parlament nazzjonali u biex ninfluwenzaw il-pożizzjoni.  Allura mbagħad kważi kważi tiġi overkill jekk anke dak jispiċċa jrid jerġa' jiġi adottat.  

L-aħħar punt li rrid ngħid qabel nagħlaq huwa li fi klawsola 2, fejn qed nitkellmu dwar "trattati", kieku kellna nestendu d-definizzjoni - kif jien ċert li se nestenduha meta niġu għall-provvedimenti l-oħrajn - għall-acquis kollu, jista’ jkun hemm numru sostanzjali.  Ladarba qed nitkellmu biss fuq it-trattati, ir-realta` hija li l-UE ma tidħolx f'mijiet minnhom f’sena partikolari, lanqas għaxriet, imma dawn litteralment ikunu waħdiet.  Jiġifieri għall-iskopijiet ta’ klawsola 2 ta’ dan l-abbozz qed nitkellmu fuq waħdiet li l-UE tidħol fihom kull sena.  Jekk ikun hemm, waħdiet ikunu.  

Meta niġu għall-acquis, jiġifieri dawk li huma regolamenti u direttivi, wieħed jarah fl-istadju tiegħu.  Però għall-iskopijiet ta’ klawsola 2 mhux qed nitkellmu fuq kwantitajiet kbar ta' trattati, anzi qed nitkellmu fuq każi individwali li l-UE tinnegozja ma’ pajjiżi terzi jew ma’ gruppi ta’ pajjiżi.  

  THE CHAIRMAN:  Grazzi.  l-Onor. Anġlu Farrugia.  

  ONOR. ANĠLU FARRUGIA:  Sur President, ħalli niċċaraw xi punti wara li smajna l-interventi kemm tal-Ministru Joe Borg u kemm tal-Ministru Tonio Borg.  Il-minimu ta’ parteċipazzjoni li għandna quddiem dan il-parlament huwa meta jkollna ħruġ ta’ avviż legali.  Dak huwa l-minimu f’ħajja demokratika, infatti l-avviżi legali ġeneralment joħorġu fuq xi ħaġa sekondarja.  Xi ħaġa iktar importanti tiġi hawnhekk f'sessjoni plenarja.  Jiġifieri jekk tkun liġi ta’ ċerta importanza ma’ nagħmluhiex by a legal notice, imma nġibuha hawnhekk u tiġi diskussa fi tliet stadji tal-Kamra.   (Interruzzjonijiet)  Inti qsamthom, imma jien ma rrid naqsam xejn jekk jista’ jkun.  Jien irrid inħalli l-ħajja demokratika b’saħħitha u tiffunzjona f’din il-Kamra.  Imma rridu nsibu rimedju kif tiffunzjona.  L-ewwelnett ħalli nkunu leali ma’ dak li qed jgħidu huma.  

GĦadna kif smajna lill-Ministru Joe Borg jgħid li l-Ingliżi kellhom il-problemi immedjati kif se jaħdmu wara l-accession.  L-iktar ħaġa immedjata li għamlu kienet li rrispettaw il-ħajja demokratika taż-żewġt ikmamar, kemm tal-Commons u anke tal-Lords u qalu li qabel ma l-ordni tiġi liġi għallinqas il-parlament ikollu d-draft order biex tiġi diskussa by a resolution quddiem il-kmamar.  Jiġifieri dak kien il-minimum li għamlu.  L-emenda li qed tissuġġerixxi n-naħa l-oħra hija l-minimum li kellna 31 sena ilu, dak li qalu l-Ingliżi fil-European Communities Act  1972.  Ladarba intom tridu tagħmlu din, irridu għallinqas li d-draft order tiġi fil-parlament u jkun hemm riżoluzzjoni fuqha.  Dak huwa l-minimu.  Jekk se mmorru għal dak li għamlu l-Ingliżi, aħna qed nitolbu li jsir bħalma kienu għamlu l-Ingliżi.  Qiegħda ċara hawnhekk.  

Sur President, jekk wieħed jara x’se jiġri f'dan il-parlament, jirrealizza li tant se jkun hemm direttivi - din hija l-esperjenza ta’ kull membru li daħal fl-UE, m’hijiex kwestjoni ta’ x’wieħed jista’ jispekola - li dan il-parlament prattikament m'hu se jkollu l-ebda funzjoni.   Se jkollu funzjoni minima għax il-bulk tal-liġijiet, direttivi, jew regolamenti li jiġu minn fuq se jiġu kollha by order in council kważi, mill-prim ministru, u hawnhekk x’se jkollna x’niddiskutu?  (Interruzzjonijiet)

Il-Ministru Joe Borg qed jgħid li kull direttiva jew regolament imur quddiem il-foreign affairs committee li se jkun qisu l-watchdog.  (Interruzzjonijiet) Le, intom għamiltuha kollox l-Ewropa!  Aħna m’aħniex nagħmluha kollox!  (Interruzzjonijiet) Ippermettili, li qed ngħid huwa li aħna se nirriduċu l-ħajja demokratika ta' dan il-parlament għal dak li jgħidilna l-foreign affairs committee għax se nitfgħu kollox quddiemu.  Aħna rridu li l-ħajja demokratika tkun attiva.  Daqskemm kontu tikkritikawna fuq dan meta konna fil-gvern aħna!  Issa qed ngħidu dak li kontu tgħidulna intom u m'intomx qed taqblu.    

L-emenda li għandna quddiemna qed tgħid li d-dispożizzjonijiet ta’ artiklu 11 ta’ l-Att dwar l-Interpretazzjoni għandhom japplikaw għal kull ordni.  Imma jien ma naqbilx ma’ dak li qal l-Onor. Borg dwar x’tgħid l-Interpretation Act.  Għax huwa qed jibbaża l-argument tiegħu ...  (Interruzzjonijiet).    Mela l-ewwel kellek il-parir mod  u issa l-parir huwa li nagħmlu emenda. (Interruzzjonijiet)  Qed tara kif kellna raġun! (Interruzzjonijiet)

  THE CHAIRMAN:   Jekk jogħġobkom, ikompli l-Onor. Anġlu Farrugia.

  ONOR. ANĠLU FARRUGIA:  Intom ridtu tagħmlu l-emenda.  (Interruzzjonijiet) L-Interpretion Act titkellem fuq other subsidiary legislation or legislation of light nature.  Issa hu qed jgħid li "legislation of light nature" tirriferi anke għal order, meta fil-fatt inti taf daqsi li l-"ordni" kienet teżisti qabel ma’ Malta saret indipendenti.  Qatt ma ħarġet order oħra!  Fl-istorja politika ta' wara l-indipendenza qatt ma kellna ordni, Onor. Borg.  Ejja nkunu serji fid-dibattitu legali.  L-ordnijiet kienu joħorġu mir-Renju Unit meta konna għadna kolonja.  Jien ma rridx noqgħod nitkellem fuq kif se nkunu; jekk aħniex se nħossuna kolonja jew le.   

Il-liġi ta’ l-interpretazzjoni li għandna quddiemna ma tinkwadrax dan li qed jgħid l-Onor. Borg.  Imma ejja ngħidu din se nagħmlu emenda.  Allura ma tkunx aktar feliċi u tagħmel iktar sens li kieku, għall-fini ta’ din il-liġi, fejn ikun hemm "ordni" nagħmlu bħalma għamlu l-Ingliżi 30 sena ilu?  Jiġifieri qabel ma tiġi ppubblikata ordni tiġi d-draft order quddiem il-Kamra u tiġi mgħoddija b’riżoluzzjoni.  Issa n-naħa tal-gvern se jgħidulna li dan prattikament huwa kważi impossibbli tant kemm se jkun hemm ordnijiet!  Allura kemm-il darba se jiltaqa' l-parlament?! II-parlament mhux għal daqshekk qiegħed hawn?!  Il-kostituzzjoni tgħid li l-parlament jagħmel u jgħaddi l-liġijiet.  

Ħalli nerġa' mmur għal klawsola 2.  Dak li huwa minimu għal-liġi sekondarja issa qed jagħmluh minimu anke għal-liġi li mhix sekondarja ...  Nisperaw li taqblu li t-trattati u d-direttivi m’humiex xi liġijiet ta’ importanza żgħira.  Ħafna minnhom jistgħu jkunu ta' importanza żgħira bħal meta toħroġ direttiva, per eżempju, li t-tyre tal-karozza għandu jkun wiesgħa “daqshekk" u mhux “daqshekk".  Hemm ħafna minn dawn, imma hemm direttivi oħrajn li għandhom x’jaqsmu mas-saħħa, ma’ kondizzjonijiet ta’ xogħol ...  (Interruzzjonijiet)  Iktar tard, imma fuq l-istess prinċipju għax aħna qed ngħidu "any order".  (Interruzzjonijiet)  Nagħmlu li hemm bżonn, però 31 sena ilu l-Ingliżi qalu hekk:  "unless it is so specified …"

  ONOR. TONIO BORG:  GĦat-trattati qalu hekk, mhux għad-direttivi.

  ONOR. ANĠLU FARRUGIA:  Anke għad-direttivi.  Issa narawha.  Allura lanqas fil-każ tat-trattati ma tridu ġġibuhom fil-parlament?  

  ONOR. TONIO BORG:  Dawk għandhom l-ispecial committees.

  ONOR. ANĠLU FARRUGIA:  X’għandhom l-ispecial committees!  Fl-Ingilterra jridu jiġu approvati by resolution of each house of parliament.  (Interruzzjonijiet) Tajba din!  La huwa hekk il-każ kull membru ta’ kull kamra jkollu d-dritt jiddibatti.  

  ONOR. TONIO BORG:  Hekk hu.

  ONOR. ANĠLU FARRUGIA:  Hekk hu.  Mela taqbel miegħi.   

  ONOR. TONIO BORG:  Hekk jagħmlu Westminster!

  ONOR. ANĠLU FARRUGIA:  Jagħmlu li jridu Westminster, imma kitbuha! Jekk huma ma jridux jagħmlu xogħolhom, affari tagħhom, però qiegħda hemm. Fil-kumitat isir xogħol ukoll, imma inti taf li fl-Ingilterra jsir ħafna xogħol fil-plenarja.  Issa jekk huma m’għandhomx daqshekk ħerqa li jagħmlu x-xogħol, dik affari tagħhom.  Jien jinteressani minn pajjiżi.  

Fl-Ingilterra 30 sena ilu għallinqas kien hemm il-prinċipju li jġibuha quddiem il-plenarja, quddiem żewġt ikmamar għax għandhom tnejn.  Aħna li għandna uni-camera m’għandniex naqblu għallinqas fl-uni-camera?  Jekk ma taqblux ma’ dan allura qegħdin tibagħtu messaġġ negattiv lill-poplu Malti li ma tridux tiddiskutu b’mod demokratiku dak li tridu timponu fuq il-pajjiż.  U hawn hu l-qofol!  Mhux imbilli tgħid li se toħroġ government notice.  Jekk kemm il-darba f’sena jkun hemm 40 ordni, huwa prattiku li tagħmel 40 seduta? Allura inti qed tirredikolaha din!  Mhux aħjar nagħmlu s-sistema li qabel ma l-ordni ssir liġi tiġi quddiem il-parlament b’riżoluzzjni u tiġi diskussa?  Ħafna minnhom mhux se jieħdu ħin għax tant huma tekniċi li jimxu malajr, imma hemm oħrajn li jolqtu fil-laħam il-ħaj.  Mela jekk il-prim ministru joħroġ ordni li se npoġġu 5% VAT fuq il-mediċina jew fuq l-ikel ma jkun qisu ġara xejn?!  

Min-naħa ta' l-oppożizzjoni nagħmluha ċara li fl-interess tal-poplu Malti lesti nagħmlu l-kruċjati biex ma nżidux taxxi fuq ikel, mediċini u affarijiet ta’ kuljum.  Din hija l-pożizzjoni tagħna.  GĦalhekk qed issir l-emenda.  (Interruzzjonijiet)  Sur President, in-naħa tal-gvern qalulna li qed jagħmlu dak li għamlu l-Ingliżi 30 sena ilu.  Jekk iridu jagħmlu hekk, jistgħu jagħmlu hekk għax għandhom il-maġġoranza, imma għandhom jimxu b’mod fidil ma' dak li għamlu l-Ingliżi, għax l-Ingliżi għamlu iktar minn dak li qed jgħidu huma.  Kien hemm iktar minn hekk.  GĦalhekk l-oppożizzjoni qed tagħmel emenda biex tinkludi dak li pprovdew diġà l-Ingliżi, li qabel ma l-ordni ssir liġi tiġi hawnhekk b’riżoluzzjni u tiġi diskussa d-draft order.  Daqshekk għandi xi ngħid għalissa.

  THE CHAIRMAN:  Grazzi.  Il-Ministru Tonio Borg.

  ONOR. TONIO BORG:   Sur President, kien hawn kummenti ta’ natura kostituzzjonali, fis-sens li issa se tispiċċa s-separazzjoni bejn l-eżekuttiv u l-parlament għax l-eżekuttiv se jibda jgħaddi l-liġijiet hu.  L-ewwelnett l-eżekuttiv jista’ jagħmel hekk jekk jawtorizzah il-leġislattiv.  Jiġifieri l-gvern m’għandux minnu nnifsu l-poter li jagħmel liġijiet.  Ċerti pajjiżi oħrajn jaqbdu u joħorġu decreti leggi, imbagħad imorru l-parlament wara.  Imma aħna m'għandniex dan il-poter ħlief jekk Att tal-parlament jagħtina dan id-dritt.  Mela l-gvern se jkun jista’ jaġixxi inkwantu dan il-parlament se jawtorizzah biex jagħmel hekk.  (Interruzzjonijiet)  Tajba din!  Fil-kumitat mhux xorta waħda l-gvern għandu l-maġġoranza bis-sistema tagħna!  Bis-sistema tagħna l-gvern huwa parti mill-parlament.   Issa hekk jonqos, ħamsa inqas jirbħu fuq ħamsa iktar!  (Interruzzjonijiet)

Mr Chairman, nirrepeti - għax insejnieha din - li hemm żewġ tipi ta’ trattati li jaqgħu taħt dan l-artiklu.  Trattati importanti li jkunu se jagħmlu ċertu tibdil radikali jkun hemm bżonn Att tal-parlament biex jiġu ratifikati.  Per eżempju, jekk se jbiddlu l-kostituzzjoni ta’ l-UE stess kif inhija komposta, jew inkella jekk ikun se jsir tkabbir ta' l-UE, jiġifieri se tinbidel it-trattat ta' l-UE, bħalma ġara fil-każ ta’ Amsterdam u ta' Maastricht, dawk iridu jiġu diskussi fis-sessjoni plenarja.  U anke f’Westminster hekk għamlu.  Tant hu veru li kien għoddu waqa’ l-gvern ta’ Major meta ddiskutewha fis-sessjoni plenarja għax kellu r-ribelli fil-partit tiegħu stess.  

It-trattati l-oħra, li mhumiex importanti bħal dawn, se jsiru f'forma ta’ leġislazzjoni sussidjarja.  U hawnhekk saret kritika għax l-eżekuttiv se jkollu jagħmel regolamenti.  Imma dan huwa argument kontra kwalunkwe tip ta’ leġislazzjoni sussidjarja.   Kulmin jixtri l-volumi tal-liġijiet f’Malta fl-aħħar tas-sena jkollu l-volum A li jkun fih 100 jew 150 paġna, imbagħad ikollu tliet volumi ta’ regolamenti ta’ leġislazzjoni sussidjarja.  Issa jekk tistaqsini liema huma l-aktar importanti, ngħidlek iktar importanti dawk it-tliet volumi l-oħrajn li joħorġu mir-regolamenti għax jekk tiksirhom tista' teħel multi jew tmur il-ħabs ukoll.  Wieħed irid jobdi dawn ir-regolamenti għax huma liġi daqs dawk tal-parlament.  Pero` saru għax hemm Att tal-parlament li jawtorizza lill-ministru jew lill-universita` li joħorġu dawk ir-regolamenti.  

Mr Chairman, jekk wieħed jistaqsi jekk hemmx skrutinju biżżejjed għal dawn il-volumi li hemm, ngħid li hemmhekk forsi wieħed jiddiskuti kif jista' jsir aħjar.  Issa ħalli nikkwota mid-dokument tas-sistema tal-kumitati tal-House of Commons.  Veru għandhom li t-trattati ta’ wara jgħaddu by an affirmative resolution, jiġifieri ma jidħlux fis-seħħ qabel ma japprovahom il-parlament, imma fil-House of Commons Ingliża hemm l-istanding committee on delegated legislation, jiġifieri ma jagħmlux id-diskussjoni fis-sessjoni plenarja, imma f’dak il-kumitat, imbagħad probabbilment jivvotaw fis-sessjoni plenarja.  Iżda ma jagħmlux diskussjoni ta’ kull trattat li joħroġ l-ordni dwaru l-prim ministru fis-sessjoni plenarja!  

Se naqra minn dokument maħruġ fl-1998 mill-committee office tal-House of Commons, li jismu "Standing committees on delegated legislation" u jgħid hekk:

“Standing committees on delegated legislation consider most

statutory instruments requiring affirmative resolution.”.

Mela xogħlu huwa li jara r-regolamenti kollha, il-leġislazzjoni sussidjarja kollha li hija soġġetta għal affirmatve resolution, li f’Malta hija l-eċċezzjoni.  Bħalissa jiġu f’moħħi żewġ eżempji, ir-regolamenti tal-pensjoni tal-pulizija u r-regolamenti tal-pensjoni tal-gwardjani tal-ħabs. Kull darba li nemendawhom jew inħassruhom irridu bilfors niġu fil-parlament qabel ma jidħlu fis-seħħ. Imma l-bqija r-regola dejjem hija dik li hemm f’artiklu 11 ta’ l-Interpretation Act.  Issa se nagħmluha ċara li hija applikabbli anke għall-ordnijiet li jsiru taħt dan l-artiklu.  Jiġifieri l-ordni, il-legal notice u l-leġislazzjoni sussidjarja tidħol in vigore mal-ewwel, imbagħad sta għal dan il-parlament li fi żmien 28 ġurnata jipprova jimblokkaha, jekk ikun hemm il-maġġoranza biex jimblokkaha jew ibiddilha jew iħassarha.  

Imma fl-Ingilterra, fejn hemm l-affirmative resolution, dawk jiġu diskussi fi standing committee on delegated legislation.  U x’jagħmel iktar dan il-kumitat?  

"It considers most statutory instruments requiring affirmative resolution ...’’

Lanqas jikkonsidrawhom kollha għax jista’ jkun hemm xi wħud li l-parlament jirrisverva d-dritt li jiddeċidihom hu, bħalma aħna hawnhekk qed ngħidu li fejn jidħlu emendi of the treaty of the EU il-parlament jiddiskutihom fis-sessjoni plenarja u ma jiddeċidihomx b’riżoluzzjoni, imma b’Att tal-parlament, bl-istadji kollha li dik timplika. 

Dak il-kumitat jikkonsidra wkoll xi wħud mir-regolamenti li għalihom hemm il-proċedura tan-negative resolution.  U nifimha li "xi wħud" għax ma jistax ikun li jikkonsidrawhom kollha.  Meta xi ħaġa tiġbdilhom l-attenzjoni li jew hemm xi abbuż ta' ultra vires fis-sustanza jew fil-proċedura min-naħa tal-ministru jew ta’ dik l-awtorità li toħroġ ir-regolamenti, l-istanding committee on delegated legislation jiddiskutiha fil-kumitat u jiddiskuti kważi l-istatutory instruments kollha, ir-regolamenti kollha li għandhom bżonn l-affirmative resolution.  Kemm hija differenti mill-impressjoni li pprova jagħtina l-Onor. Anġlu Farrugia, li fl-Ingilterra taħt il-European communities Act kull trattat li jkun hemm, ikunux 10, 40 jew 400, jiġu diskussi fis-sessjoni plenarja!

  THE CHAIRMAN:  Grazzi.  L-Onor. Joseph Cuschieri.

  ONOR. JOSEPH CUSCHIERI:  Sur President, l-ewwelnett xtaqt nagħmel rimarka fuq dak li qal il-Ministru għall-Affarijiet Barranin meta qal li issa mhux se noqogħdu ngħidu jekk naċċettawx jew le l-UE.Hu qisu ta l-impressjoni li jien tkellimt b’dan il-mod, li mhux il-każ. 

Jien m'iniex se nitkellem fuq il-parti tal-liġijiet għax naħseb li diġà ntqal ħafna dwarha.  Forsi aktar 'il quddiem nitkellem dwar kif qed jitneħħa dak li l-parlament kellu tul is-snin. Imma issa xtaqt nikkummenta dwar l-esklussività li semma l-Ministru.

Il-Ministru għall-Affarijiet Barranin qal li l-UE nnifisha għandha l-esklussività li ċerti trattati, ċerti liġijiet jew ċerti regolamenti tista’ tgħaddihom b’maġġoranza sempliċi, jekk ma jkunx hemm qbil unanimu bejn il-pajjiżi membri. Fl-istadju tat-tieni qari ta’ dan l-abbozz jidhirli li l-Prim Ministru qal li mill-1 ta’ Mejju tas-sena d-dieħla, aħna se nkunu parti minn Brussels, aħna Brussels, aħna se nkunu parti mill-UE, allura aħna l-UE.  Mela jekk l-UE għandha l-esklussività, aħna għandna parti minn dik l-esklussività.  U allura huwa importanti kif tiġi eżerċitata din l-esklussività.

Jiġifieri jien qed nitkellem l-aktar fil-kontest ta’ fejn jidħlu t-trattati.  Il-Ministru aktar qabel qal li mhux se jkollna l-mijiet, mhux se jkollna xi 40 trattat fis-sena.  Kważi kważi ried jgħid ukoll li mhux se jkollna xi għaxriet ta’ trattati.  Issa dawn it-trattati  qasmuhom fi tnejn; dawk it-trattati li qed jissejħu ta’ ċertu piż - l-aktar dawk li jkunu jeffettwaw il-kostituzzjonijiet tal-pajjiżi membri, kif nimmaġina jien - u dawk it-trattati li għandhom inqas piż.

Kif qed nifhimha jien, biex jgħaddi trattat mhux neċessarjament li pajjiżna finalment ikun qabel miegħu.  Jiġifieri minkejja li pajjiżna jkun jaf x’qiegħed jiġri sa mill-bidu nett, ikun parteċipi fid-diskussjonijiet, kif qal il-ministru stess, u jkun iddiskutieh f’xi kumitat ta’ dan il-parlament, anke jekk pajjiżna jieħu pożizzjoni differenti dwar dak it-trattat, ikollu jaċċettah.  Hekk se jiġri jekk it-trattat jiġi deċiż b’maġġoranza sempliċi li pajjiżna ma jkunx jagħmel parti minnha għax iħoss li dak it-trattat mhuwiex fl-interess ta’ pajjiżna.  Jien hekk qed nifhimha.  Jekk jien żbaljat nitlob lill-Ministru jikkoreġini.

Aktar minn hekk, jista’ jagħti l-każ li dak it-trattat ma jitressaqx għad-diskussjoni f’sessjoni plenarja ta’ dan il-parlament.  Jekk dan huwa l-każ, jekk dan huwa x-xenarju li spjega l-ministru, jien ninsisti fuq l-emenda li ressqet l-oppożizzjoni llum.  Bħala rappreżentant tal-poplu u membru parlamentari, li naf x'akkwisti kbar għamel pajjiżna fejn tidħol id-demokrazija parlamentari, ninkwieta jekk dan huwa x-xenarju li se jkollna għax allura l-iskrutinju parlamentari f’dan il-parlament se jkun qiegħed jiġi mminat.  Bir-rispett kollu, jien ma nistax nifhem kif jiġi l-ministru hawnhekk u jikkompara dak li jsir fil-House of Commons ma’ dak li jista’ jiġri fil-parlament Malti.

Kulħadd jaf id-differenza enormi fejn jidħlu biss biss il-faċilitajiet.  Jekk issemmi kumitat fil-House of Commons qisek qiegħed issemmi l-plenarju fil-parlament Malti, jekk ma jkunx jiżboq il-plenarju f’Malta, fejn jidħlu faċilitajiet u anke f’dik li hija organizzazzjoni. Nafu safejn tasal l-organizzazzjoni tal-parlament Malti.  Forsi n-nies ta’ barra li qed jisimgħuna ma jafux, imma kumbinazzjoni fis-second reading fil-konklużjoni tiegħu l-Prim Ministru qal ukoll li f’dan il-parlament m’għandniex il-faċilitajiet fejn naħdmu.  

Jien nixtieq spjegazzjoni ċara mill-ministru ta' dan ix-xenarju li għadni kif spjegajt.   Nittama li jien żbaljat f’dan kollu għax, jekk m'iniex żbaljat, inħoss li dak li akkwistaw ta’ qabilna fid-demokrazija parlamentari qegħdin indgħajfuh.

  THE CHAIRMAN:  Grazzi.  Aktar rimarki?  L-Onor. Joe Brincat.

  ONOR. JOE BRINCAT:   Mr Chairman, waqt li kien qed jitkellem il-Ministru ppruvajt insegwih biex forsi jikkonvinċini bil-maqlub ta’ dak li kont qed naħseb jien, imma spiċċa biex iktar ħawwadni.   Ir-raġuni hija li waqt li kien qed jispjega semma l-eżempju tat-tkabbir wara l-2004 - biex inkun preċiż huwa qal wara l-2003 -  u qal li dak it-tkabbir jista’ jqisu bħala parti mit-trattat, ħalliha li mbagħad ikkorreġiha l-Onor. Tonio Borg waqt li kien qed jitkellem hu. 

Peress li t-tkabbir neċessarjament jimplika emenda għat-trattat li jkollna aħna, dan se jkollu jiġi quddiem il-parlament.  Mela liema huma t-trattati l-oħrajn?  Hawn hija l-mistoqsija importanti: “Liema huma t-trattati l-oħrajn?”  Mela mhux sui generis iżda eiusdem generis.  Skond l-ewwel proviso ta' subklawsola (2) ta’ klawsola 2, meta trattat ikun jemenda jew jissostitwixxi t-trattat dwar l-UE, dak it-trattat irid jiġi ratifikat b'Att tal-parlament.  Mela fuq dik m’hemmx kwestjoni.

Imma liema huma t-trattati l-oħrajn? Issa forsi tgħidli li huma trattati ma' third countries.  Is-sistema li qed juża l-gvern hija ħażina għal raġuni oħra.  Il-Ministru Borg spjega xi tfisser by negative resolution, li tiġi ppreżentata fi żmien 28 ġurnata biex tiskatta d-dritt li tiġi diskussa fil-parlament. 

L-Interpretation Act sfortunatament ma jagħmilx terminu sakemm għandek tqiegħed il-legal notice quddiem il-mejda tal-Kamra.  Per eżempju, kien hemm regolamenti ta' l-università li daħlu in vigore, għaddew sentejn u kienu għadhom lanqas tqiegħdu fuq il-mejda tal-Kamra.  Darba meta kont ministru sibt li dipartiment kellu partita regolamenti ta’ xi tliet snin qabel ippubblikati u kollox li lanqas tqiegħdu fuq il-mejda tal-Kamra. 

It-28 ġurnata jiskattaw minn dakinhar li jitqiegħdu fuq il-mejda tal-Kamra u mhux minn dakinhar li jidhru fil-gazzetta tal-gvern.  Jien ġieli mmur infittixhom fuq il-mejda tal-Kamra u qatt ma nsibhom. 

Ejjew naraw ir-redikolaġni legali ta' din is-sistema.  Mela permezz ta' l-order, ladarba se tkun definittiva, il-gvern effettivament ikun irratifika għax klawsola 2 trid torbotha ma’ klawsola 6 ta’ dan l-abbozz ta' liġi.  Din il-liġi qed issir għax daħal ġewwa pajjiżna l-bżonn tar-ratifika.  U hawnhekk irridu niddistingwu mill-Ingliżi.  Filwaqt li f’pajjiżi Anglo-Sassoni t-trattati jiġu ratifikati mill-eżekuttiv, bil-liġi li kienet saret ġewwa dan il-parlament, ir-Ratification of Treaties Act, il-proċedura tagħna kienet li jrid ikollok ir-ratifika tat-trattati mill-parlament u mhux mill-eżekuttiv, bħalma hija l-proċedura ġewwa l-Italja.  GĦalhekk aħna ġejna fil-bżonn li nagħmlu din.

Issa l-gvern se jerġa’ jmur lura għas-sistema fejn it-trattati, huma x’inhuma, jagħmilhom by order.  Il-Ministru issa qed jgħid li se jkunu soġġetti għall-iskrutinju tal-parlament bin-negative motion.  Imma, kif kont qiegħed ngħid, il-ministru jista’ ma jressqu qatt fuq il-mejda tal-Kamra, imbagħad jinbidel il-gvern u jqiegħdu l-ministru ta’ warajh, u jridu jgħaddu 28 ġurnata biex jiġi rekovat dak l-ordni.  Allura x’pożizzjoni legali se tkun din, li l-ewwel għandek ir-ratifika mal-pajjiż barrani fejn l-istat iffirma l-kuntratt, bil-liġi internazzjonali marbut, imma ngħidulu: si et quatenus għaliex l-ewwel irrid niddeċiedi meta nqiegħdu fuq il-mejda tal-Kamra, imbagħad jekk il-parlament - mhux min għandu l-maġġoranza jew min għandu l-minoranza - jiddeċiedi li jagħmel a negative motion u tgħaddi, dik ir-ratifika tispiċċa?  

Mela subklawsola (2) ta’ klawsola 2 trid torbotha ma’ klawsola 6 fejn qed ngħidu ...   (Interruzzjonijiet)

  THE CHAIRMAN:  Il-Ministru Tonio Borg.

  ONOR. TONIO BORG:   Fuq il-pjan internazzjonali jkun għadu marbut il-gvern, però lokalment ma toħloq l-ebda drittijiet u obbligi. 

  THE CHAIRMAN:   Grazzi.  L-Onor. Joe Brincat.

  ONOR. JOE BRINCAT:  Hawnhekk huwa żbaljat legalment ....  (Interruzzjonijiet)  Le.  Meta inti tirratifika ma’ pajjiż barrani, inti qed tittratta in buona fede, marbut int u marbut jien, għaliex ir-ratifika ...  (Interruzzjonijiet)  Meta jien inkun irratifikajt, jekk ikun hemm parti that I have to translate into local law ... (Interruzzjonijiet)   Imma dik hija kwestjoni oħra.  Aħna ma nafux liema hu dak it-trattat li jkun ratifikat, marbut bih, li m’għandu bżonn ebda translation into local law, li jista’ jeffettwana.

Is-sens komun jgħidlek li qabel il-gvern jirratifika, għallinqas f’dan il-każ "l-order" jagħmilha by positive motion ħalli kif ikun hawn il-positive motion of approval, allura meta jirratifika ma jiġix xi ħaddieħor u jgħidlu: Issa daqshekk, m'hemmx aktar x'niddiskutu.  Jiġifieri apparti l-pożizzjoni politika li qed inżommu ż-żewġ naħat, kif se tkun il-pożizzjoni legalment f’dan il-każ?  Għalhekk l-Ingliżi għamluha by motion of the two houses.  Għax jekk inti se tmur tgħidlu:  Għandi r-ratification instruments li jrid jiffirmahom il-ministru, u dan bl-awtorità ta’ l-istat ... Jekk wieħed jara r-Ratification of Treaties Act isib li l-ministru, appena jagħmel il-firma tiegħu, dak il-ħin tkun tfisser li għaddiet.  Qed ngħaddu lil xulxin biż-żmien għax fil-każ ejja ngħidu li lanqas in-negative motion m’hija applikabbli għaliex inkunu qegħdin nidħku bina nfusna jew nidħku bil-barrani!  Għaliex jekk għandek trattat li  ġie ffirmat u se jiġi għar-ratifika, mela għandi l-bażi, it-trattat li ġie ffirmat, se jiġi ratifikat.  

Issa nistgħu ngħidu li hemm oħrajn li dawn huma eiusdem generis, jeħlu miegħu.  Però dawn se jsiru by legal notice, imma fi żmien 28 ġurnata hemm il-possibbiltà - mhux qed ngħid il-probabbiltà - li ssir il-mozzjoni u hemm possibbiltà - mhux qed ngħid li hemm il-probabbiltà - li tgħaddi dik il-mozzjoni u dak li qisna li kien ratifikat regolarment, u eiusdem generis mat-trattat, ma japplikax iżjed.  Dan legalment ma jagħmilx sens.  

Ejjew issa ninsew l-argumenti politiċi.  F’dan il-każ l-Ingliżi għamlu li jrid ikun hemm affirmative resolution ħalli l-ministru jew il-prim ministru li jkun għamel draft order, meta jkun ressaqha u ħa t-timbru tal-parlament, id-dokumenti li jippreżenta bħala r-ratifika tiegħu hija the final word.  Tant hu hekk li subklawsola (2) ta’ klawsola 2 tgħid: "... the order shall be conclusive that it is to be so regarded."  Kif tista’ tgħidilha conclusive subject li xi ħadd jagħmel negative motion u jwaqqagħha?!  Mela it is not conclusive!   Jew hija conclusive jew m’hijiex!  You cannot have the cake and eat it!  Ma tistax tkun kontradittorju; minn naħa tgħid li hu conclusive imbagħad jiġi l-prim ministru jgħid li order, skond l-Interpretation Act, tista’ tagħmilha by negative motion.  Għallinqas ejjew ngħidu li ma nagħmlu negative motion xejn, mhijiex applikabbli.  Bil-maqlub, Sur Ministru, trid tagħmilha.  (Interruzzjonijiet)  Jekk int se tagħmel emenda li tkun by negative motion, hija kontrosens.  Jekk tridu għallinqas għidu li ma jkun hemm negative motion xejn, il-ministru se juża l-poter eżekuttiv tiegħu u jagħmilha, imbagħad ikun hemm the political jargon kollu fuqu.  Kulħadd għandu dritt jagħmel hekk.  Però jekk irridu nagħmlu xi ħaġa li dan il-parlament jibqa’ jiġi kkonsultat bis-sistema ad hoc li jagħmlu l-Ingliżi fuq din l-area partikolari jew inkella bis-sistema kontinentali li t-trattati jridu l-konferma tal-parlament, let's go positive about it.  

M’iniex qiegħed ngħid li għandu jkun hawn dibattitu plenarju, jista’ jkun hemm kumitat tal-Kamra, imma għallinqas ikun il-parlament li b’xi mod għamel an affirmative resolution.  Imma li tgħidli li nħalli li xi membru tal-parlament 'il quddiem jista' jagħmel negative motion li tista’ tiġri u ma tiġrix, u fl-istess liġi ngħid li hija conclusive, what is conclusive if it is subject to review?  Jew tgħidilha conclusive u daqshekk, jew inkella, jekk m’intix se tgħid li hija hekk, għallinqas nagħmluha by positive motion.  Sempliċi daqstant.  

Positive motion tista’ tkun tal-kumitat ta’ l-affarijiet barranin tal-Kamra, jew tal-kumitat soċjali, jew ta’ kumitat ieħor.  Imma għallinqas inkunu nafu li once li l-prim ministru għamel il-firma tiegħu u ġab l-approval tal-parlament, dik ir-ratifika tiegħu ma jista’ jiċċalinġjaha ħadd għaliex imbagħad inkunu qisna tal-kummiedja, daqqa mod u daqqa mod ieħor.

  THE CHAIRMAN:  Grazzi.  Aktar rimarki?  Il-Ministru Joe Borg.  

  ONOR. JOE BORG:   Mr Chairman, aktar kmieni semmejt emenda u issa se nressaqha formalment.  Fil-fatt din l-emenda taqra hekk:

“B”
F’subklawsola (2) ta’ klawsola 2 minnufih wara l-kliem “u hekk għandu jitqies” għandhom jidħlu l-kliem “, u d-dispożizzjonijiet ta’ l-artikolu 11 ta’ l-Att dwar l-Interpretazzjoni (Kap 249) għandhom japplikaw għal kull ordni bħal dik”.

“B”
In subclause (2) of clause 2 immediately after the words “that it is to be so regarded” there shall be inserted the words “and the provisions of article 11 of the Interpretation Act (Cap. 249) shall apply to any such order”.

  THE CHAIRMAN:  Se jkollna nieqfu hawnhekk għax sar il-ħin.  Nirringrazzjakom.  Id-diskussjoni fuq din il-klawsola u l-emendi għaliha kienet interrotta u baqgħet aġġornata.

Fid-9.00 p.m. il-Kamra rriżumiet u l-President tal-Kumitat irrapporta progress u talab il-permess sabiex il-Kumitat jerġa’ jiltaqa’.

  MR SPEAKER:  Insejjaħ lill-Onor. Jason Azzopardi.

  ONOR. JASON AZZOPARDI:  Mr Speaker, nixtieq nirrapporta li l-abbozz ta’ liġi dwar l-awditjar intern u investigazzjonijiet finanzjarji għadda mill-istadju tal-kumitat b'emendi.

  MR SPEAKER:  Grazzi.  Sar il-ħin.  Insejjaħ issa lill-Viċi Prim Ministru sabiex, jekk jogħġbu, iressaq l-aġġornament.

AĠĠORNAMENT

  ONOR. LAWRENCE GONZI: Mr Speaker, nipproponi l-aġġornament tal-Kamra għal nhar it-Tlieta, 1 ta’ Lulju 2003, fid-9:00 a.m. b'din l-aġenda:-

Ordnijiet tal-Ġurnata
Abbozz ta’ Liġi dwar l-Unjoni Ewropea – Kumitat (Kont); 

Abbozz ta’ Liġi dwar Elezzjonijiet għall-Parlament Ewropew – Tieni Qari; 

Abbozz ta’ Liġi li jemenda l-Kodiċi Ċivili – Tieni Qari (Kont); u 

Abbozz ta’ Liġi dwar Awditjar Intern u Investigazzjonijiet Finanzjarji – Tielet Qari. 

-----------------------------------------

Abbozz ta’ Liġi dwar il-Kummissarju għat-Tfal – Kumitat Permanenti.

  MR SPEAKER: Grazzi. Rimarki? L-Onor. Antoine Mifsud Bonnici

  ONOR. ANTOINE MIFSUD BONNICI: Sur President, m’hemmx dubju li l-kwestjoni ta’ l-UE iddominat għal kollox l-attenzjoni tal-poplu Malti u Għawdxi f’dawn l-aħħar xhur u dan bir-raġun għax il-futur ta’ pajjiżna hu marbut direttament mad-dħul jew le ta’ pajjiżna f’din l-unjoni. Issa li l-poplu tagħna ddeċieda għal darba, darbtejn favur id-dħul, Malta sejra tidħol fl-UE fl-1 ta’ Mejju tas-sena d-dieħla u tieħu l-post li jixirqilha.

Imma apparti l-UE, hemm qasam kbir tas-soċjeta` tagħna li dan l-aħħar qed jissemma ħafna u hawn qed nirriferi għall-qasam ta’ l-anzjani li jiġbor fih il-maġġoranza kbira ta’ pensjonanti li għandna f’pajjiżna. F’dawn iż-żminijiet hawn stennija kbira fost il-poplu dwar deċiżjonijiet li jridu jittieħdu - mhux mill-gvern biss iżda mis-soċjeta` kollha - dwar is-sostenibbilta` tal-pensjonijiet u tal-benefiċċji tal-welfare kollha. 

Sur President, f’pajjiżna – bħall-maġġoranza tal-pajjiżi oħra fid-dinja - aktar ma jgħaddi ż-żmien, aktar qed tikber il-popolazzjoni ta’ l-anzjani u l-effett ta’ dan kollu diġa` jibda jinħass. Kif qiegħed pajjiżna jaffronta din is-sitwazzjoni u x’ser isir fil-futur? X’inhuma u ser ikunu l-policies u l-pjanijiet tal-Gvern u tas-soċjeta` kollha? Din iż-żieda fil-popolazzjoni tal-anżjani għalina xi tfisser: problema jew sfida? Preżentament f’Malta u Għawdex għandna madwar 74,000 persuna anzjana - li jiġu 17% tal-popolazzjoni totali – u li skond projections maħruġa mill-UN, hu mistenni li fi żmien 20 - 25 sena oħra, in-numru ta’ anzjani f’pajjiżna jkun jammonta għal 96,000, li jiġu 24% tal-popolazzjoni totali. Dan ifisser li wieħed minn kull erba’ Maltin mistenni jkun anzjan. Il-popolazzjoni ta’ pajjiżna qiegħda kontinwament tixjieħ. Dan hu dovut għal żewġ fatturi li qegħdin ibiddlu dejjem l-istruttura demografika tal-popolazzjoni tagħna, jiġifieri n-nuqqas ta’ fertilita` li qegħda dejjem tonqos u l-lonġevita li qegħda dejjem tiżdied. Minħabba f’hekk, in-numru ta’ dawk bejn is-60 sena u l-74 sena mistenni jiżdied b’madwar 200% fis-sena 2020 filwaqt li dawk ta’ ‘l fuq minn 75 sena mistenni jiżdied b’400% fl-istess sena. Din l-istatistika tfisser ħafna għax f’dawn l-etajiet, l-anzjani jkunu iżjed suxxettibli għal xi diżabilita` jew mard kroniku fit-tul, tikber il-possibilta` li anzjan jispiċċa jgħix waħdu u n-numru ta’ qraba li jkunu lesti jgħinuh ikun iżgħar. Dan jgħodd speċjalment fil-każ tan-nisa li mhux biss qed jgħixu aktar mill-irġiel iżda wkoll qed jiżżewwġu rġiel akbar minnhom. B’hekk naraw li f’pajjiżna, speċjalment fl-eta` ta’ ‘l fuq minn 75 sena, għandna numru kbir ta’ nisa romol u li m’għandhomx qraba lesti li jieħdu ħsiebhom. Is-sitwazzjoni ssir aktar kumplessa meta wieħed jikkonsidra li r-rwol tradizzjonali tal-familja Maltija qed jinbidel. Il-familja Maltija qed tiffaċċja problemi soċjo-ekonomiċi ġodda li qed jagħmluha aktar diffiċli biex tieħu ħsieb il-qraba anzjani tagħha. Ir-riżultat tat-tnaqqis radikali fir-rata ta’ twelid f’pajjiżna wassal mhux biss biex il-familji ċkienu iżda anke biex in-numru ta’ nies li jieħdu ħsieb il-bżonnijiet ta’ l-anzjani jiċkienu wkoll. Il-fatt li numru dejjem akbar ta’ nisa qegħdin joħorġu jaħdmu barra mid-dar qed jagħmilha aktar diffiċli għal dawk li jridu jgħinu lil qrabathom anzjani. 

Quddiem stampa ċara bħal din, din iż-żieda fil-popolazzjoni anzjana hi problema jew sfida għas-soċjeta` tagħna? Hu ħażin jekk aħna nqisuha bħala problema u nieqfu hemm. Għalija din hi sfida li trid tintrebaħ bil-kontribut u l-koperazzjoni ta’ kulħadd. Huwa veru li l-gvern waħdu ma jistax jirbaħ din l-isfida iżda l-gvern għandu l-akbar responsabbilta` f’dan il-qasam għax irid ifassal politika ċara u effettiva li sservi bħala catalyst għall-kontribut li għandhom jagħtu setturi oħra tas-soċjeta` tagħna bħall-knisja, il-volontarjat, is-settur privat, l-NGOs, il-kunsilli lokali, il-familja u l-anzjani nfushom. Irridu nħarsu lejn dak li sar fil-gvern fil-qasam ta’ l-anzjani f’dawn l-aħħar snin bħala l-bidu tat-triq li għad irridu nimxu. Irridu nkomplu nagħtu importanza lejn l-iżvilupp soċjali daqs kemm nagħtu importanza lejn l-iżvilupp ekonomiku fil-pajjiż. Irridu nbidlu radikalment il-politika soċjali fil-qasam ta’ l-anzjani; bidla fundamentali minn dik ta’ welfare state - li jipprovdi l-benefiċċji u s-servizzi soċjali - għal dik ta’ welfare society li fiha hemm imdaħħal il-welfare state kollu flimkien mas-sehem u l-kontribut tas-soċjeta` Maltija kollha.

Sur President, irrid nesprimi l-ħsibijiet tiegħi bħala rappreżentant tal-poplu għal dawn l-aħħar 27 sena kontinwament u anke bħala ex segretarju parlamentari fil-Ministeru għall-Politika Soċjali għal tant snin li fihom b’umilta` ngħid li akkwistajt ċertu taħriġ u esperjenza fil-qasam ta’ l-anzjani u li issa li m’għadx għandi responsabbilta` speċifika fuq dan il-qasam, inħoss li nista’ nitkellem fuqu aktar liberament.

L-għan ewlieni ta’ gvern Nazzjonalista għall-anzjani dejjem kien u għandu jibqa’ li filwaqt li niżgurawlhom l-ogħla livell ta’ għajxien, naħdmu biex jiżdied il-livell ta’ parteċipazzjoni ta’ l-anzjani f’kull settur tas-soċjeta` Maltija. L-anzjan hu ħolqa importanti fl-ekonomija nazzjonali u għandu ħafna x’jagħti għat-tkabbir tal-ġid komuni. L-anzjan hu wkoll riżors importanti u għalhekk safejn hu possibbli, għandu jibqa’ jgħix fiċ-ċentru ta’ l-attivita` soċjali u fi djalogu kontinwu ma’ ġenerazzjonijiet oħra. 

Gvern Nazzjonalista dejjem irrikonoxxa l-bżonn ta’ parteċipazzjoni akbar ta’ persuni anzjani fl-attivita` ekonomika,  soċjali, politika, edukattiva, kulturali u rikreattiva. Dan għamilnih billi ħloqna servizzi ffokati sabiex jilħqu l-bżonnijiet ta’ persuni anzjani filwaqt li fl-istess ħin ħloqna ambjent sabiex titjieb il-kwalita` tal-ħajja li jgawdu l-anzjani tagħna. 

Il-gvern ried jassigura wkoll serħan il-moħħ lill-anzjani kollha billi jiżguralhom futur f’soċjeta` li ma tħalli barra lil ħadd minnhom, bis-sehem sħiħ ta’ l-anzjani fl-oqsma kollha tal-ħajja Maltija b’sigurta` finanzjarja li tirrikonoxxi l-bżonnijiet ta’ l-anzjani u servizzi soċjali mfassla skond il-bżonnijiet individwali – servizzi personalizzati. 

F’dawn l-aħħar snin, il-kwalita` tal-ħajja ta’ l-anzjani kompliet titjieb ħafna għaliex irnexxielna ndaħħlu fil-pajjiż il-kultura li tinkoraggixxi u tintensifika l-parteċipazzjoni ta’ l-anzjani fid-diversi attivitajiet soċjali. Ħloqna diversi okkazzjonijiet li jipprovdu lill-anzjani opportunitajiet biex jipparteċipaw b’mod attiv u b’hekk tissaħħaħ l-integrazzjoni sħiħa tagħhom fis-soċjeta`. Waqqafna l-kunsill nazzjonali ta’ l-anzjani li huwa forum konsultattiv tajjeb għad-dipartiment ta’ l-anzjani. Fl-1993, inawgurajna l-Universita` tat-tielet eta` li hija okkazzjoni biex l-anzjan jiżviluppa l-intelligenza tiegħu anke fix-xjuħitu. L-istitut tal-ġerentoloġija fi ħdan l-Universita` ta’ Malta u l-istitut tal-UN dwar l-anzjani (INIA) komplew kabbru l-orizzont ta’ tagħlim lil ħafna individwi nvoluti fil-qasam ta’ l-anzjani. L-attendenza li dejjem tiżdied fid-diversi day centres li ftaħna hi wkoll sinjal ieħor ta’ parteċipazzjoni aktar attiva ta’ l-anzjani tagħna fil-ħajja soċjali.

Sur President, l-għan ewlieni ta’ politika li jrid ikollha sens fil-qasam ta’ l-anzjani huwa li timmira li sa fejn hu possibbli, tħalli lill-anzjan jibqa’ jgħix f’daru. Fis-snin li għaddew, għamilna minn kollox biex nilħqu dan l-għan u rridu naraw x’irid isir aktar mill-gvern fil-futur biex aktar u aktar anzjani jiġi mgħejjuna jkomplu jgħixu f’darhom. Kien għalhekk li matul is-snin, gvern Nazzjonalista ntroduċa fil-pajjiż servizzi fil-komunita` għall-anzjani li għenu lil ħafna anzjani biex jibqgħu jgħixu f’darhom jew għallinqas ittardjaw it-talba tagħhom biex jidħlu f’xi dar residenzjali. Sur President, m’hemmx dubju li wasal iż-żmien li lkoll flimkien naraw kif nistgħu nestendu u ntejbu s-servizzi li qegħdin jingħataw lill-anzjani fil-komunita` jekk veru rridu li aktar anzjani jkomplu jgħixu f’darhom. Naturalment dan ifisser għall-gvern piż finanzjarju akbar li pero` jrendilu aktar wkoll. 

Għal ħafna anzjani u pensjonanti – kemm dawk li għadhom jgħixu fil-komunita` u kemm dawk li huma istituzzjonalizzati – fattur importanti fil-kwalita` tal-ħajja tagħhom li jridu jgħixu illum u fil-futur huwa żgur il-fattur finanzjarju – jiġifieri l-pensjonijiet li qegħdin igawdu l-anzjani llum u li rridu nkunu żguri li jkomplu jgawduhom fil-futur. Naħseb li din hi l-akbar sfida li għandu l-pensjonant tal-futur. L-istess nistgħu ngħidu għad-diversi benefiċċji soċjali li ħafna anzjani jirċievu u li jgħinuhom jgħixu ħajja aktar komda u bla skossi. Għall-pensjonant hu importanti li l-pensjoni tal-ġurnata jibqa’ jkollha l-valur tagħha meta tqisha fil-qasam ekonomiku soċjali tal-pajjiż kollu. Sur President, hawnhekk nixtieq niftaħ parenteżi żgħira. Il-gvern irrid joqgħod attent għax hemm każi fejn minħabba ż-żieda li tingħata fil-pensjoni kull sena, ċerti anzjani qegħdin jaqbżu bi ftit it-test tal-mezzi u għalhekk qed jitilfu d-dritt għall-karta r-roża u l-benefiċċji li din il-karta toffri. Għalhekk, nappella lill-gvern sabiex jieħu miżuri korrettivi ħalli din l-anomalija ma tkomplix teżisti. 

Il-kwalita` tal-ħajja li jridu jgawdu l-pensjonanti tal-futur se tkun tiddependi ħafna fuq ir-riforma sħiħa li trid issir mhux biss fil-qasam tal-pensjonijiet iżda fis-sistema kollha tal-welfare. Il-gvern jemmen li biex inpoġġu l-pensjonijiet fuq bażi soda, hemm bżonn li jkollna ekonomija b’saħħitha u soda; li l-pensjoni ta’ l-istat għandha tkun l-ewwel pedament fundamentali għall-pensjonant. Il-gvern ma jista’ qatt jabdika r-responsabbilta` tiegħu għas-sigurta` soċjali u għalhekk rrid jiggarantixxi dik is-safety net fil-qasam tal-pensjonijiet; il-gvern irid jassigura li se jkun f’pożizzjoni li jsostni l-programm ta’ infiq tiegħu fis-snin li ġejjin.  Nixtieq issa nitkellem dwar xi servizzi kommunitarji li qegħdin jibbenefikaw minnhom numru kbir ta’ anzjani. 

Servizz li konna daħħalna fil-pajjiż fl-1988 u li huwa ferm huwa żgur is-servizz tal-għajnuna lill-anzjani fid-dar tagħhom, il-home help. Biżżejjed li wieħed isemmi li bħalissa għandna madwar 3,400 households li qed jibbenefikaw minn dan is-servizz. Servizz li skond l-opinjoni tiegħi mhux jilħaq l-iskopijiet tiegħu biżżejjed fiż-żminijiet tal-lum u mhux qed jingħata skond il-ġustizzja soċjali li għandha tkun il-bażi ta’ kull servizz soċjali li jingħata. Il-gvern irid jifhem li rridu nagħmlu tibdil radikali f’dan is-servizz jekk irridu li dan ikun mezz biex aktar anzjani jibqgħu jgħixu f’darhom. Huwa veru li dan ifisser spiża ferm akbar għall-gvern iżda m’għandniex toroq oħra x’nagħżlu jekk irridu servizz effettiv u effikaċi. X’inhi s-sitwazzjoni llum f’dan is-servizz? 

Hemm numru ta’ nisa mpjegati li qabel kienu jissejħu casual social assistants u li mill-bidu ta’ din is-sena - wara li l-gvern tejbilhom il-kundizzjonijiet tax-xogħol u ma baqgħux meqjusa bħala self-employed - saru jissejħu part-time social assistants. Dawn jitħallsu mill-vot tal-home help service li jkollna f’kull budget u fl-aħħar budget kellna vvotata s-somma ta’ Lm1.415 miljun għal dan is-servizz. Il-verita` hi li minħabba nuqqas kbir ta’ carers u domestics li għandu d-dipartiment ta’ l-anzjani, numru rilevanti ta’ dawn l-impjegati m’humiex qed jagħmlu x-xogħol tagħhom biex jgħinu lill-anzjani f’darhom imma qed jaqdu dmirhom fid-diversi day centres u homes ta’ l-anzjani. Għalhekk, irridu naslu għas-soluzzjoni kif inkunu nistgħu nagħtu servizz aħjar lil tant anzjani li m’humiex moqdijin biżżejjed u lil tant oħrajn li qed jistennew dan is-servizz.  

Jiena nippretendi li servizz bħal dan m’għandux ikun limitat għall-ħin ta’ filgħodu biss iżda għandu jsir ukoll fil-ħin ta’ filgħaxija. Irridu nkunu f’posizzjoni li lil dawk l-anzjani li veru għandhom bżonn dan is-servizz, nipprovdulhom sigħat ta’ servizz kemm hemm bżonn u mhux xi sagħtejn fil-ġimgħa biss. Il-gvern irid jieħu deċiżjoni radikali; dawk il-part-time social assistants li qegħdin jaħdmu fid-day centres u fil-homes - u jiena naf b’esperjenza personali li d-dipartiment żgur ma jistax jgħaddi mingħajrhom - għandhom jibqgħu jaħdmu fejn huma iżda m’għandhomx jibqgħu jitħallsu mill-vot tal-home help service. Il-vot tal-home help għandu jservi biss biex jitħallsu dawk il-part time social assistants li qegħdin jaħdmu ma’ l-anzjani fil-komunita` u biex jiġu mpjegati part-time social assistants oħra biex jaqdu aktar anzjani f’darhom. Fl-istess waqt, irridu naraw li dan is-servizz ikun mogħti skond il-ġustizzja soċjali. Għalija mhux ġust li anzjana li għandha dħul mill-pensjoni biss, ħafna drabi tkun pensjoni tal-eta`, għandha tħallas daqs kemm tħallas anzjana oħra li għandha dħul ferm akbar. Din hija nġustizzja li ppruvajna nirranġaw f’dawn l-aħħar snin iżda tirrikjedi emendi tal-liġi tas-sigurta` soċjali u għalhekk fl-ewwel ċans li jkollu, il-gvern għandu jara li dawn l-emendi jsiru. 

Sur President, servizz ieħor li madwar 8,500 persuna qed tagħmel użu minnu hu s-servizz tat-telecare. Servizz essenzjali għal ħafna anzjani speċjalment għal dawk li għadhom jgħixu waħedhom f’darhom. Is-segretarjat parlamentari fi ħdan il-Ministeru għall-Politika Soċjali żgur irid ikompli jinsisti, kif sar s’issa, li l-aspett soċjali ta’ dan is-servizz ma jista’ qatt jiġi mwarrab minħabba l-aspett kummerċjali bl-effett tal-liberalizzazzjoni li saret fil-qasam tat-telekommunikazzjoni. Jiena nifhem li wasal iż-żmien li jridu jittieħdu ċerti miżuri, imma nsostni, kif dejjem sostna s-segretarjat fid-diskussjonijiet li kellna ma’ uffiċjali tal-Maltacom, li d-deċiżjonijiet li jistgħu jittieħdu, m’għandhomx jittraskuraw il-fatt li wara kollox, dan is-servizz hu servizz soċjali li qiegħed jgħin ħafna anzjani biex jibqgħu jgħixu f’darhom indipendentament. 

Sur President, irridu ninkoraġġixxu aktar membri f’familja li fiha tgħix persuna anzjana biex jibqgħu d-dar jagħmlu xogħol ta’ caring  biex hekk dak l-anzjan jew anzjana jkun jista’ jibqa’ jgħix f’darha u mhux tidħol f’xi dar residenzjali ta’ l-anzjani. Il-gvern irid mingħajr telf ta’ żmien jemenda l-liġijiet dwar il-pensjoni tal-wens u l-SAF biex hekk ninċentivaw aktar membri minn familji biex jieħdu ħsieb anzjani qraba f’darhom. Għalija ma jagħmilx sens li fiż-żmenijiet tal-lum, per eżempju, għandna l-liġi tal-pensjoni tal-wens li għadha tirrikjedi li xebba li trid iddur b’ommha, ma jistax ikollha iżjed minn Lm6,000 fil-bank.  Immaġinaw ftit, xebba  li ilha taħdem barra mid-dar għal fuq minn 20 jew 25 sena u issa trid tieqaf mix-xogħol biex iddur b’ommha imma ma tkunx tista’ tieħu l-pensjoni tal-wens għaliex irnexxilha tfaddal Lm6,000 f’xi 20 jew 25 sena xogħol! 

Fl-istess liġi hemm imniżżel li persuna marida trid tkun bed ridden jew wheelchair bound.  Jien ngħid li anzjana li tbati b’dementia jista’ jkollha bżonn ta’ superviżjoni u attenzjoni aktar milli kieku kienet f’wheelchair.  Għalija dawn huma kondizzjonijiet li ma jagħmlux sens.  Żgur li ma nistgħux nagħtu tort lil dik ix-xebba li ilha taħdem barra mid-dar għal tant snin, u li tkun trid tieqaf biex iddur b’ommha imma ssib li ma tistax tikkwalifika għall-pensjoni tal-wens u għalhekk tagħżel l-unika triq li jibqa’ u cioe` dik li tibqa’ taħdem u ddaħħal lil ommha f’xi dar ta’ l-anzjani.  Jidhirli li għandu jsir studju serju mid-dipartiment tas-sigurta` soċjali biex isiru l-emendi neċessarji għal dawn il-liġijiet biex filwaqt li ma nħallux lok għall-abbużi, nkunu nistgħu ninċentivaw aktar bona fide carers sabiex jieħdu ħsieb il-qraba tagħhom fid-dar tagħhom stess.

Sur President, il-prijorita` tal-policy tal-gvern tagħna dejjem kienet li safejn hu possibbli, il-persuna anzjana rridu nżommuha tgħix f’darha.  Għalhekk irridu nutilizzaw id-diversi mezzi biex nilħqu dan il-għan u żgur li wieħed minn dawn il-mezzi huwa l-Isptar Zammit Clapp. Hawn ħafna anzjani li għadhom jgħixu f’darhom grazzi għall-perijodu ta’ kura eċċellenti u riabilitazzjoni li huma rċevew f’dan l-isptar.  Hija ħasra li dan it-trattament eċċellenti li jingħata huwa limitat għal 60 persuna biss bħala in-patients.  Niftakar meta ftaħna dan l-isptar fl-1991, kien għad għandu 50 sodda biss, u kien fl-1993 li ftaħna sala ġdida u b’hekk wasalna għal 60 sodda li għandna llum.  Issa reġa’ wasal iż-żmien li naraw kif nagħmlu u nkabbru l-occupancy ta’ dan l-isptar biex aktar numru ta’ anzjani jkunu jistgħu jibbenefikaw minn dan is-servizz eċċellenti li jingħata. 

Gvern Nazzjonalista fl-aħħar leġislatura kien introduċa programm ta’ istallazzjoni ta’ lifts fi blokki ta’ appartamenti tal-gvern fejn hemm ħafna anzjani u persuni b’diżabilita` u din kienet miżura effettiva oħra biex aktar anzjani setgħu jibqgħu jgħixu f’darhom u mhux jiġu rikoverati f’xi dar ta’ l-anzjani.  Hemm bżonn li dan il-programm ikompli b’rittmu aktar mgħaġġel u wieħed għandu jesplora l-possibbilta` ta’ istallazzjoni tal-lifts fi blokkijiet ta’ appartamenti tal-privat dejjem jekk jinħalaq ftehim mas-sidien privati.

Sur President, ir-realta` tal-ħajja ma jista’ jaħrabha ħadd. Għalkemm huwa veru li l-gvern ta ċerta prijorita` fil-politika tiegħu biex kemm jista’ jkun, l-anzjan jibqa’ jgħix fil-komunita` billi daħħal servizzi għall-anzjani fil-komunita`, daqstant huwa veru li n-numru ta’ l-anzjani li jitolbu biex jiġu istituzzjonalizzati dejjem qiegħed jikber u hija responsabbilta kbira tal-gvern li jrid jaħseb f’dawn l-anzjani, allavolja huma f’minoranza żgħira.

Naħseb li żgur ħadd ma jista’ jakkuża lill-gvern Nazzjonalista li tul is-snin ta’ l-amministrazzjoni tiegħu mill-1987 ‘il hawn, ittraskura lil dawn l-anzjani.  F’dawn is-snin is-servizzi residenzjali għall-anzjani, mhux biss żdiedu iżda tant tjiebu li issa għandna djar tal-anzjani ta’ livell għoli. Meta qiegħed nitkellem fuq is-servizzi residenzjali għall-anzjani ma nixtieqx ma nagħmilx riferenza b’sens ta’ ringrazzjament għad-djar ta’ l-anzjani li huma mmexxija mill-awtoritajiet tal-Knisja. Il-knisja kienet l-ewwel l-istituzzjoni f’pajjiżna li fetħet djar għall-anzjani u għada importanti sal-lum għax preżentament fid-diversi djar tagħha qed tagħti rikoveru lil aktar minn 600 persuna anzjana. Dawn l-aħħar snin is-settur privat ukoll qiegħed jagħti s-sehem tiegħu.  Waqt li huwa veru li nfetħu d-djar ta’ l-anzjani privati ta’ livell għoli, huwa wkoll veru li sfortunatament għandna djar privati għall-anzjani li m’humiex jagħtu servizz residenzjali tajjeb u dinjituż lill-klijenti tagħhom.  

Sur President, naħseb li huwa loġiku li wieħed jistaqsi x’inhi l-qagħda preżenti tas-servizzi residenzjali statali, tal-knisja u tal-privat u għaliex hemm waiting list twila kemm għar-residenzi tal-gvern kif ukoll għal dawk tal-knisja? X’se jiġri jekk fil-futur xi djar tal-knisja ma jkunux f’pożizzjoni li jibqgħu jiffunzjonaw? X’għandu jsir biex is-settur privat jgħin fis-soluzzjoni ta’ din l-isfida li għandna quddiemna?

Sur President, mhux bi ftaħir iżda b’sens ta’ sodisfazzjon anke personali ngħid li s-servizzi residenzjali statali għall-anzjani tul dawn is-snin ta’ amministrazzjoni Nazzjonalista għamlu qabża kbira mhux biss fil-kwantita` imma anke fil-kwalita` tal-ħajja li r-residenti qegħdin igawdu.  Huwa fatt rikonoxxut minn kulħadd li r-residenza San Vinċenz de Paule m’għadhiex dak il-post fejn l-anzjani tagħna kienu jibżgħu u jistmerru jmorru fih iżda bil-bini ta’ swali ġodda u moderni, bit-titjib kontinwu li sar u bil-qabża fil-kwalita` tal-ħajja li qegħdin igawdu l-anzjani residenti, San Vinċenz sar il-post preferut għal dawk l-anzjani li huma dipendenti jew semi-dipendenti.  Hemm bżonn li jsir sforz akbar biex jitħaffef u jitlesta l-proġett tal-bini mill-ġdid tal-wards ta’ l-irġiel u tan-nisa, il-male u female wards  1/2/3/4 biex wara li jinfetaħ il-blokk ta’ l-irġiel din is-sena, jinfetaħ il-blokk tan-nisa s-sena d-dieħla. Tajjeb li wieħed ifakkar li f’din ir-residenza hemm madwar 1,050 persuna anzjana rikoverati.  Fi żmenijiet tal-lum qiegħed jinħass il-bżonn aktar minn qabel li jiżdied ukoll is-servizz tar-respite li jingħata minn din ir-residenza. 

Sur President, l-amministrazzjoni Nazzjonalista ħolqot ħafna djar ta’ l-anzjani tal-gvern, waħda isbaħ u komda aktar mill-oħra.  Biżżejjed insemmi żewġ figuri. Fl-1987 kien hawn biss dar waħda ta’ l-anzjani, dik tal-Furjana u kienet tospita 27 ruħ.  Illum, barra dik tal-Furjana, għandna djar ta’ l-anzjani tal-gvern fil-Mosta, il-Gżira, l-Imsida, iż-Żejtun, l-Imtarfa u Bormla li bejniethom qegħdin jagħtu rikoveru għal aktar minn 600 ruħ.    

Sur President, il-gvern Nazzjonalista dejjem ra kif seta’ jikkollabora mas-settur privat fil-funzjonament tas-servizzi għall-anzjani.  Il-bidu tal-koperazzjoni bejn is-settur pubbliku u s-settur privat kien meta wara l-ħruġ ta’ tenders, kumpannija privata li diġa` kellha esperjenza fit-tmexxija ta’ djar privati ta’ l-anzjani ġiet fdata bl-amministrazzjoni tad-dar ta’ l-anzjani taż-Żejtun u sussegwentement, id-dar ta’ l-anzjani f’Bormla. Il-koperazzjoni bejn il-gvern u l-privat kompliet issaħħet tant li l-gvern permezz tad-dipartiment ta’ l-anzjani daħal fi ftehim ma’ l-istess kumpannija privata biex l-ewwel saret estenzjoni tad-dar ta’ l-anzjani ta’ Bormla u riċentement, saret estenzjoni estensiva ta’ aktar minn 100 sodda fid-dar ta’ l-anzjani taż-Żejtun li ġiet inawgurata f’Marzu ta’ din is-sena.  Iżda l-aktar breakthrough ta’ din il-koperazzjoni bejn is-settur pubbliku u s-settur privat sar fis-sena 2001 meta l-gvern għamel vot speċifiku għall-public/private partnership fil-budget li bih id-dipartiment ta’ l-anzjani seta’ a spejjeż tiegħu, jalloka persuni anzjani fid-djar ta’ l-anzjani privati.  Din l-iskema ta’ public/private partnership kienet suċċess u llum hemm madwar 85 persuna anzjana rikoverati f’żewġ djar ta’ l-anzjani privati taħt din l-iskema.  Jien persważ li fil-qasam ta’ l-anzjani u ta’ persuni bi bżonnijiet speċjali, din hija t-triq li l-gvern irid ikompli miexi fiha; it-triq tal-public/private partnership kemm għas-servizzi residenzjali u ‘l quddiem anke għas-servizzi komunitarji.

Fattur importanti li l-gvern ma jistax jitraskura hu r-responsabbilta` tiegħu li jieħu ħsieb il-kwalita` tas-servizz li qed jingħata minn kull dar ta’ l-anzjani, kemm tal-gvern kif ukoll tal-knisja u privati.  Il-gvern hu favur li s-settur privat jiġi mħajjar jinvesti f’dan il-qasam b’kundizzjoni li jkun hemm garanzija ta’ kura kwalitattiva li tħares fost affarijiet oħra d-dinjita`, il-privatezza u d-dritt ta’ l-għażla tal-persuna anzjana.

F’dan ir-rigward hemm bżonn li ma jintilifx żmien aktar biex toħroġ white paper dwar il-liġi li trid tirregola d-djar ta’ l-anzjani u anke d-djar ta’ persuni bi bżonnijiet speċjali - ir-Residential Care Act – li diġa` sar ħafna xogħol fuqha, għaliex issa saret urġenti li tiġi mgħoddija mill-Parlament biex tkun tista’ tibda tiffunzjona.

Sur President, xtaqt li kelli aktar ħin biex inkompli nesprimi l-ħsebijiet tiegħi dwar il-qasam ta’ l-anzjani. Irrid nikkonkludi billi ngħid li “d-dinjita” ta’ l-anzjani hija waħda mill-ħames prinċipji fundamentali li fl-1991 l-Assemblea Ġenerali tal-Ġnus Magħquda adottat u nkorraġit lill-gvernijiet kollha biex jinkorporawha fi programmi nazzjonali tagħhom.  Il-gvern tal-pajjiż irid ikun hu l-ewwel li jagħti l-eżempju u jħares id-dinjita` ta’ l-anzjani f’dak kollu li jipproponi u jwettaq.  Hekk għamlu l-gvernijiet Nazzjonalisti f’dawn l-aħħar sittax-il sena, u jien inħossni żgur li anke dan il-gvern ġdid Nazzjonalista se jagħmel l-istess.  Nirringrazzjak.

  MR SPEAKER:  Grazzi.  Sar il-ħin.  Il-Kamra hija aġġornata għal għada t-Tlieta, l-1 ta’ Lulju 2003 fid-9:00 a.m. bl-aġenda kif komunikata mill-Viċi Prim Ministru.  

Fid-9:30 p.m. il-Kamra aġġornat mingħajr ma saret il-mistoqsija.


MISTOQSIJIET GĦAL TWEĠIBIET ORALI MWIEĠBA BIL-MIKTUB

KUNSILLI LOKALI - FONDI

435. L-ONOR. CHRIS AGIUS  staqsa lill-Ministru tal-Ġustizzja u Intern: Jista' il-Ministru jgħid x'fondi rċieva kull kunsill lokali  għal din is-sena bħala fondi ordinarji u fondi straodinarji?
  ONOR. TONIO BORG:  Qed inpoġġi fuq il-mejda tal-Kamra tabella li turi l-fondi ordinarji li ħadu l-kunsilli għas-sena finanzjarja April 2003 sa Marzu 2004 skond artiklu  55 u l-għaxar skeda ta` l-Att.

Dwar fondi straordinarji, nifhem li l-Onor. Interpellant qed jirriferi għall-fondi għal ħtiġijiet speċjali skond artiklu  58 ta` l-Att.  Dawn il-fondi l-aħħar li ngħataw kien għas-sena finanzjarja tal-kunsilli 1999-2000, meta mbagħad kienet inbidlet il-formola ta` l-allokazzjoni li tinsab fl-għaxar skeda,  fejn il-kunsilli bdew jiġu ffinanzjati skond ir-responsabbiltajiet u l-assi tagħhom.
KOTTONERA: KUMPLESS SPORTIV – ĦLAS DOVUT LILL-ĦADDIEMA 

438. L-ONOR. CHRIS AGIUS  staqsa lill-Ministru għar-Riżorsi u Infrastruttura: Jista' il-Ministru jara li l-ħaddiema mid-distrett nru. 2 tal-works division li ħadmu overtime fix-xhur ta' Frar u Marzu ta’ din is-sena fil-kumpless sportiv tal-Kottonera,  jitħallsu tiegħu?  
ONOR. NINU ZAMMIT:  Ninforma lill-Onor. Interpellant li l-ħaddiema tat-taqsima tax-xogħlijiet inkwestjoni kienu qegħdin jaħdmu fuq proġett tal-ministeru tal-kultura u l-arti.  GĦalhekk saret talba lill-istess ministeru biex jiġu ttrasferiti l-fondi neċessarji biex dawn il-ħaddiema jitħallsu ta' l-overtime li għamlu.
BORMLA: PRIMARY SCHOOL– FOOTBALL GROUND

483. L-ONOR. CHRIS AGIUS  staqsa lill-Ministru tal-Ġustizzja u Intern: B'riferenza għall-mistoqsija parlamentari 29 u r-risposta min-naħa tal-ministru ta' l-edukazzjoni li l-ground  jagħmel parti minn “pjazza pubblika li ma taqax taħt il-ġurisdizzjoni ta' l-iskola",  jista' il-Ministru jagħti r-reazzjoni tiegħu?
ONOR. TONIO BORG:  Infakkar lill-Onor. Interpellant li fuq il-post minnu indikat hemm applikazzjoni quddiem il-MEPA għal outline development ta` carpark ta` numru ta` sulari u allura mhuwiex għaqli li f`dan l-istadju jinbdew xogħlijiet ta` natura straordinarja.
IMMIGRAZZJONI ILLEGALI – KUNTATTI MAL-PULIZIJA TALJANA

609. L-ONOR. CARMELO ABELA  staqsa lill-Ministru tal-Ġustizzja u Intern: Wara diversi rapporti u akkużi fuq stazzjonijiet tat-televiżjoni li hemm rabta bejn it-Turkija u Malta sabiex klandestini jittieħdu fi Sqallija, jista' il-Ministru jgħid jekk hemmx kuntatt ma’ l-awtoritajiet Taljani dwar il-mijiet ta' immigranti llegali li daħlu fi Sqallija f'dawn l-aħħar ġimgħat?  Ġew identifikati ċittadini Maltin li huwa allegat  li qed jieħdu sehem f'dawn l-operazzjonijiet illegali?  

  ONOR. TONIO BORG:  Ninsab informat illi l-kuntatt mal-pulizija Taljana fuq materja ta` immigrazzjoni llegali hija kontinwa u regolari.  Ma jirriżultax illi l-mijiet ta` immigranti llegali li ddaħħlu fi Sqallija f`dawn l-aħħar ġimgħat huma l-istess immigranti llegali illi l-pulizija Taljana qed taħdem fuqhom b`kollaborazzjoni mal-pulizija Maltija għaliex dawk oriġinaw minn pajjiżi oħra fil-Mediterran.

GĦadhom qegħdin isiru l-indaġni neċessarji biex dawk il-Maltin jew barranin li qegħdin Malta u li huma involuti f`dawn l-operazzjonijiet, jiġu identifikati u l-investigazzjonijiet se jkomplu bejn iż-żewġ servizzi tas-sigurta`.
IMMIGRAZZJONI ILLEGALI - SORVELJANZA TA’ L-IBĦRA TERRITORJALI 

610. L-ONOR. CARMELO ABELA  staqsa lill-Ministru tal-Ġustizzja u Intern: Minbarra s-sorveljanza li ssir mill-pulizija mill-art madwar il-kosta ta' Malta, jista' il-Ministru jgħid x'tagħmir għandna biex din tkun tista’ ssir ukoll mill-baħar?
ONOR. TONIO BORG:  Ninsab informat illi s-sorveljanza ta` l-ibħra territorjali Maltin hija assenjata lill-forzi armati.  Il-pulizija għandha għad-dispożizzjoni tagħha żewġ speedboats u tliet rubber dinghies li jintużaw primarjament għal inshore patrols.  

Ninsab informat ukoll illi kull meta jkun hemm il-ħtieġa, il-pulizija dejjem titlob u tingħata l-assistenza meħtieġa mill-forzi armati.
IMMIGRAZZJONI ILLEGALI – SORVELJANZA TAL-KOSTA

611. L-ONOR. CARMELO ABELA  staqsa lill-Prim Ministru: Wara l-akkużi serji min-naħa ta’ l-awtoritajiet ġudizzjarji ta' Ragusa dwar ir-rabta bejn Malta u t-Turkija inkwantu  għall-klandestini li daħlu fi Sqallija f'dawn l-aħħar ġimgħat, ma jidhirlux il-Prim Ministru li hemm bzonn ta’ aktar sorveljanza  tal-kosta, anke peress li t-Taljani qed jallegaw li qed jitilqu dgħajjes ta' ċertu speed minn Malta bil-klandestini fuqhom? Jista' jgħid jekk l-iskwadra marittima hux qed taħdem bil-patrol boats kollha?  Hemm minnhom bil-ħsara?

ONOR. EDDIE FENECH ADAMI:  Ninsab informat li l-forzi armati jagħmlu sorveljanza mal-kosta fi kwalunkwe ħin tal-ġurnata.

Informat ukoll li sitt patrol boats qegħdin jaħdmu filwaqt li erbgħa oħra jinsabu f’fażi ta’ manutenzjoni jew tiswija.
KURA GĦAD-DIPENDENZA MILL-ALKAĦOL

612. L-ONOR. CARMELO ABELA  staqsa lill-Ministru tas-Saħħa: Jista' il-Ministru jgħid kemm hemm li qed jiġu kkurati minħabba dipendenza mill-alkaħol?  Kemm minnhom huma rġiel u kemm nisa?  Kemm huma taħt l-eta' ta' 25 sena?  Kemm minnhom spiċċaw kors ta' kura u wara ftit kellhom jerġgħu jidħlu għal programm ta' kura? Kemm kien hemm li ġew ikkurati fl-2001 u 2002?
ONOR. LOUIS DEGUARA:  Ninsab informat li fl-isptar Monte Carmeli bħalissa hemm 26 pazjent li qed jiġu kkurati minħabba dipendenza fuq l-alkaħol – 18-il raġel li  minnhom ħamsa  qegħdin bil-leave u tmienja nisa, li minnhom tnejn qegħdin bil-leave, waħda tattendi residential programme u oħra qiegħda bil-leave u tattendi day programme.  Ħadd minn dawn il-pazjenti ma huwa taħt il-25 sena.  Ħdax-il raġel u mara waħda spiċċaw il-kors ta' kura u wara ftit kellhom jerġgħu jidħlu fil-programm ta' kura.

Fl-2001 kien hemm  110 - 97 raġel u 13-il mara -  filwaqt li fl-2002 kien hemm 114 - 90 raġel u u 24 mara -  li ġew ikkurati minħabba problema ta' alkaħol.
SKEJJEL -  ĊENTRI GĦALL-EŻAMIJIET TA’ BARRA

613. L-ONOR. CARMELO ABELA  staqsa lill-Ministru ta' l-Edukazzjoni: B’riferenza għar-risposta ta’ mistoqsija parlamentari 463, dan ifisser li kulħadd jista' jagħmel ftehim privat ma' xi kulleġġ jew universita` barranija u jorganizza eżamijiet hawn Malta? Id-diviżjoni ta’ l-edukazzjoni m'għandhiex interess tkun taf min u kif qed jiġu organizzati?  Ir-riżultati kollha huma aċċettati?
  ONOR. LOUIS GALEA:  Informat li d-dipartiment ta' l-eżamijiet għandu l-awtorita' li jmexxi u mhux jirregola eżamijiet ta' barra tal-London Edexcel, City and Guilds International, London Chamber of Commerce and Industry, l-Assessment and Qualification Alliance u eżamijiet oħrajn offruti minn diversi boards barranin.

Id-dipartiment minn dejjem għamilha ċara ma' dawn il-bordijiet barranin ta' eżamijiet li huwa jkun jista' joffri s-servizz lilhom jekk ikun żgurat li d-dipartiment huwa l-uniku aġent f'Malta li għandu r-responsabbilta' assoluta tat-tmexxija ta' l-eżamijiet offruti minnhom.  L-Att dwar l-Edukazzjoni jesiġi li kull skola trid titlob permess biex topera imma ma jgħid xejn dwar organizzazzjoni ta' eżamijiet għan-nom ta' kulleġġ jew universita’  barranija.  Dan l-aħħar kibret sew l-edukazzjoni transnazzjonali għaliex saret ħafna aktar faċli permezz ta' distance learning u e-learning.  

Id-dipartiment ta' l-istudji ogħla u edukazzjoni għall-adulti jħares b'mod pożittiv lejn dan l-iżvilupp għaliex sar possibbli li residenti Maltin isegwu varjeta' akbar ta' korsijiet li Malta fiċ-ċokon tagħha ma tistax toffri.  Pero' l-edukazzjoni transnazzjonali ġabet magħha ħafna problemi ġodda ta' rikonoxximent ta' kwalifiki, ta' kontenut, li ġieli jkun fqir, ta' korsijiet u ta' nuqqas ta' gwida serja lill-istudenti.  Biex jilqa' għal problemi bħal dawn, il-ministeru waqqaf il-Malta qualifications recognition information centre permezz ta' l-Att XIII ta' l-20 ta' Settembru 2002.

Dan iċ-ċentru jipproteġi lill-istudenti billi jfornihom b'informazzjoni dwar ir-rikonoxximent u l-valur ta' kwalifiki speċifiċi organizzati barra minn Malta qabel ma dawn jinkitbu fil-kors;   jagħti informazzjoni dwar il-valur ta' kwalifiki miksubin barra minn Malta lill-entitajiet edukattivi, lil min iħaddem u lill-awtoritajiet kompetenti biex joħorġu liċenzji, warrants, etc  biex wieħed jipprattika xi professjoni jew sengħa; u jippromovi kredenzjali miksuba minn istituzzjonijiet rikonoxxuti Maltin ma' entitajiet barra minn Malta.

Iċ-ċentru qiegħed jipparteċipa f'diversi studji u pjani li qegħdin isiru mill-Unjoni Ewropea biex tikber it-trasparenza u l-kwalita' fil-korsijiet ta' kull livell u qed jaħdem biex jilħaq l-għanijiet deskritti fil-proċess ta' Bologna u fil-konvenzjoni ta' Lisbona.  Iċ-ċentru  jifforma parti minn network ta' national accreditation, recognition and information centres ta' l-Unjoni Ewropea u tal-European network of national information centres on academic mobility and recognition stabilit mill-Kunsill ta' l-Ewropa u l-UNESCO.

Barra minn hekk, permezz ta' regolamenti ta' l-2000 dwar kwalifiki professjonali u vokazzjonali ta' Malta, il-ministeru ta’ l-edukazzjoni qed jipprovdi qafas fejn l-iskejjel vokazzjonali statali jew indipendenti u min iħaddem jistgħu  jipprovdu tagħlim u taħriġ li fi stadji differenti jwassal għal ċertifikat komplut u rikonoxxut fil-pajjiżi ta' l-Unjoni Ewropea,  kemm minn min iħaddem kif ukoll minn istituzzjonijiet edukattivi.

Qed inpoġġi fuq il-mejda tal-Kamra lista ta' l-entitajiet f'Malta li jipprovdu korsijiet speċjali.
SKEJJEL PRIVATI  - TAGĦLIM TAL-PSD

614. L-ONOR. CARMELO ABELA  staqsa lill-Ministru ta' l-Edukazzjoni: Jista' il-Ministru jgħid jekk huwiex sodisfatt bit-tagħlim tal-PSD fl-iskejjel tal-Knisja u dawk indipendenti?  Jista' jgħid kemm hemm għalliema mħarrġa speċifikament fil-PSD f'kull skola sekondarja tal-Knisja u dawk indipendenti?

ONOR. LOUIS GALEA:  Informat li l-kwalita' tat-tagħlim tal-PSD fi skejjel tal-Knisja u dawk indipendenti tvarja bejn skola u oħra.  Fil-maġġoranza dan it-tagħlim hu sodisfaċenti.

Qiegħed inpoġġi fuq il-mejda tal-Kamra tabella ta' l-iskejjel u n-numru ta' għalliema mħarrġa.
BORMLA:  TRIQ W. ROSATO - KAROZZI TAL-LINJA

618. L-ONOR. CHRIS AGIUS  staqsa lill-Ministru għat-Trasport u Komunikazzjoni: Jista' il-Ministru jara li l-karozza tal-linja minn Wied il-Għajn sa l-Isla  ma tgħaddix minn Triq W. Rosato,  Bormla u dan minħabba l-ilmenti tar-residenti?
ONOR. ĊENSU GALEA:  Jien informat li l-karozzi tal-linja li joperaw fuq din ir-rotta ilhom is-snin jgħaddu mir-rotta stabilita mingħajr ebda problema jew ilment.  Madankollu  jien informat ukoll li l-awtorita` dwar it-trasport  se tikkonsidra t-talba ta' l-Onor. Interpellant biex tara jekk jistax isir xi tibdil.
FOOD & BEVERAGES SECTOR - IMPJEGATI

619. L-ONOR. CHRIS AGIUS  staqsa lill-Ministru tal-Finanzi u Affarijiet Ekonomiċi: Jista' il-Ministru jgħid kemm hemm kumpanniji joperaw fis-settur tal-food and beverages?  Jista' jindika wkoll il-kobor ta' kull kumpannija skond in-numru ta' ħaddiema li jimpjegaw, maqsuma minn wieħed sa għaxra, minn 11 sa 100 u minn 100 ‘il fuq?
ONOR. JOHN DALLI:  Il-kumpanniji li  joperaw fis-settur tal-food & beverages huma dawn:
	Ħaddiema Impjegati
	Kumpanniji

	Bejn 1 u 9
	507

	Bejn 10 u 99
	54

	100 jew aktar
	7


NAXXAR: TRIQ IZ-ZENQA - BDIL TA' UŻU TA' POSTIJIET

631. L-ONOR. EVARIST BARTOLO  staqsa lill-Ministru għall-Affarijiet Rurali u Ambjent: Jista' il-Ministru jgħid kemm kien hemm bdil ta' użu ta' postijiet fi Triq iz-Zenqa,  Naxxar li kien inħarġilhom il-permess biex isiru ħwienet u issa ġew mibdula għal garaxxijiet?  X'wassal biex jingħataw il-permessi għall-bdil ta' użu meta dan qed jolqot ħażin lill-ġirien?
ONOR. GEORGE PULLICINO:  Ninforma lill-Onor. Interpellant li l-informazzjoni mitluba għadha qed tinġabar.
INVESTIGAZZJONI TA' INĠUSTIZZJI – RIKORS  260/97

632. L-ONOR. EVARIST BARTOLO  staqsa lill-Ministru tal-Ġustizzja u Intern: Jista' il-Ministru jgħid x'passi ttieħdu biex titwettaq is-sentenza mogħtija fis-27 ta' Frar 2002 mit-tribunal għall-investigazzjoni ta' inġustizzji,  rikors  260/97? 
ONOR. TONIO BORG:  Nitlob lill-Onor. Interpellant biex jirriferi din il-mistoqsija lill-ministru konċernat.
INVESTIGAZZJONI TA' INĠUSTIZZJI – RIKORS 260/97

633. L-ONOR. EVARIST BARTOLO  staqsa lill-Ministru ta' l-Edukazzjoni: Jista' il-Ministru jgħid x'passi ħa biex issir ġustizzja mal-persuna - l-isem qed jintbagħat separatament - ħalli din tieħu l-flus dovuti lilha wara s-sentenza maqtugħa fis-27 ta' Frar 2002 mit-tribunal għall-investigazzjoni ta' inġustizzji fir-riskors 260/97?  Meta se titħallas is-somma dovuta?
ONOR. LOUIS GALEA:  Informat li l-ħlas kif deċiż b'sentenza tat-tribunal għall-investigazzjoni ta' inġustizzji mogħtija nhar is-27 ta' Frar 2002 ġie mgħoddi lit-teżor fix-xahar ta' Ġunju ta’ din is-sena. 
SIGURTA' SOĊJALI - BENEFIĊĊJU TAL-MARD

634. L-ONOR. EVARIST BARTOLO  staqsa lill-Viċi Prim Ministru u Ministru għall-Politika Soċjali: Jista' il-Viċi Prim Ministru jgħid x'wassal biex persuna jinqatgħalha l-benefiċċju tal-mard - dettalji qed jintbagħtu separatament - meta hi ċċertifikata li ilha tbati ħafna bid-diabete?
ONOR. LAWRENCE GONZI:  Nitlob lill-Onor. Interpellant jirriferi il-persuna indikata fl-ufficcju distrettwali tad-dipartiment tas-sigurta’ soċjali.
GŻIRA: SKOLA PRIMARJA - TFAL TAL-KINDERGARTEN
635. L-ONOR. EVARIST BARTOLO  staqsa lill-Ministru ta' l-Edukazzjoni: Jista' il-Ministru jgħid jekk hemmx xi policy li t-tfal tal-kindergarten fl-iskola primarja tal-Gżira ma joħorġuhomx għall-break?  Forsi huwa l-każ li l-kindergarten assistants jitħallew jiddeċiedu huma jekk joħorġux it-tfal fdati lilhom għall-break?  Għaliex hemm kindergarten assistant partikolari - isimha qed jintbagħat separatament - li l-ġenituri jilmentaw li qatt ma toħroġ it-tfal għall-break?
ONOR. LOUIS GALEA:  Informat li l-policy ta' l-iskola tal-Gżira hi li t-tfal jinħarġu barra l-klassi fil-break.  L-amministrazzjoni ta' l-iskola tagħti importanza lill-valur tal-logħob għat-tfal ta' din l-eta', tant li  ġiet imfassla timetable biex it-tfal jinħarġu fil-bitħa anke f'ħinijiet oħra barra l-break.
Jista’  ikun hemm każi fejn it-tfal ma jinħarġux waqt il-break għal raġunijiet varji u dan japplika wkoll għall-kindergarten assistant li isimha ntbagħat separatament.
KUNSILL LOKALI SAN PAWL IL-BAĦAR  

636. L-ONOR. EVARIST BARTOLO  staqsa lill-Ministru tal-Ġustizzja u Intern: Jista' il-Ministru jgħid x'passi qed jittieħdu bħalissa mid-dipartiment tal-kunsilli lokali f'inħawi turistiċi u ta' villeġġjatura biex jinżammu ndaf, peress li nħawi bħal Buġibba u l-Qawra jagħtu dehra ta' telqa u ħmieġ esaġerat? 

  ONOR. TONIO BORG:  Bħalma jaf l-Onor. Interpellant, il-kunsilli lokali huma korpi statutorji ta` gvern lokali b`personalita` legali distinta u billi t-tindif ta` toroq li jaqgħu taħt ir-responsabbilita` tagħhom hija funzjoni delegata lilhom skond artiklu 33 ta` l-Att, nissuġġerixxi lill-Onor. Membru li jirriferi l-mistoqsija tiegħu lill-kunsill lokali konċernat.
PRIVATIZAZZJONI TA’ L-MOBC

658. L-ONOR. LEO BRINCAT  staqsa lill-Ministru tal-Finanzi u Affarijiet Ekonomiċi: Jista’ il-Ministru jgħid ma min qed isiru t-trattativi dwar il-privatizazzjoni ta’ l-MOBC?  Hemm interessi Maltin involuti?  Min huma?  
ONOR. JOHN DALLI:  Nirriferi lill-Onor. Interpellant għat-tweġiba ta’ mistoqsija parlamentari 38433 fl-aħħar leġislatura li  minħabba li marbut b’confidentiality agreement,  m'inix liberu li nsemmi l-kumpannija.
IR-RABA’ DISTRETT - XOGĦOL TA’ ASFALTAR

691. L-ONOR. SILVIO PARNIS  staqsa lill-Ministru għat-Trasport u Komunikazzjoni: Jista' il-Ministru jgħid liema huma t-toroq li se jingħataw tarmac fil-lokalitajiet ta' Raħal Ġdid, Ħal Tarxien, il-Marsa, il-Gudja u Santa Lucija?
ONOR. ĊENSU GALEA:  Jien informat li filwaqt li ftit żmien ilu tlesta x-xogħol li kien qed isir fi Triq is-Sajjied u Triq Fra Diegu fil-Marsa, Triq il-Prinjol f'Santa Luċija u Triq ix-Xewk f'Raħal Ġdid, l-awtorita' dwar it-trasport u l-kunsill lokali tal-Gudja għaddejjin b'taħditiet biex jiġi ffirmat kuntratt bejniethom biex isir xogħol ta' asfaltar fiż-żona Tax- Xlejli fil-Gudja.

Għar-rigward ta' toroq oħra fil-lokalitajiet imsemmija mill-Onor. Interpellant, id-direttorat qiegħed il-ħin kollu f'kuntatt mal-kunsilli lokali biex ikun implimentat xogħol ta' titjib fit-toroq kollha tal-pajjiż u l-prioritajiet jiġu aġġornati minn żmien għal żmien skond l-esiġenzi li jkunu qed jirriżultaw.
AFFARIJIET BARRANIN – IMPJEGATI ON CONTRACT

692. L-ONOR. LEO BRINCAT  staqsa lill-Ministru għall-Affarijiet Barranin: Jista’ il-Ministru jgħid min huma n-nies li qed jaħdmu fuq bażi kuntrattwali  fid-dipartiment għall-affarijiet ekonomiċi fil-ministeru tiegħu u xi ħlas qed jieħdu għas-servizzi tagħhom?
ONOR. JOE BORG:  Id-dipartiment għall-affarijiet ekonomiċi u kulturali fi ħdan il-ministeru għall-affarijiet barranin huwa kompost mis-Sur Carmel Galea, mis-Sur Edwin Abela u mis-Sur Oliver Xuereb.  Is-Sur Galea jitħallas salarju ekwivalenti għal skala 5 għall-impjegati tas-servizz pubbliku, filwaqt li s-Sur Xuereb jitħallas salarju ekwivalenti għal skala 11 ta' l-istess struttura.  Is-Sur Edwin Abela huwa uffiċjal pubbliku fil-livell ta' senior principal.

Dan id-dipartiment ġie mwaqqaf biex jgħin u jiffaċilita’ attivitajiet diversi barra minn Malta meta dawn jinħtieġu servizzi mill-ambaxxati Maltin.  Huwa wkoll xogħol ta' dan id-dipartiment li jinkoraġġixxi u jikkordina attivitajiet promozzjonali barra minn Malta meta dawn jinħtieġu parteċipazzjoni fuq skala nazzjonali aktar minn waħda settorali.

Matul dawn l-14-il xahar li ilu mwaqqaf, dan id-dipartiment ħadem għat-twaqqif ta' l-uffiċċju kummerċjali Malti u konsulat ġenerali f'Dubai.  B'koperazzjoni mal-METCO, il-kamra tal-kummerċ u diversi ambaxxati Maltin, iffaċilita’ viżti f'Malta minn gruppi barranin nteressati f'kummerċ ma' operaturi Maltin kif ukoll għen lill-MDC torganizza diversi laqgħat promozzjonali fi bliet barranin.

Bl-għajnuna ta' ambaxxati Maltin u ażjendi nazzjonali bħal Heritage Malta, id-dipartiment organizza wkoll manifestazzjonijiet u esibizzjonijiet fl-ibliet ta' Seville, Madrid, Aragona, Copenhagen, Stockholm, Helsinki, Strasbourg, New York, Ateni u Ruma, kollha dawn promozzjonijiet fuq skala nazzjonali li fihom ħadu sehem diversi gruppi ta' artisti Maltin u li ħallew benefiċċju tanġibbli.

Naf żgur li l-Onor. Interpellant jaqbel, iżjed u iżjed issa bħala main spokesperson għall-affarijiet barranin, li r-rwol tal-ministeru għall-affarijiet barranin fil-ġurnata' tal-lum m'għandux ikun limitat għad-dimensjoni purament politika u diplomatika, iżda għandu jieħu ħsieb biex jippromwovi lil Malta f'kull aspett, bl-aħjar użu ta' l-ambaxxati tagħna f'pajjiżi esteri għal dan il-għan.
FTEHIM TA’ KOPERAZZJONI BILATERALI

693. L-ONOR. LEO BRINCAT  staqsa lill-Ministru ta' l-Affarijiet Barranin: Jista’ il-Ministru jgħid kemm hemm pajjiżi li magħhom il-Gvern Malti għandu cultural scientific and technical agreement?  Kemm minnhom jipprovdu għal mixed commission?  Kemm saru laqgħat ta' din ix-xorta u ma' liema gvernijiet saru?
ONOR. JOE BORG:  Fil-preżent għandna in vigore 26 ftehim ma' daqstant pajjiżi dwar koperazzjoni fil-qasam kulurali u/jew xjentifiku, edukattiv jew tekniku.   Minn dawn, 14 jipprovdu għat-twaqqif ta' kummissjoni jew kumitat imħallat bejn iż-żewġ naħat.

Dawn l-oqsma ta' koperazzjoni qed jiġu diskussi jew fl-ambitu ta' kummissjoni mħallta speċifika kif provduta fl-imsemmija ftehim -  bħal fil-każ tal-kummissjoni ma' l-Italja li ltaqgħet 11-il darba; bħal fil-każ tal-kummissjoni   ma' Franza  li ltaqgħet tliet  darbiet; bħal fil-każ tal-kummissjoni ma’ Spanja li ltaqgħet sitt  darbiet; u  bħal fil-każ tal-kummissjoni mal-Ġermanja li ltaqgħet ħames  darbiet -  inkella fl-ambitu ta' kummissjoni mħallta ġenerali -  bħalma hu l-każ mal-Libja, mat-Tuneżija u ma' l-Eġittu - jew inkella permezz ta' komunikazzjoni diplomatika biex jiġu konklużi programmi ta' attivita’ kulturali eċċ, bħalma hu l-każ maċ-Ċina, mal-Kuwait, mar-Russja u mas-Slovenja.
RELAZZJONIJIET BEJN MALTA U S-SAUDI ARABIA 

694. L-ONOR. LEO BRINCAT  staqsa lill-Ministru għall-Affarijiet Barranin: Jista’ il-Ministru jgħid xi skambji kien hemm mas-Saudi Arabia mill-2001 sal-lum?
ONOR. JOE BORG:  Ir-relazzjonijiet bejn Malta u s-Saudi Arabia huma politikament tajbin tant li l-ministeru tiegħi u l-ministeru għall-affarijiet barranin tas-Saudi Arabia  formalment qablu li għandhom isiru laqgħat ta' kull sena fejn uffiċjali għolja jkollom taħditiet dwar relazzjonijiet bilaterali, koperazzjoni reġjonali u temi oħra ta' interess komuni.  Għal dan il-għan, nhar il-5 ta' April 2003 ġie ffirmat f'Riyadh  memorandum dwar konsultazzjoni politika.  Hu ttamat li ż-żewġ naħat jieħdu l-inizjattiva sabiex ikomplu jissaħħu r-rabtiet ta' ħbiberija bejn iż-żewġ pajjiżi.

Fil-preżent, iż-żewġ pajjiżi qed jiddiskutu għadd ta' proposti ta' koperazzjoni ta' natura politika, ekonomika, kummerċjali u kulturali.
ITU – VAKANZA GĦAL  POST TA’ SEGRETARJU ĠENERALI

695. L-ONOR. LEO BRINCAT  staqsa lill-Ministru għall-Affarijiet Barranin: Jista’ il-Ministru jgħid jekk kienx hemm xi kandidatura prospettiva ta' personalita’ Maltija għall-kariga f'organizazzjoni internazzjonali li ġiet irtirata wara li l-Gvern Malti ġie mgħarraf li ma kellux l-appoġġ tal-pajjiż ta’ l-Unjoni Ewropea?
  ONOR. JOE BORG:  Nikkonferma li s-sena l-oħra l-Gvern Malti rtira l-kandidatura li kien għamel f'Novembru, 2001 tas-Sur Anthony Debono għall-kariga ta' segretarju ġenerali ta’ l-għaqda internazzjonali tat-telekommunikazzjoni.

L-informazzjoni li ngħata l-Onor. Interpellant li din il-kandidatura ġiet irtirata wara li l-Gvern Malti ġie mgħarraf li m’għandux l-apoġġ tal-pajjiżi ta’ l-Unjoni Ewropea mhijiex korretta.  Il-kandidatura ġiet irtirata għax ftit wara li r-rappreżentant permanenti Malti f'Ġinevra issottometta l-kandidatura tas-Sur Debono għal din il-kariga, huwa informa lill-ministru kkonċernat li l-persuna li diġa' kienet fil-kariga u li kien se jgħaddilha t-terminu tagħha kienet għadha fl-ewwel terminu tagħha u li l-prassi kienet li persuna għandha sservi għal żewġ termini qabel ma tiġi kkontestata minn kandidati oħra.  Kien fid-dawl ta' din l-informazzjoni li l-gvern iddeċieda li jirtira l-kandidatura tas-Sur Debono.

Nixtieq nieħu  din l-okkażjoni biex ninforma lill-Onor. Interpellant li matul il-leġislatura ta' qabel din,  flimkien ma' diversi ambaxxati tagħna f'pajjiżi oħra, id-direttorat multilaterali ħadem bi sħiħ u b'suċċess fuq kandidaturi Maltin, bħal per eżempju biex Malta tkun membru fuq il-kunsill ta’ l-organizzazzjoni internazzjonali marittima u għall-karigi fit-tribunal internazzjonali kriminali għal dik li kienet ir-Repubblika Jugoslava u għall-kummissjoni għad-drittijiet tal-bniedem tan-Nazzjonijiet Uniti.

Għal kull waħda minn dawn il-kandidaturi, il-Gvern Malti kellu l-appoġġ ta' numru sabiħ ta' pajjiżi membri ta' l-Unjoni Ewropea, apparti l-appoġġ ta' diversi pajjiżi oħra.
MARSA - PERSUNA BOARDED OUT
698. L-ONOR. SILVIO PARNIS  staqsa lill-Viċi Prim Ministru u Ministru għall-Politika Soċjali: Jista' il-Viċi Prim Ministru jagħti spjegazzjoni dwar flus b'lura li kellha tieħu persuna li għaddiet bord u li d-dettalji tagħha qed jintbagħtu separatament?  
ONOR. LAWRENCE GONZI:   Nitlob lill-Onor. Interpellant jirriferi lill-persuna indikata fl-uffiċċju distrettwali tad-dipartiment tas-sigurta’ soċjali li jkopri l-lokal  taghha.
ĊIMITERJU TA’ L-ADDOLORATA - XIRI TA' OQBRA

699. L-ONOR. SILVIO PARNIS  staqsa lill-Ministru tas-Saħħa: Jista' il-Ministru jgħid kemm hemm applikazzjonijiet minn persuni biex jixtru qabar fiċ-ċimiterju ta' Santa Marija Addolorata Raħal Ġdid?  Jista' jgħid ukoll kemm se jitħaffru oqbra u meta se jibda x-xogħol? 
ONOR. LOUIS DEGUARA:  Nirriferi l-Onor Interpellant għall-mistoqsija parlamentari 277.
EU  SAVINGS DIRECTIVE

722. L-ONOR. LEO BRINCAT  staqsa lill-Ministru tal-Finanzi u Affarijiet Ekonomiċi: Billi l-Gvern Malti dan l-aħħar iddefenda l-EU savings tax directive  għax qal li f'Malta m'għandniex settur qawwi ta' private banking, jista' il-Ministru jikkonferma rapporti li dehru fl-istampa internazzjonali li flimkien ma' dak ta' l-Estonia, tal-Lithuania u tas-Slovenia, il-Gvern Malti qed jitlob żmien transitorju ta' sentejn qabel ma jiġi fis-seħħ l-obbligu li japplikaw dawn ir-regoli li suppost jidħlu fis-seħħ fl-ta’ Jannar, 2005?
ONOR. JOHN DALLI:  Il-Gvern Malti ma talabx żmien transitorju qabel ma tidħol fis-seħħ l-EU savings directive li l-obbligi taħtha għandhom jibdew japplikaw mill-1 ta’ Jannar, 2005.
VALLETTA:  PJAZZA SAN ĠORĠ – SERVIZZ TAL-KAROZZINI 

735. L-ONOR. MARIO GALEA  staqsa lill-Ministru għar-Riżorsi u Infrastruttura: B'riferenza għal diversi interventi li għamilt qabel f'dan il-parlament biex tinstab soluzzjoni ħalli ż-żwiemel quddiem il-Palazz ma jibqgħux esposti għax-xemx u mingħajr ilma għal ġranet sħaħ, jista' il-Ministru ġentilment jintervjeni personalment biex tinstab soluzzjoni? 

Jaqbel il-Ministru li hu inaċċettabbli li dawn iż-żwiemel  jinħaqru quddiem għajnejna  meta ftit ilu għaddejna liġi kontra l-moħqrija ta' l-annimali?  Bħalma l-gvern irnexxielu jsib soluzzjoni għal problemi ferm aktar komplessi minn din, jista' il-Ministru jieħu l-inizjattiva biex tinstab soluzzjoni għal din il-problema ħalli dawn iż-żwiemel ma jibqgħux jinħaqru, speċjament issa li bdew ix-xhur sħan tas-sajf?
  ONOR. NINU ZAMMIT:  Ninforma lill-Onor. Interpellant li l-kunsill lokali tal-Belt Valletta għaddej b'konsultazzjoni informali mas-sidien tal-karozzini u mal-GWU fuq diversi materji, fosthom il-ħmieġ li jħallu ż-żwiemel kif ukoll dwar alternattivi sabiex isir titjib ġenerali fis-servizz tal-karozzini, inkluż li ż-żwiemel ma jkunux esposti għax-xemx. 

Rigward il-problema ta' l-ilma, ninsab informat li bħala parti mill-pavimentar tal-parti fejn huma stazzjonati l-karozzini llum, sar ukoll vit ta' l-ilma biex jiġi pprovdut ilma tax-xorb għaż-żwiemel.

ABBOZZ TA' LIĠI  LI JEMENDA L-ATT DWAR IL-PROVVISTI U S-SERVIZZI

754. L-ONOR. MARIO GALEA  staqsa lill-Ministru tal-Finanzi u Affarijiet Ekonomiċi: Jista' il-Ministru ġentilment jgħid jekk il-gvern għandux il-ħsieb li jerġa’ iressaq l-abbozz ta’ ligi li jemenda l-Att dwar il-Provvisti u s-Servizzi?  Jekk iva, għal meta, bejn wieħed u ieħor, se jitressaq?
ONOR. JOHN DALLI:  Niġbed l-attenzjoni ta' l-Onor. Interpellant li l-abbozz ta'  liġi li jemenda l-Att dwar il-Provvisti u s-Servizzi, Kap. 117, tressaq għall-ewwel qari f'din il-Kamra fl-24 ta’ Mejju ta’ din is-sena. 

GOVT REVENUE MIS-SETTUR TURISTIKU

755. L-ONOR. JOSEPH CUSCHIERI  staqsa lill-Ministru tal-Finanzi u Affarijiet Ekonomiċi: Jista' il-Ministru jirrispondi l-mistoqsija parlamentari 518 u  jgħid  kemm kien jammonta d-dħul tal-gvern minn taxxi diretti u indiretti mis-settur turistiku matul is-snin 1999, 2000, 2001 u 2002?
ONOR. JOHN DALLI:  Ngħarraf lill-Onor. Interpellant li d-dħul tal-gvern mill-ħlas tal-VAT mill-istabilimenti turistiċi kien hekk:

1999 – Lm2,703,856

2000 –      3,503,450

2001 –      3,549,938

2002 –      3,425,662

L-ammonti murija hawn taħt jirrappreżentaw it-taxxa fuq dħul imħallsa direttament mill-intrapriżi fil-qasam turistiku direttament u ma jinkludux it-taxxa mħallsa mill-ħaddiema jew individwi oħra mpjegati f'din l-industrija jew xi taxxa mħallsa minn intrapriżi anċillari:

1999 - Lm298,084

2000 -      329,282

2001 -      321,573

2002 -      386,870
ETC – ĦADDIEMA F’LUKANDI

756. L-ONOR. JOSEPH CUSCHIERI  staqsa lill-Ministru ta' l-Edukazzjoni: Jista' il-Ministru jirrispondi l-mistoqsija parlamentari 515 u jgħid kemm kien hemm  ħaddiema Maltin u Għawdxin impjegati f’lukandi fis-snin 1999, 2000, 2001 u 2002?  Jista' jgħid kemm minn dawn ħadmu f'Malta u kemm minnhom ħadmu f'Għawdex?  Jista' jgħid x'kienet il-medja ta' l-eta' ta' dawn il-ħaddiema?  Kemm minnhom kienu nisa u kemm minnhom irġiel?  Jista' jgħid kemm minn dawn kienu fuq kuntratt definit, indefinit u part-timers?
ONOR. LOUIS GALEA:  Jiddispjaċini li għadu ma wasallix it-tagħrif kollu mill-ETC u għaldaqstant m'iniex f'pożizzjoni li nagħti tweġiba.
SERVIZZ TAT-TELECARE
757. L-ONOR. SILVIO PARNIS  staqsa lill-Viċi Prim Ministru u Ministru għall-Politika Soċjali: Jista'  il-Viċi Prim Ministru jirrispondi l-mistoqsija parlamentari 674 u cioe' jgħid kemm hemm talbiet pendenti għas-servizz tat-telecare  u minn liema lokalita'?
ONOR. LAWRENCE GONZI:  Qed inpoggi fuq il-mejda tal-Kamra tabella bit-talbiet pendenti għas-servizz tat-telecare skond il-lokal  fejn joqogħdu l-applikanti. 
SERVIZZ TAT-TELECARE

758. L-ONOR. SILVIO PARNIS  staqsa lill-Viċi Prim Ministru u Ministru għall-Politika Soċjali: Jista' il-Viċi Prim Minstru jirrispondi l-mistoqsija parlamentari 675 u jgħid kemm hemm persuni li għandhom is-servizz tat-telecare u minn fejn huma?

ONOR. LAWRENCE GONZI:  Qed inpoggi fuq il-mejda tal-Kamra tabella b’lista tal-persuni li għandhom is-servizz tat-telecare skond il-lokal  ta’ fejn joqogħdu. 
SVPR - MENU TA' L-IKEL 

759. L-ONOR. SILVIO PARNIS  staqsa lill-Viċi Prim Ministru u Ministru għall-Politika Soċjali: Jista' il-Viċi Prim Ministru jirrispondi l-mistoqsija parlamentari 677 u jpoġġi fuq il-mejda tal-Kamra l-menu li jingħata lir-residenti fir-residenza San  Vinċenz de Paule?
ONOR. LAWRENCE GONZI:  Qed inpoggi fuq il-mejda tal-Kamra kopja tal-menu li jingħata lir-residenti ta’ San Vinċenz de Paule.
PACEVILLE – XOGĦOL TA’ KOSTRUZZJONI

762. L-ONOR. ROBERT ARRIGO  staqsa lill-Ministru għat-Turiżmu: Jista' il-Ministru ġentilment jinformani jekk ix-xogħol li għaddej issa f'Paceville hux se jkompli fix-xhur tas-sajf?
ONOR. FRANCIS ZAMMIT DIMECH:  Qed inqiegħed fuq il-mejda tal-Kamra press release li nħarġet mill-ministeru għat-turiżmu dwar ix-xogħol ta' kostruzzjoni f'zoni turistiċi fil-perjodu tas-sajf.

Ninsab informat ukoll li għalkemm il-ministeru mhux involut direttament fil-proġett ta' Paceville, permezz ta' l-awtorita' tat-turiżmu, għamel appell biex ix-xogħlijiet f'zoni turistiċi, inkluż Paceville, għandhom jitħaffu peress li dawn huma zoni sensittivi għall-industrija tat-turiżmu.  
KOSTITUZZJONI EWROPEA – VERŻJONI BIL-MALTI

763. L-ONOR. JOSE' HERRERA  staqsa lill-Ministru għall-Affarijiet Barranin: Jista' il-Ministru jgħid min kienu dawk in-nies jew dik id-ditta li ħadu  ħsieb li jiġi tradott bil-lingwa Maltija l-abbozz tal-kostituzzjoni  Ewropea?  Jista' jgħid xi tħallsu għal din il-biċċa xogħol?  Jista' jgħid ukoll minn fejn saru l-pagamenti, jekk hux mill-Unjoni Ewropea jew minn Malta?  
ONOR. JOE BORG:  Ninforma lill-Onor. Interpellant li kienet l-Unjoni Ewropea li ħadet ħsieb tikkuntratta sabiex issir traduzzjoni tal-Kostituzzjoni Ewropea.  

Dwar it-tieni domanda, il-gvern m'għandux informazzjoni ta' kemm tħallsu flus sabiex saret din it-traduzzjoni.  Li nista ngħid biss hu li l-Gvern Malti la ħareġ u lanqas ġie mitlub joħroġ xi flus għal din it-traduzzjoni.
ĦLASIJIET LIT-TARZNARI

765. L-ONOR. CHARLES MANGION  staqsa lill-Ministru tal-Finanzi u Affarijiet Ekonomiċi: Jista' il-Ministru jgħid kemm kien il-ħlas li l-gvern ħallas xahar b'xahar matul is-sena 2002 sa  Marzu ta’ din is-sena lil Malta Drydocks u lil Malta Shipbuilding?  Kemm minn dawn il-ħlasijiet kienu għall-pagi, social security contributions, early retirement scheme, etc?
ONOR. JOHN DALLI:  Ngħarraf lill-Onor. Interpellant li  l-informazzjoni mitluba tpoġġiet fuq il-mejda tal-Kamra aktar kmieni f’din is-seduta.
DĦUL MIT-TAXXA TAL-BOLL 

766. L-ONOR. CHARLES MANGION  staqsa lill-Ministru tal-Finanzi u Affarijiet Ekonomiċi: Jista' il-Minstru jgħid kemm kien il-ħlas li l-gvern ġabar bħala taxxa tal-boll fuq kuntratti u provisional capital gains fuq kuntratti xahar b'xahar matul is-sena 2002 sa Marzu ta’ din is-sena?
ONOR. JOHN DALLI:  Ngħarraf lill-Onor. Interpellant li l-ħlas li l-gvern ġabar mit-taxxa fuq dokumenti u trasferimenti fuq kuntratti inter vivos ta’ proprjeta’ immobbli u taxxa proviżorja fuq qligħ kapitali xahar b’xahar bejn Jannar ta’ l-2002 u Marzu ta’ din is-sena, hu kif jidher fit-tabella li tpoġġiet fuq il-mejda tal-Kamra aktar kmieni f’din is-seduta.

ĦATRA TA’ MAĠISTRATI

767. L-ONOR. JOSE' HERRERA  staqsa lill-Ministru tal-Ġustizzja u Intern: B'riferenza għall-mistoqsija parlamentari 428, jista' il-Ministru jgħid meta ġiet imwaqqfa l-ħatra, jekk ġiet, ta' kull maġistrat imsemmi fl-imsemmija tabella?  Jista'  jagħti dettalji u jgħid kemm ilhom pendenti l-inkjesti msemmija, maġistrat b'maġistrat?  
ONOR. TONIO BORG:  B’riferenza għat-tweġiba għall-mistoqsija parlamentari 428, wieħed irid jgħid li d-data tal-ħatra msemmija hi d-data ta’ meta kull persuna msemmija saret maġistrat.

Minn żmien għal żmien id-dmirijiet tal-maġistrati jinbidlu u dawk li preżentament jikkonduċu l-inkjesti huma: il-Maġistrat Antonio Mizzi, il-Maġistrat Jacqueline Padovani, il-Maġistrat Saviour Demicoli,  il-Maġistrat Abigail Lofaro, il-Maġistrat Giovanni Grixti, il-Maġistrat Consuelo Scerri Herrera, il-Maġistrat Miriam Hayman u l-Maġistrat Lawrence Quintano.  

F’Għawdex hemm il-Maġistrat Paul Coppini  u l-Maġistrat Antonio Micallef Trigona.  Minkejja dawn id-dmirijiet preżenti, l-inkjesti mhux magħluqa tal-maġistrati l-oħra jibqgħu jidhru għandhom sakemm jingħalqu u jintbagħtu fl-uffiċċju ta’ l-avukat ġenerali.

Aktar kmieni f’din is-seduta poġġejt fuq il-mejda tal-Kamra żewġ tabelli li juru n-numru ta` inkjesti pendenti, sena b`sena, ta` kull maġistrat għal Malta u GĦawdex sal-25 ta` Ġunju ta’ din is-sena.
LOTTERIJA SUPER-5 – AMMONTI MIRBUĦA

768. L-ONOR. CHRIS CARDONA  staqsa lill-Ministru tal-Finanzi u Affarijiet Ekonomiċi: Jista' il-Ministru jgħid jekk l-ammonti mirbuħa permezz tal-lotterija tas-super-5 humiex taxxabbli?
ONOR. JOHN DALLI:  Ngħarraf lill-Onor. Interpellant li l-ammonti mirbuħa fil-lotterija tas-super- 5 mhumiex taxxabbli.
ĦAL BALZAN - INĊIDENTI TAT-TRAFFIKU

769. L-ONOR. CHRIS CARDONA  staqsa lill-Ministru tal-Ġustizzja u Intern: Jista' il-Ministru jagħti d-dettalji dwar kemm-il inċident tat-traffiku seħħ fi Triq il-Ferrovija l-Qadima, kantuniera ma Vjal il-Bon Pastur, Ħal Balzan f'dawn l-aħħar tliet  snin?  Jaqbel li għandha tinstab soluzzjoni mmedjata sabiex jiġu evitati dawn l-inċidenti?  
ONOR. TONIO BORG:  Ninsab informat illi n-numru ta` inċidenti tat-traffiku li seħħew fi Triq il-Ferrovija l-Qadima, Balzan kantuniera ma` Vjal il-Bon Pastur, Balzan u li ġew irrapportati lill-pulizija huwa  kif ġej:

	2000
	2001
	2002
	2003

	4
	1
	xejn
	4


Nissuġġerixxi lill-Onor. Interpellant li l-aħħar parti tal-mistoqsija jagħmilha lill-ministru responsabbli mit-traffic planning.
WIED IL-GĦAJN:  TRIQ IL-QALIET - BINI TA' PROMENADE
770. L-ONOR. MARIO GALEA  staqsa lill-Ministru għar-Riżorsi u Infrastruttura: Peress li fid-diskors tal-ftuħ tal-parlament il-gvern esprima l-pjan tiegħu li jkompli b'xogħlijiet in-naħa t'isfel ta' Malta, jista' il-Ministru ġentilment jintervjeni personalment biex xogħol li kien inbeda ftit ta' żmien ilu mill-predeċessur tiegħu fuq bini ta' promenade fi Triq il-Qaliet, Wied il-GĦajn, jitkompla?  Billi dan il-post, b’waħda mill-isbaħ  veduti li hemm in-naħa t'isfel ta' Malta, hu wieħed imfittex ħafna minn dawk li joqogħdu n-naħat t'isfel tal-gżira, jikkonsidra li jagħmel site visit biex ikun jista' jara hu stess x'potenzjal għandu dan il-post jekk ikompli x-xogħol li nbeda?  
  ONOR. NINU ZAMMIT:  Nikkonferma li kif diġa' ġie ddikjarat fid-Diskors tal-President, se tingħata spinta lin-naħa t'isfel ta' Malta, fosthom it-triq imsemmija.  Bħalissa qegħdin jitħejjew il-pjanti u d-disinji meħtieġa sabiex jitwettqu proġetti oħra.

Barra minn hekk, se tingħata spinta lill-proġetti ta' tisbiħ fin-naħa t'isfel ta' Malta mhux biss fi promenades ta' ħdejn il-baħar, iżda wkoll lil pjazez ta' l-irħula li huma l-qalba ta' l-attivita' tal-ħajja Maltija.
EUREKA SERVICES LIMITED – RIĊERKI

772. L-ONOR. CHARLES MANGION  staqsa lill-Ministru tal-Ġustizzja u Intern: Jista' il-Ministru jgħid kemm hu l-ħlas li l-gvern ħareġ matul is-sena 2002 u sa Marzu ta’ din is-sena lil eureka services ltd għal xogħol ta' riċerki?  Kemm daħħal flus il-gvern mir-riċerki għall-istess perjodu?  Kemm kienu r-riċerki li ma nġabrux u x'inhu l-ammont fi flus dovut lill-gvern?  
ONOR. TONIO BORG:  Ninsab informat li d-dipartiment tar-reġistru pubbliku ħallas lill-eureka services ltd. l-ammont ta` Lm933,079 minn Jannar 2002 sa Marzu ta’ din is-sena għar-riċerki.  Il-ħlasijiet, xahar b`xahar huma kif jidher fit-tabella li poġġejt  fuq il-mejda tal-Kamra aktar kmieni f’din is-seduta.  

Ta` min wieħed jgħid li dan il-ħlas ikopri x-xogħol kollu ta` inputting, scanning u indexing  li jsir mill-kumpannija.  Mill-kalkoli li saru, jirriżulta li dan l-ammont jinkludi s-somma ta` Lm121,706 li titħallas lura lill-gvern mill-kumpannija bħala VAT.

Ninsab informat ukoll illi d-dħul globali għall-istess perijodu dovut lid-dipartiment għax-xogħol ta` riċerki huwa ta` Lm939,446.

In-numru ta` riċerki li ma nġabrux sal-31 ta` Marzu ta’ din is-sena kien ta` 115 li l-valur tagħhom jammonta għal Lm2,553.96,0.

NUTAR TAL-GVERN - KUNTRATTI

773. L-ONOR. CHARLES MANGION  staqsa lill-Ministru tal-Ġustizzja u Intern: Jista' il-Ministru jagħti lista tal-kuntratti li n-nutara ddepożitaw fl-uffiċċju tan-nutar tal-gvern sa l-aħħar ta' April  ta’ din is-sena?  X'passi qiegħed jieħu l-gvern biex jara li l-kuntratti kollha jiġu ddepożitati għand in-nutar tal-gvern?  
ONOR. TONIO BORG:  Rigward l-ewwel parti tal-mistoqsija, l-Onor. Interpellant hu mitlub li jkun iżjed speċifiku b`mod li jindika għal liema perijodu qed jitlob l-informazzjoni.

GĦar-rigward tat-tieni parti, l-Onor. Interpellant hu informat li l-atti qed jiġu ddepożitati fl-arkivji notarili permezz tal-qorti ta’ reviżjoni ta` l-atti notarili kif ukoll permezz tal-kummissarju speċjali għall-atti nutarili appuntat in segwitu għall-promulgazzjoni ta’ l-Att  ta’ l-1999.

ĦRUĠ TA' PASSAPORTI

774. L-ONOR. CHARLES MANGION  staqsa lill-Ministru tal-Ġustizzja u Intern: Jista' il-Minstru jgħid kemm inħarġu passaporti matul is-sena 2002 sal-lum?  Kemm hu l-ammont ta' flus li l-gvern daħħal minnhom?  Hemm xi ħsieb li l-passaporti jinbidlu meta Malta tkun membru sħiħ ta' l-Unjoni Ewropea?  
ONOR. TONIO BORG:  Il-passaporti maħruġa lokalment għandhom format u livell ta` sigurta` li huwa aċċettabbli għall-Unjoni Ewropea u  għaldaqstant  ma tinħassx il-ħtieġa li l-passaporti jinbidlu.   Mhux se jkun hemm il-ħtieġa li persuni li għandhom passaport validu japplikaw għal passaport ġdid qabel it-tmiem ta’ l-iskadenza.

It-tagħrif mitlub dwar passaporti li nħarġu bejn Jannar 2002 u Ġunju ta’ din is-sena tpoġġa fuq il-mejda tal-Kamra aktar kmieni f’din is-seduta.
SERVIZZ PUBBLIKU - VAKANZI

775. L-ONOR. CHARLES MANGION  staqsa lill-Prim Ministru: B'riferenza għal sejħiet għall-ingaġġ mal-gvern li saru dan l-aħħar, jista' il-Prim Ministru jgħid kemm hu n-numru ta' vakanzi f'kull grad fis-servizz ċivili?  
ONOR. EDDIE FENECH ADAMI:  Ninsab informat illi n-numru ta’ postijiet fis-servizz pubbliku u għaldaqstant ukoll in-numru ta’ vakanzi jinbidel kontinwament skond l-esiġenzi tas-servizz.
SERVIZZ TAT-TELECARE
776. L-ONOR. STEFAN BUONTEMPO  staqsa lill-Viċi Prim Ministru u Ministru għall-Politika Soċjali: Jista' il-Viċi Prim Ministru jgħid kemm hemm talbiet pendenti għas-servizz tat-telecare minn Bormla, l-Isla, il-Birgu, il-Kalkara, il-Fgura, Ħaż-Żabbar u x-Xgħajra?  
ONOR. LAWRENCE GONZI:  Ninforma lill-Onor. Interpellant li t-talbiet pendenti mil-lokalitajiet imsemmija huma hekk:  Bormla - 6,  l-Isla - 3, il-Birgu - 1, il-Kalkara - 1, il-Fgura - 3 u  Ħaż-Zabbar – 2.
POLICE INCIDENT  REPORTING SYSTEM
777. L-ONOR. GAVIN GULIA  staqsa lill-Ministru tal-Ġustizzja u Intern: Jista' il-Ministru jispjega kif tiġi kkumpilata l-informazzjoni dwar reati li jitwettqu?  Kemm-il darba tinġabar din l-informazzjoni?  Jeżisti xi kumitat ċentrali li jiġbor u janalizza l-istatistika  tal-kriminalita' li tinġabar?  
ONOR. TONIO BORG:  Ninsab informat illi l-informazzjoni dwar reati  rrapportati lill-pulizija tinġabar permezz ta’ sistema komputerizzata stallata fl-għases tal-pulizija madwar Malta u GĦawdex.  Din is-sistema magħrufa bħala police incident- reporting system hija kkomunikata direttament ma` l-uffiċċju tad-data-processing fil-kwartieri ġenerali tal-pulizija.  

L-informazzjoni tinġabar b`mod dirett ma` kull rapport li jidħol fis-sistema.  Bħala regola, fil-bidu ta` kull xahar issir statistika fir-rigward tax-xahar ta` qabel.  Din tiġi analizzata u diskussa matul il-crime conference li l-kummissarju regolarment ikollu ma` l-uffiċjali għolja tal-korp.  

Barra minn hekk, fi ħdan il-korp hemm ukoll is-sezzjoni tal-crime analysis li tmexxih psikologa u li ġie mwaqqaf fi Frar 2001.
SORVELJANZA TAL-KOSTA

778. L-ONOR. GAVIN GULIA  staqsa lill-Ministru tal-Ġustizzja u Intern: Jista' il-Ministru jgħid jekk il-korp tal-pulizija għandux pjani biex jintensifika s-sorveljanza u l-għassa mal-kosta  fil-ġlieda kontra l-importazzjoni tad-droga u t-traffikar ta’ persuni?
ONOR. TONIO BORG:  Kif diġa` kelli l-okkażjoni nispjega fit-tweġibiet preċedenti dwar dan is-suġġett, ninsab informat illi s-sorveljanza ta` l-ibħra territorjali Maltin hija assenjata lill-forzi armati li dejjem taw l-assistenza tagħhom f`dan ir-rigward lill-pulizija kull meta kien hemm il-ħtieġa.
IMMIGRAZZJONI ILLEGALI – GĦAJNUNA MATERJALI MINN BARRA

779. L-ONOR. GAVIN GULIA  staqsa lill-Ministru tal-Ġustizzja u Intern: Jista' il-Ministru jgħid x'għajnuna finanzjarja  ngħata l-gvern għall-bżonnijiet tal-klandestini mingħand entitajiet jew organizazzjonijiet internazzjonali?  Saret xi talba mill-gvern lill-organizazzjonijiet internazzjonali biex tingħata għajnuna materjali għall-klandestini?
ONOR. TONIO BORG:  Il-gvern ma ngħata l-ebda għajnuna materjali diretta għall-klandestini minn organizzazzjonijiet internazzjonali imma ngħata għajnuna u support mill-Unjoni Ewropea taħt il-kappa ta` twinning agreement, fejn uffiċjali Maltin ingħataw taħriġ u nxtara makkinarju li se jiġi nnawgurat dalwaqt fil-qasam ta` l-immigrazzjoni.

Apparti dan, qed isiru preparamenti biex Malta tipparteċipa fi programmi ta` l-Unjoni Ewropea, bħal per eżempju l-European refugee fund.  Imma l-gvern mhux qed jistrieħ biss fuq l-Unjoni Ewropea u fil-fatt dalwaqt se jippreżenta riżoluzzjoni f’dan il-parlament biex Malta ssir membru sħiħ fl-international migration organisation.  L-UNHCR tgħin ukoll tramite l-aġenzija lokali, il-migrants commission, biex fost l-oħrajn jiġu stabiliti kuntatti għar-resettlement.  GĦajnuna oħra tiġi minn kuntatti bilaterali li permezz tagħhom klandestini jiġu rripatrijati.

Nieħu din l-okkażjoni ngħid ukoll li hemm diversi għaqdiet lokali, uħud minnhom b`konnessjoni internazzjonali, li qed jagħtu sehem kbir f`din il-problema nazzjonali.
IMMIGRAZZJONI ILLEGALI - SPIŻA GĦAŻ-ŻAMMA TAL-KLANDESTINI

781. L-ONOR. GAVIN GULIA  staqsa lill-Ministru tal-Ġustizzja u Intern: Jista' il-Ministru jgħid kemm hi l-ispiża tal-gvern fuq kull klandestin kull ġurnata?  Kemm-il darba l-klandestini jingħataw jieklu u jixorbu?
ONOR. TONIO BORG:  Ninsab informat illi l-klandestini jiġu servuti bl-ikel tliet darbiet kuljum kif ukoll te` jew kafe.  Barra l-ilma tal-vit, kull min jitlob jingħata wkoll ilma tal-flixkun.  

Kif diġa` kelli l-okkażjoni ngħid, ma jinżammux kontijiet separati tan-nefqa għal dawn il-klandestini.
KLANDESTINI MIŻMUMA D-DEPOT TAL-PULIZIJA

783. L-ONOR. GAVIN GULIA  staqsa lill-Ministru tal-Ġustizzja u Intern: Jista' il-Ministru jgħid kemm qegħdin jinżammu klandestini fiċ-ċentru tad-detenzjoni fil-kwartieri ġenerali tal-pulizija?  Jista' jgħid kemm ilhom f'dan iċ-ċentru l-klandestini?  
ONOR. TONIO BORG:  Ninsab informat illi fil-preżent hemm 133 immigrant illegali fiċ-ċentru ta` detenzjoni fil-kwartieri ġenerali tal-pulizija fil-Floriana.  Minn dawn, 75 ilhom minn Settembru 2002 filwaqt li l-oħrajn ilhom minn Ġunju ta` din is-sena.
MEPA – BINI TA’ CANOPY FIT-TARZNA  
785. L-ONOR. STEFAN BUONTEMPO  staqsa lill-Ministru għall-Affarijiet Rurali u Ambjent: Jista' il-Minstru jgħid jekk saritx applikazzjoni quddiem il-MEPA għall-istruttura li saret fin-no. three dock?
ONOR. GEORGE PULLICINO:  Ninforma lill-Onor. Interpellant li l-applikazzjoni PA 7004/02 għall-bini ta’ canopy fuq in-no. three dock ġiet approvata mill-MEPA fil-11 ta’ Ġunju ta’ din is-sena. 
KALKARA: SQAQ MARINA – ĦRUĠ TA' DRENAĠĠ

786. L-ONOR. STEFAN BUONTEMPO  staqsa lill-Ministru għar-Riżorsi u Infrastruttura: Jista' il-Ministru jgħid jekk jafx bil-leakage ta' drenaġġ fil-fond nru 5, Sqaq Marina 2, Kalkara?  X'għamel u x'qed jagħmel id-dipartiment biex tissolva din il-problema?
ONOR. NINU ZAMMIT:  Ninforma lill-Onor. Interpellant li wara li l-ħaddiema tad-dipartiment tad-drenaġġ marru fuq il-post indikat, ma sabu xejn ħażin fil-main tal-gvern.  Wara dan infetħu l-kaxex tad-drenaġġ, kemm tal-fond nru 5 kif ukoll dak ta’ nru 6 u nstab li s-sufun tan-nru 6 huwa miżdud.  GĦalhekk jidher ċar li l-infiltrazzjoni fil-fond nru. 5 ġejja minħabba f'hekk.

Id-dipartiment tas-sanita' ġie informat b'dan kollu biex jittieħdu l-passi neċessarji ħalli jitneħħa dan l-imblokk.
OMMIJIET XEBBIET - ASSISTENZA SOĊJALI

788. L-ONOR. STEFAN BUONTEMPO  staqsa lill-Viċi Prim Ministru u Ministru għall-Politika Soċjali: Jista' il-Viċi Prim Ministru jagħti breakdown ta' kemm hawn single parents jirċievu l-assistenza soċjali?
ONOR. LAWRENCE GONZI:  Ninforma lill-Onor. Interpellant li l-informazzjoni qiegħda tinġabar u risposta tingħata f’xi seduta oħra.
BORMLA - AKKOMODAZZJONI ALTERNATTIVA

789. L-ONOR. STEFAN BUONTEMPO  staqsa lill-Viċi Prim Ministru u Ministru għall-Politika Soċjali: Jista' il-Viċi Prin Ministru jgħid fiex waslet it-talba H17395 għal akkomodazzjoni alternattiva? 
ONOR. LAWRENCE GONZI:  Jien informat illi l-applikazzjoni qed tiġi kkonsidrata flimkien ma’ applikazzjonijiet pendenti oħrajn li għandu quddiemu d-dipartiment għall-akkomodazzjoni soċjali.
SERVIZZ TAT-TELECARE
792. L-ONOR. STEFAN BUONTEMPO  staqsa lill-Viċi Prim Ministru u Ministru għall-Politika Soċjali: Jista' il-Viċi Prim Ministru jgħid kemm hemm persuni li għandhom is-servizz  tat-telecare minn Bormla, Isla, Birgu, Kalkara, Fgura, Żabbar, Xgħajra u jagħti breakdown tagħhom?
 ONOR. LAWRENCE GONZI:  Ninforma lill-Onor. Interpellant li l-ammont ta’ persuni li ghandhom is-servizz tat-telecare fil-lokalitajiet imsemmija huwa hekk: Bormla - 132, l-Isla - 96, il-Birgu -
90, il-Kalkara -  42, il-Fgura -142, Ħaż-Zabbar - 228 u x-Xghajra - 6.
REĠISTRU PUBBLIKU – NOTI TA’ INSINWA

794. L-ONOR. CHARLES BUHAGIAR  staqsa lill-Ministru tal-Ġustizzja u Intern: Jista' il-Ministru jgħid kemm ġew reġistrati kuntratti għat-trasferiment ta' proprjeta' immobbli matul dawn l-aħħar ħames snin?
ONOR. TONIO BORG:  Nassumi li l-Onor. Interpellant qiegħed jirriferi għar-reġistrazzjoni ta` noti ta` insinwa, stante li fir-reġistru pubbliku ma jiġux reġistrati kuntratti.  

Qed inpoġġi fuq il-mejda tal-Kamra tabella li turi n-numru ta` noti ta` insinwa  li ġew reġistrati fir-reġistru pubbliku ta` Malta u ta` GĦawdex matul dawn l-aħħar ħames snin.
XIRI TA' PROPRJETA'  

795. L-ONOR. CHARLES BUHAGIAR  staqsa lill-Ministru tal-Finanzi u Affarijiet Ekonomiċi: Jista' il-Ministru jgħid kemm permessi nħarġu lil barranin sabiex jixtru proprjeta' f'Malta u Għawdex matul dawn l-aħħar ħames snin?  Kemm kien id-dħul mit-taxxa tal-boll minn dawn il-kuntratti?  Kemm kien id-dħul tal-gvern mit-taxxa tal-boll minn trasferiment ta' proprjeta' matul dawn l-aħħar ħames snin? 
ONOR. JOHN DALLI:  Ngħarraf lill-Onor. Interpellant li n-numru ta’ permessi lil barranin għax-xiri  ta’ proprjeta’ immobbli matul l-aħħar ħames snin hu kif se  jingħad: 

	Sena
	Malta
	Għawdex
	Total

	1998
	n/a
	n/a
	155

	1999
	n/a
	n/a
	202

	2000
	241
	55
	296

	2001
	274
	71
	345

	2002
	379
	85
	464

	2003
	227
	46
	273


Niġbed l-attenzjoni għall-fatt li meta jingħata permess taħt l-Att dwar l-Akkwist ta’ Proprjeta’ Immobbli minn Persuni mhux Residenti (Kap 246), ma jfissirx konklussivament li jkun sar it-trasferiment u għalhekk ma jistax jingħata l-ammont mit-taxxa fuq dokumenti u trasferimenti fuq dawn il-permessi.

Għar-rigward id-dħul mit-taxxa fuq dokumenti u trasferimenti ta’ proprjeta’ matul dawn l-aħħar ħames snin, nitlob lil-Onor. Interpellant jara r-risposta għall-mistoqsija parlamentari 766. 
VETTURI LIĊENZJATI BIEX JIDĦLU L-BELT

796. L-ONOR. CHARLES BUHAGIAR  staqsa lill-Ministru għat-Trasport u Komunikazzjoni: Jista' il-Ministru jgħid kemm hu n-numru ta' vetturi li huma liċenzjati sabiex jidħlu l-Belt?
ONOR. ĊENSU GALEA:  Jien informat li n-numru ta' vetturi li huma liċenzjati biex jidħlu l-Belt  huwa 51,165.
GĦAWDEX - PERMESS GĦAL KIOSK
797. L-ONOR. JUSTYNE CARUANA  staqsiet lill-Ministru tal-Ġustizzja u Intern: B'riferenza għall-korrispondenza li qed tintbagħat separatament, jista' il-Ministru jgħid jekk ir-rikjesta magħmula mill-kunsill lokali fuq l-applikant tirriżultax mill-Att dwar Liċenzji tal-Kummerċ (Kap 363)?  Jekk le, jista' il-Ministru jgħid minn fejn tirriżulta din il-fakulta'?

ONOR. TONIO BORG:  Ninforma lill-Onor. Interpellanti li t-twaqqif ta` kiosk huwa rregolat b’regolament 10 ta` avviż legali 119/2002.  

Billi din hija funzjoni tal-kunsilli lokali u billi l-kunsilli lokali huma korpi statutorji b`personalita` legali distinta, nitlob lill-Onor. Membru biex tirriferi l-mistoqsija tagħha lill-kunsill lokali konċernat.
STABILIMENTI LI JSERVU L-IKEL 

799. L-ONOR. JOSEPH CUSCHIERI  staqsa lill-Ministru għat-Turiżmu: Jista' il-Ministru jgħid kemm jammontaw ir-restaurants u stabilimenti oħra ta’ l-ikel f’Malta?  Jista' jgħid xi klassi huma?

ONOR. FRANCIS ZAMMIT DIMECH:  Lista ta' 944 stabiliment li jservu l-ikel - reġistrati u liċenzjati ma' l-awtorita' tat-turiżmu ta' Malta - li turi l-informazzjoni mitluba  tpoġġiet fuq il-mejda tal-Kamra aktar kmieni f’din is-seduta.
STABILIMENTI TAX-XORB

800. L-ONOR. JOSEPH CUSCHIERI  staqsa lill-Ministru għat-Turiżmu: Jista' il-Ministru jgħid kemm jammontaw il-bars, pubs u stabilimenti simili f’Malta? Jista' jgħid xi klassi huma?
ONOR. FRANCIS ZAMMIT DIMECH:  L-informazzjoni mitluba qed tinġabar u tweġiba tingħata f'xi seduta oħra.
LEISURE CENTRES
801. L-ONOR. JOSEPH CUSCHIERI  staqsa lill-Ministru għat-Turiżmu: Jista' il-Ministru jgħid kemm jammontaw il-leisure centres u stabilimenti simili f'Malta? Jista' jgħid xi klassi huma?
ONOR. FRANCIS ZAMMIT DIMECH:  Nitlob lill-Onor. Interpellant jispjega eżattament għal liema stabilimenti qed jirriferi minħabba li kif ninsab informat, il-kategorija ta' leisure centres ma teżistix taħt ir-regolamenti ta' l-awtorita' tat-turiżmu ta' Malta.
AĠENZIJI TA' L-IVJAĠĠAR

802. L-ONOR. JOSEPH CUSCHIERI  staqsa lill-Ministru għat-Turiżmu: Jista' il-Ministru jgħid kemm jammontaw l-aġenziji ta’ l-ivjaġġar li hawn f'Malta? Jista' jgħid liema huma?
ONOR. FRANCIS ZAMMIT DIMECH:  Lista ta' 229 aġenzija ta' l-ivjaġġar - reġistrati u liċenzjati ma' l-awtorita' tat-turiżmu ta' Malta - li turi l-informazzjoni mitluba mill-Onor. Interpellant tpoġġiet fuq il-mejda tal-Kamra aktar kmieni f’din is-seduta.
Ħ'ATTARD:  MISRAĦ KOLA  - TISĦIĦ FIL-PROVVISTA TA' L-ELETTRIKU

807. L-ONOR. DAVID AGIUS  staqsa lill-Ministru għat-Teknoloġija ta' l-Informazzjoni u Investiment: Jista’ il-Ministru jgħid jekk il-korporazzjoni Enemalta għandhiex pjan biex issaħħaħ il-provvista ta’ l-elettriku f’Misrah Kola, Ħ’Attard? Jista’ jgħid kif dan jista’ jseħħ?  Jekk dan se jseħħ b’bini ta’ substation, jista’ jgħid fejn qed jigi kkonsidrat biex din is-substation tinbena? 
ONOR. AUSTIN GATT:  Biex tissaħħaħ il-provvista ta' l-elettriku f'Misraħ Kola, Ħ’Attard hemm bżonn li tinbena substation fl-inħawi ta' Triq in-Nebbieta ladarba tinstab l-art meħtieġa.
SIĠĠIEWI:  TRIQ RAMIJA - KAXXA TA' L-ITTRI

808. L-ONOR. DAVID AGIUS  staqsa lill-Ministru għat-Teknoloġija ta' l-Informazzjoni u l-Investiment: Jista’ il-Ministru jgħid jekk hux possibbli li terġa’  titpoġġa kaxxa ta’ l-ittri fil-viċinanzi tad-dar nru 5, Triq Ramija, Siġġiewi?

ONOR. AUSTIN GATT:  Jien informat li diġa’ hemm kaxxa ta' l-ittri fl-istess triq, jiġifieri Triq Ramija, Siġġiewi ħdejn il-housing estate tal-gvern. Din tinsab mhux aktar minn ftit metri bogħod mil-lokalita' msemmija mill-Onor. Interpellant.
Ħ'ATTARD: TRIQ ĦAL WARDA – POST RISERVAT

809. L-ONOR. DAVID AGIUS  staqsa lill-Ministru għat-Trasport u Komunikazzjoni: Jista’ il-Ministru jara li jkun hemm sigurta’ għat-tfal li jattendu d-dutrina f’dar it-tagħlim nisrani, Triq Ħal-Warda, Ħ’Attard  li billi din hi triq traffikuża jkun hemm post riservat fil-ħinijiet tad-duttrina għall-użu ta’ minibus li twassal lit-tfal għad-duttrina?
ONOR. ĊENSU GALEA:  Jien informat illi d-direttorat għall-immaniġjar tat-traffiku mhux f'pożizzjoni li jawtorizza post riservat bil-ħin għall-użu ta’ minibus.
Ħ'ATTARD:  TRIQ IŻ-ŻRAGEN - KAXXA TA' L-ITTRI

810. L-ONOR. DAVID AGIUS  staqsa lill-Ministru għat-Teknoloġija ta' l-Informazzjoni u Investiment: Jista’ il-Ministru jgħid jekk hux possibbli li titpoġġa kaxxa ta’ l-ittri fil-viċinanzi ta’ Triq Iż-Żragen, Ħ’Attard peress li l-popolazzjoni f’dawn l-inħawi kibret mhux ħazin fl-aħħar snin u l-kaxxi ta’ l-ittri l-oħra jinsabu diversi toroq ‘il bogħod?
ONOR. AUSTIN GATT:  Fir-rigward ta' talba għal kaxxa ta' l-ittri fl-inħawi msemmija mill-Onor. Interpellant, jien informat li minn eżerċizzju magħmul fl-inħawi ta' Ħ'Attard, jirriżulta li fil-viċinanzi ta'  Triq iż-Żragen hemm żewġ kaxxi ta' l-ittri. Dawn jinsabu waħda fi Triq Santa Katerina ħdejn il-housing estate u l-oħra fi Triq il-Linja, ħdejn in-Nicholson supermarket, u għalhekk għalissa m’għadx hemm il-ħtieġa li l-kaxxi ta' l-ittri fl-istess inħawi jiżdiedu.
WIED IL-GĦAJN – POST TA’ SKRIVAN MAL-KUNSILL LOKALI

835. L-ONOR. FREDERICK AZZOPARDI  staqsa lill-Ministru tal-Ġustizzja u Intern: Jista' il-Ministru jgħid fuq liema kriterji ġew shortlisted il-kandidati li applikaw, permezz ta' l-ETC, għall-post ta' skrivan mal-kunsill lokali ta' Marsascala?  Jista' jgħid xi kwalifiki u esperjenzi għandhom il-kandidati li ġew shortlisted?  
ONOR. TONIO BORG:  Bħalma jaf l-Onor. Interpellant, il-kunsilli lokali huma korpi statutorji ta` gvern lokali b`personalita` legali distinta u billi l-impjieg ta` persuni mal-kunsilli jaqa` fil-kompetenza tagħhom, nissuġġerixxi li l-mistoqsija ssir lill-kunsill lokali direttament.
GĦAWDEX - BINI TA' PIXXINA

839. L-ONOR. JUSTYNE CARUANA  staqsiet lill-Ministru għal Għawdex: B'riferenza għall-mistoqsija parlamentari 650, tista' il-Ministru tgħid jekk hemmx proġettat il-bini ta' pixxina f'GĦawdex? Ma taħsibx il-Ministru li wasal iż-żmien sabiex ikun hemm pixxina ġewwa GĦawdex?
ONOR. GIOVANNA DEBONO:  Huwa l-ħsieb tal-gvern li tinbena pixxina f'Għawdex.
GĦAWDEX – INFIQ FUQ FAĊILITAJIET SPORTIVI

840. L-ONOR. JUSTYNE CARUANA  staqsiet lill-Ministru għal Għawdex: B'riferenza għall-mistoqsija parlamentari 649, tista' il-Ministru tgħid kemm intnefqu flus għall-isports f'GĦawdex matul dawn l-aħħar snin?  Tista' tgħid ukoll għal kull sena tul dawn l-aħħar ħames snin kemm kien hemm flus budgeted għall-isports f'GĦawdex?
ONOR. GIOVANNA DEBONO:  L-informazzjoni qed tinġabar u risposta tingħata f'seduta oħra.
PTA – KAROZZI TAL-LINJA

842. L-ONOR. CHARLES BUHAGIAR  staqsa lill-Ministru għat-Trasport u Komunikazzjoni: Jista' il-Ministru jgħid kemm hemm buses jaħdmu  fuq tal-linja?  Liema huma dawk ir-rotot li jitħaddmu biss fi tmiem il-ġimgħa fis-sajf jew f'okkażjonijiet speċjali?  Kemm-il bus hemm fuq kull rotta?  
ONOR. ĊENSU GALEA:  Jien informat li jkun hemm 254 bus  jaħdmu kuljum is-sena kollha.  Ma' dawn jinħarġu vetturi addizzjonali li jvarjaw skond il-ħtieġa staġjonali,   speċjalment biex tintlaħaq id-domanda fis-sajf.

Ir-rotot speċjali li joperaw fi tmiem il-ġimgħa u li joffru servizz fis-sajf huma dawk li jaħdmu minn Paceville għal diversi bliet u rħula, u cioe’:

	Rotta
	Buses
	Operat tar-rotta

	Buġibba 11
	1
	Bil-lejl il-Ġimgħa u s-Sibt

	Żabbar 18
	1
	Bil-lejl il-Ġimgħa u s-Sibt

	Żurrieq/Safi 34
	1
	Bil-lejl il-Ġimgħa u s-Sibt

	Qormi/Żebbuġ/Siġġiewi 88
	1
	Bil-lejl il-Ġimgħa u s-Sibt

	Rabat/Dingli 81
	1
	Bil-lejl il-Ġimgħa u s-Sibt

	Buġibba/Mosta 49
	2
	Bil-lejl mit-Tnejn sas-Sibt

	Valletta 62
	2
	Bil-lejl mit-Tnejn sas-Sibt

	San Ġwann/Naxxar 65
	1
	Bil-lejl mit-Tnejn sas-Sibt


Barra minn dan t'hawn fuq imsemmi, jiddaħlu rotot oħra speċjali bħal per eżempju għal  ta' Qali, għat-trade fair, għall-air show etc.
MIZBLA TAL-MAGĦTAB  - PACKAGE ONE TENDER
843. L-ONOR. CHARLES BUHAGIAR  staqsa lill-Ministru għar-Riżorsi u Infrastruttura: B'riferenza għar-risposta għall-mistoqsija parlamentari 671, jista' il-Ministru jgħid minn min intrebaħ it-tender ta' package 1?  Jista' ipoġġi fuq il-mejda tal-Kamra kopja tal-kuntratt li ngħata?  
ONOR. NINU ZAMMIT:  Ninforma lill-Onor. Interpellant li t-tender intrebaħ minn konsorzju magħmul minn Polidano Bros. Ltd. u l-kumpannija Ġermaniża Staedtereinigung West Nolting GmbH & Co. Ltd.

Minħabba li l-kuntratt huwa ta' natura kummerċjali ma nħossx li għandu jiġi ppubblikat, għalkemm  lest li nagħmlu aċċessibbli għas-sodisfazzjon ta' l-Onor. Membru.
MELLIEĦA - XOGĦLIJIET FIĊ-ĊIMITERJU 

849. L-ONOR. MARIO GALEA  staqsa lill-Ministru tas-Saħħa: Jista' il-Ministru jgħid għaliex il-kuntrattur li għamel ix-xogħol fiċ-ċimiterju tal-Mellieħa baqa’ ma tħallasx -  tender notice CAP.T22/02,  ippubblikata fil-gazzetta tal-gvern mid-direttur ġenerali tas-saħħa  fit-13 ta' Awissu 2002 - minkejja li x-xogħol ilu ħafna li sar? X'inhi r-raguni li minkejja li dan il-kuntrattur kiteb diversi ittri u ġie mwiegħed diversi drabi li se jitħallas, xorta waħda baqa' ma tħallasx?

ONOR. LOUIS DEGUARA:  Ninsab informat li x-xogħlijiet li saru fiċ-ċimiterju tal-Mellieħa ġew ċertifikati mill-perit fil-25 ta' Marzu 2003.  Dan it-tender kien jiswa LM6,617.

Diġa’ kien sar pagament lill-kuntrattur ta' Lm6,286 fit-3 ta' Jannar 2003 u baqa’ biss ir-retention money x'jitħallsu.  Pero` billi kien hemm xogħlijiet extra li saru mill-kuntrattur, kien hemm korrispondenza mal-perit li baqgħet għaddejja sal-5 ta' Ġunju 2003 meta ġew iċċarati xi diffikultajiet dwar l-extra works.  Għalhekk issa baqa x'jitħallsu biss ir-retention money u l-extra works.  Dan  se jsir fix-xhur li ġejjin.
ŻEJTUN – QTUGĦ FIL-PROVVISTA TA’ L-ELETTRIKU

850. L-ONOR. MARIO GALEA  staqsa lill-Ministru għat-Teknoloġija ta' l-Informazzjoni u Investiment: Jista' il-Ministru jinformani x'wassal biex fil-15 ta' Ġunju 2003 mar id-dawl ta' barra u ġewwa fil-parti ċentrali taż-Żejtun, fosthom fil-pjazza u fl-inhawi ta’ madwar il-knisja?  X'wassal għal din il-ħsara u għaliex dam daqshekk biex is-servizz ġie lura għan-normal?
ONOR. AUSTIN GATT:  Ninsab informat illi skond records tal-korporazzjoni Enemalta, din l-interruzzjoni ġiet irrekordjata għall-ħabta ta’ 22:15hrs u  l-provvista ġiet lura għal ħabta ta’ 24.15hrs. Il-qtugħ tad-dawl ġara minħabba li t-transformer fis-substation f’Ta' Gwiedi tgħabba żżejjed waqt il-festa tar-raħal.

Inżid ngħid illi hu maħsub illi l-bini ta' substation ġdida fi Triq is-Suq, iż-Żejtun se ttejjeb il-provvista ta' l-elettriku.   
TWAQQIF TA’ KOPERATIVI 

851. L-ONOR. JOSEPH ABELA  staqsa lill-Ministru tal-Finanzi u Affarijiet Ekonomiċi: Jista’ il-Ministru jgħid jekk sarx xi rapport mill-ministeru dwar il-funzjoni tal- koperativi li twaqqfu fi ħdan iċ-ċivil qabel l-elezzjoni li għaddiet? X’inhuma l-konklużjonijiet ta' dan ir-rapport? Jista'  ipoġġi kopja tiegħu fuq il-mejda tal-Kamra ?
  ONOR. JOHN DALLI:  Il-ministeru tal-finanzi u affarijiet ekonomiċi kien biss irrappreżentat f'kumitat imwaqqaf mill-MPO fl-uffiċċju  tal-prim ministru biex jirrapporta dwar il-koperativi fi ħdan l-impieg governattiv.  Għaldaqstant nissuġġerixxi lill-Onor.  Interpellant  li jindirizza l-mistoqsija tiegħu lill-prim ministru.
PULIZIJA  ASSALTATI MINN IMMIGRANTI LLEGALI 

852. L-ONOR. JOSEPH ABELA  staqsa lill-Ministru tal-Ġustizzja u Intern: Jista' il-Ministru jgħid kemm-il darba tniżżlu fil-log book jew xi file ieħor inċidenti li kienu jinvolvu assalt fuq pulizija min-naħa ta' l-immigranti  illegali? 
ONOR. TONIO BORG:  Ninsab informat illi mill-1 ta` Jannar sas-26 ta` Ġunju 2003 kien hemm sitt inċidenti fejn membri tal-korp tal-pulizija ġew assaltati minn immigranti llegali detenuti.  Dawn kienu nhar is-26 u d-29 ta` Jannar, nhar it-23 u t-30 ta` April, nhar is-16 ta` Mejju u fis-17 ta` Ġunju.
SULDATI ASSALTATI MINN  IMMIGRANTI LLEGALI 

853. L-ONOR. JOSEPH ABELA  staqsa lill-Prim Ministru: Jista' il-Prim Ministru jgħid kemm-il darba tniżżlu fil-log book jew xi file ieħor inċidenti li kienu jinvolvu assalt fuq suldati min-naħa ta' l-immigranti illegali? 
ONOR. EDDIE FENECH ADAMI:  Jien informat li mill-1 ta’ Jannar sal-25 ta’ Ġunju 2003 kien hemm erba’ inċidenti.  Dawn kienu  fit-2 ta’ Jannar, fis-26 ta’ Frar, fid-29 ta’ April u fl-14 ta’ Ġunju.
WINDOWS XP COMPUTER PROGRAMME
854. L-ONOR. DAVID AGIUS  staqsa lill-Ministru għat-Teknoloġija ta' l-Informazzjoni u Investiment: Jista’ il-Ministru jgħid x’kienu l-aħħar żviluppi dwar il-parteċipazzjoni ta’ diversi Maltin fil-programm Windows XP?
ONOR. AUSTIN GATT:  Nitlob lill-Onor. Interpellant jispeċifika aħjar x'jixtieq ikun jaf.
SIGURTA' SOĊJALI – CHILDREN  ALLOWANCE
875. L-ONOR. KARL CHIRCOP  staqsa lill-Viċi Prim Ministru u Ministru għall-Politika Soċjali: Jista' il-Viċi Prim Ministru jgħid kemm kien hemm familji benefiċjarji taċ-children allowance matul is-snin 1996, 1997, 1998, 1999, 2000, 2001, 2002 u 2003 s'issa?
ONOR. LAWRENCE GONZI:  Ninforma lill-Onor. Interpellant li l-informazzjoni qiegħda tinġabar u risposta tingħata f’xi seduta oħra.
MALTA DRYDOCKS - TISWIJA TA' VAPURI

876. L-ONOR. KARL CHIRCOP  staqsa lill-Ministru għat-Teknoloġija ta' l-Informazzjoni u Investiment: Jista' il-Ministru jgħid kemm hemm vapuri li qed issirilhom tiswija  fil-Malta Drydocks?  Hemm vapuri oħrajn li se jidħlu għat-tiswija fil-futur qarib?  Meta hu maħsub li se jibda x-xogħol fuqhom?
ONOR. AUSTIN GATT:  Bħalissa fil-Malta Drydocks hemm tmien  vapuri li qed issirilhom tiswija u hemm sebgħa oħra li se jidħlu fil-futur qarib.
MEDIĊINI OUT OF STOCK
877. L-ONOR. KARL CHIRCOP  staqsa lill-Ministru tas-Saħħa: Jista' il-Ministru jgħid kemm hemm mediċini out of stock?  Kemm ilhom out of stock u meta hu maħsub illi jaslu?
ONOR. LOUIS DEGUARA:  L-informazzjoni qiegħda tinġabar u r-risposta se titpoġġa fuq il-mejda tal-Kamra.
MARSA - ASFALTAR TA' TOROQ

878. L-ONOR. KARL CHIRCOP  staqsa lill-Ministru għat-Trasport u Komunikazzjoni: Jista' il-Ministru jgħid kemm hemm toroq fil-lokal tal-Marsa li jaqgħu taħt ir-responsabbilta' tal-gvern u li għadhom ma ngħatawx tarmac?  Meta hu maħsub li dawn it-toroq  jingħataw it-tarmac?
ONOR. ĊENSU GALEA:  Ninsab informat illi d-direttorat tat-toroq qiegħed fil-proċess li jirrevedi l-informazzjoni li għandu dwar it-toroq imsemmija mill-Onor. Interpellant fil-lokalitajiet kollha u l-informazzjoni tkun tista tingħata meta dan il-proċess ikun tlesta.
SANTA LUĊIJA - ASFALTAR TA' TOROQ

879. L-ONOR. KARL CHIRCOP  staqsa lill-Ministru għat-Trasport u Komunikazzjoni: Jista' il-Ministru jgħid kemm hemm toroq fil-lokal ta' Santa Luċija li jaqgħu taħt ir-responsabbilta' tal-gvern u li għadhom ma ngħatawx tarmac?  Meta hu maħsub li dawn it-toroq jingħataw it-tarmac?
ONOR. ĊENSU GALEA:  Nitlob l-Onor.  Interpellant jirriferi għar-risposta mogħtija għall-mistoqsija parlamentari 878.
ĦAL TARXIEN - ASFALTAR TA' TOROQ

880. L-ONOR. KARL CHIRCOP  staqsa lill-Ministru għat-Trasport u Komunikazzjoni: Jista' il-Ministru jgħid kemm hemm toroq fil-lokalita' ta' Ħal Tarxien li jaqgħu taħt ir-responsabbilta' tal-gvern u li għadhom ma ngħatawx tarmac?  Meta hu maħsub li dawn it-toroq jingħataw it-tarmac?
ONOR. ĊENSU GALEA:  Nitlob l-Onor.  Interpellant jirriferi għar-risposta mogħtija għall-mistoqsija parlamentari  878 li tapplika wkoll għal dan il-każ.
GĦAWDEX: TA’ XĦAJMA - KORSA TAŻ-ŻWIEMEL

883. L-ONOR. JUSTYNE CARUANA  staqsiet lill-Ministru għal Għawdex: Tista' il-Ministru tgħid jekk hemmx proġettati xogħlijiet ta' manutenzjoni u anke xogħlijiet strutturali fil-korsa taż-żwiemel f’Ta’ Xħajma?  Ma taqbilx il-Ministru li wasal iż-żmien li l-korsa f'Għawdex tingħata ħafna iktar attenzjoni u tiġi attrezzata adegwatement?
ONOR. GIOVANNA DEBONO:  Jien  informata li x-xogħlijiet fuq il-korsa taż-żwiemel f’Ta’ Xħajma jsiru regolarment.
GĦAWDEX - FONDI ALLOKATI GĦALL-KULTURA

884. L-ONOR. JUSTYNE CARUANA  staqsiet lill-Ministru għal Għawdex: Tista' il-Ministru tgħid kemm kien hemm fondi budgeted għall-kultura f'Għawdex għal dawn l-aħħar ħames snin?  Kemm effettivament intnefqu u għal xiex?  Tista’ telenka d-diversi attivitajiet li bbenefikaw minn fondi tal-gvern u kemm kienu l-fondi?
  ONOR. GIOVANNA DEBONO:  L-informazzjoni qed tinġabar u risposta tingħata f'seduta oħra.
PERMESS GĦAT-TĦAFFIR TA' BOREHOLES
885. L-ONOR. CHARLES BUHAGIAR  staqsa lill-Ministru għar-Riżorsi u Infrastruttura: Jista' il-Ministru jgħid kemm inħarġu permessi għat-tħaffir ta' boreholes mill-awtorita' għar-riżorsi?  F'liema lokalitajiet inħarġu dawn il-permessi?
ONOR. NINU ZAMMIT:  Ninforma lill-Onor. Interpellant li l-awtorita' għar-riżorsi ma ħarġet l-ebda permess għat-tħaffir ta' boreholes f'dawn l-aħħar 12-il xahar. 
ĦAŻ-ŻEBBUĠ  FOOTBALL GROUND
887. L-ONOR. DAVID AGIUS  staqsa lill-Ministru tal-Ġustizzja u Intern: Jista' il-Ministru jgħid jekk il-football ground f’Ħaż-Żebbuġ ingħatax b'ċens temporanju lil Żebbuġ Rangers F.C?  
ONOR. TONIO BORG:  Meta fis-sena 2000 il-gvern kien qiegħed jikkonsidra l-allokazzjoni ta` numru ta` proprjetajiet lil diversi għaqdiet sportivi, il-ground tal-football ta` Ħaż-Żebbuġ ma setax jiġi offrut b`ċens għaliex parti mill-art li fuqha huwa mibni kienet  għadha fil-proċess ta` esproprju taħt l-Ordinanza dwar Akkwist ta` Artijiet għal Skopijiet Pubbliċi.  Kien għalhekk li l-ground kien offrut b`kera lil Żebbuġ Rangers F.C., iżda dawn irrifjutaw għaliex kellhom preferenza għal titolu ta` ċens li legalment pero` ma setax jingħata.

Ninsab informat ukoll li l-proċess ta` akkwist fuq l-art inkwestjoni tlesta aktar kmieni din is-sena u llum l-art li fuqha hemm il-football ground hija kollha kemm hi tal-gvern.  Dan ifisser li Żebbuġ Rangers F.C.  issa jistgħu jibdew trattattivi mal-ministeru għaż-żgħażagħ u kultura sabiex b`kollaborazzjoni mat-taqsima proprjeta` tal-gvern, ikun jista` jiġi kkonsidrat li jingħatalhom ċens fuq il-football ground imsemmi.
PULIZIJA – TIĠDID TAL-LIĊENZJI

893. L-ONOR. GAVIN GULIA  staqsa lill-Ministru tal-Ġustizzja u Intern: Jista' il-Ministru jikkonferma li ċitazzjonijiet għal kontravenzjonijiet maħruġa mill-pulizija f'dawk il-lokalitajiet li m'hemmx delega biex titħaddem is-sistema ta' l-infurzar tal-liġi permezz tal-gwardjani lokali, ma jidħlux fid-database tal-local enforcement system u b'hekk m'hemmx restrizzjoni fuq it-tiġdid tal-liċenzji tal-vetturi?
ONOR. TONIO BORG:  Ninsab informat illi fejn m`hemmx delega ta’ l-infurzar tal-liġi permezz tal-gwardjani lokali, iċ-ċitazzjonijiet għal kontravenzjonijiet maħruġa mill-pulizija ma jidħlux fid-database tal-local enforcement system.  Qed isiru diskussjonijiet sabiex dawn jidħlu.
SPTAR MATER DEI – OFFERTA GĦAX-XIRI TA’ APPARAT MEDIKU

894. L-ONOR. MICHAEL FARRUGIA  staqsa lill-Ministru tal-Finanzi u Affarijiet Ekonomiċi: Jista' il-Ministru jgħid x'kienet l-order of preference dwar il-preferred bidders, skond l-ewwel rapport ta' SECTA, dwar is-sejħa għal offerti għal apparat mediku, għamara u affarijiet anċillari għall-isptar il-ġdid f'Tal-Qroqq?
ONOR. JOHN DALLI:  Ninforma lill-Onor. Membru li minħabba l-fatt li l-għoti tal-kuntratt imsemmi għadu suġġett għas-smigħ ta' appell quddiem il-public contracts appeals board, ma jkunx prudenti li f'dan il-mument tingħata l-informazzjoni mitluba minnu. 

F'dawn iċ-ċirkostanzi jkun hemm min ikollu interess fil-kwestjoni u jagħmel kollox biex jagħmel pressjoni ħalli jinfluwenza d-deċiżjoni favorih.  Ikun ħażin li wieħed jaqa' fin-nassa ta' dawn it-talin.
SPTAR MATER DEI – OFFERTA GĦAX-XIRI TA’ APPARAT MEDIKU

895. L-ONOR. MICHAEL FARRUGIA  staqsa lill-Ministru tal-Finanzi u Affarijiet Ekonomiċi: Jista' il-Ministru jgħid kemm kien hemm kumpanniji li tefgħu l-offerta għat-tender għal apparat mediku, għamara u affarijiet anċillari għall-isptar il-ġdid f'Tal-Qroqq?
ONOR. JOHN DALLI:  Ninforma lill-Onor. Membru li l-informazzjoni mitluba minnu kienet ġiet ippubblikata fin-notice board tad-dipartiment tal-kuntratti meta għalqet is-sejħa għal offerti s-sena l-oħra.

SPTAR MATER DEI – OFFERTA GĦAX-XIRI TA’ APPARAT MEDIKU

896. L-ONOR. MICHAEL FARRUGIA  staqsa lill-Ministru tal-Finanzi u Affarijiet Ekonomiċi: Jista' il-Ministru jgħid x'kienet ir-raġuni li SECTA ntalbu jagħmlu t-tieni rapport ta' evalwazzjoni dwar is-sejħa għal offerti għax-xiri ta' apparat mediku, għamara u affarijiet anċillari?
ONOR. JOHN DALLI:  Nirriferi lill-Onor. Interpellant għar-risposta li ngħatat għall-mistoqsija parlamentari 894.
SPTAR MATER DEI – OFFERTA GĦAX-XIRI TA’ APPARAT MEDIKU

897. L-ONOR. MICHAEL FARRUGIA  staqsa lill-Ministru tas-Saħħa: Jista' il-Ministru jgħid kemm-il rapport ta' evalwazzjoni għamlet il-kumpannija SECTA dwar is-sejħa għal offerti għal apparat mediku, għamara u affarijiet  anċillari għall-isptar il-ġdid f'Tal-Qroqq?  Kemm tħallset SECTA għal kull rapport?
ONOR. LOUIS DEGUARA:  Informat li l-kumpanija SECTA għamlet żewġ rapporti ta' evalwazzjoni dwar is-sejħa għal offerti għal apparat mediku, għamara u affarijiet anċillari għall-isptar Mater Dei.

Għall-ewwel rapport tħallset is-somma ta' Lm38,017.98 waqt li għat-tieni wieħed tħallset is-somma ta' Lm25,535.69.
SPTAR MATER DEI – OFFERTA GĦAX-XIRI TA’ APPARAT MEDIKU

898. L-ONOR. MICHAEL FARRUGIA  staqsa lill-Ministru tal-Finanzi u Affarijiet Ekonomiċi: Jista' il-Ministru jikkonferma li l-fondazzjoni għas-servizzi mediċi kienet irrakkmandat waħda mill-kumpanniji biex tingħata l-kuntratt għax-xiri ta' apparat mediku, għamara u affarijiet oħra? Jista' il-Ministru jikkonferma li din ir-rikkmandazzjoni ġiet imwarrba mid-dipartiment tal-kuntratti jew xi ħaddieħor fil-ministeru tal-finanzi? Jista' jgħid x'kienet ir-raġuni li nbidlet ir-rakkmandazzjoni li wara kollox kienet dik rakkmandata minn SECTA li evalwat is-sejħiet għal offerti ta' dan it-tender partikolari?
ONOR. JOHN DALLI:  Nirriferi lill-Onor.  Interpellant għar-risposta li ngħatat għall-mistoqsija parlamentari 894.

